
        
            
                
            
        

    
	ТЕОДОР ДРАЙЗЕР

	 

	ГУДИГГҮЙ ЭР - 1

	(1 — 20-р бүлэг)

	“УЛСЫН ХЭВЛЭЛИЙН ГАЗАР” Улаанбаатар хотноо 1979 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ТНЕ SТOIС

	 

	Англи хэлнээс орчуулсан Ц. ГОМБОСҮРЭН 



	
ӨМНӨХ ҮГ

	Хүнлэг энэрэнгүй ёс, нийгмийн шударга байдлын төлөө цогтой тэмцэгч хөрөнгөт ертөнцийн муу булай бүхнийг хайр найргүй илчлэгч, Америкийн их зохиолч Теодор Драйзерын уран бүтээлийг октябрийн өмнөх дараах гэж үндсэнд нь хоёр үе болгож болно.

	Октябрийн өмнөх үе буюу уран бүтээлийнхээ эхний  арван таван жилд их зохиолч «Керри эгч» (1901) Женни Герхард, (1911) «Хүслийн Гурвал»-ын эхний хоёр дэвтэр «Санхүүч» (1912) «Мундаг эр» (1914) болон «Суут» (1915) зэрэг Америкийн үнэн нүүр царайг харуулсан алдарт зохиолуудаа туурвижээ.

	Октябрийн хувьсгалын ялалт, ЗХУ дахь социалист байгуулалтын амжилт, Америкийн ажилчны хөдөлгөөний өрнөлт зохиолчийн ертөнцийг үзэх үзэлд үлэмж нөлөөлжээ. Америкийн нийгмийн хөгжлийн дагуу бий болсон дэвшилт үзэл санаа нь «Эмгэнэлт Америк» хэмээх номд нь тусгалаа олжээ. Энэ зохиолд амьдралыг хувьсгалчаар өөрчлөн зохион байгуулах санаа гүн шингэжээ. Драйзер 1945 онд коммунист намд элссэн бөгөөд ажилчны хөдөлгөөнтэй уран бүтээлээ нягт холбохыг эрмэлзсэн юм «Эмгэнэлт Америк» зохиолдоо Драйзер, Зөвлөлт орон, хамгийн шударга нийгэм болох социалист нийгмийн тухай бахархан бичжээ. 1934 онд зохиолч Зөвлөлт орныг «хүн төрөлхтний гэрэлт цамхаг» гэж нэрлэжээ. Энэ санаагаа зохиолч хойшдынхоо бүтээлүүдэд тухайлбал «Драйзер Орос орныг харж байна». (1928) «Эмгэнэлт америк» 1931), «Америкийг аврах ёстой» (1941), «Америкийн эмгэнэлт явдал» (1925) «Хүслийн гурвал» романы гуравдугаар боть «Гудиггүй эр» (1947), зэрэг бүтээлүүддээ үргэлжлэн гаргажээ. «Хүслийн гурвал» дөнгөж эхэлж байгаа залуу санхүүчээс мөнгөний том эзэн болтлоо өсөөд, эргэж сүйрсэн хүний дампуурсан амьдралыг харуулсан агуулгатай зохиол юм.

	Драйзераас өмнө америкийн зохиолчдоос хэн нь ч энэ сэдвийг хөндөөгүй бөгөөд үзэл суртал гоо зүйн ач холбогдлоороо «Хүслийн гурвал» романтай эгнэх зохиолыг туурвиагүй юм. Өнгөрсөн зууны сүүлчээс 20-р зууны эхэн үеийн америкийн үнэн байдлыг гүнзгий бөгөөд олон талаас нь дүрслэн харуулснаар энэ ном америкийн утга зохиолын гарамгай бүтээл болж, хөрөнгөтний нийгмийг хамгаалан магтагчдын хуурмаг багийг хуу татан хаяж америкийн нийгэм бол бусад орны хөрөнгөт нийгмээс харгис чанараараа давуутай гэдгийг тод харуулсан. Энэ санаа эхний хоёр ботид бүх талаар илэрч байна.

	«Санхүүч», «Мундаг эр»ийн баатрууд америкийн капитализм хээл хахууль, хүчирхийлэл дээрмийн аргаар хөгжиж байгааг уншигчдад итгүүлж байна. Каупервуд яг л ийм аргаар Филадельф хотноо иргэний дайны дараа хөрөнгөжиж эхэлсэн юм. Тэр үеийн америкийн хөрөнгөтний нийгмийн мөн чанарыг тодорхойлон «Ард түмнийг боолын гинжинд барьж байхыг эрмэлзэгч хайрлан энэрэх сэтгэлгүй санхүүгийн цөөн мундагчууд орой дээр суужээ» гэж Драйзер бичжээ. (Д. 4-р боть, х. 426—427)

	Аж ахуйн салбаруудад том хөрөнгөтний нэгдэл Чикаго хотноо зохион байгуулагдаж байсан тэр үед Каупервуд болон бусад санхүүчид муу аргаар баяжсан юм. «Санхүүч» романдаа Каупервудыг баяжих зорилгоор америкийн аж ахуйн хамгийн чухал салбаруудыг гартаа авч захирсан анхны зүрхтэй дамын панзчины нэгээр зохиолч дүрсэлжээ. Эхний хоёр ботид Каупервудын талын хүмүүсийн үзэл санаа, ёс суртахууны үндсийг хурц шүүмжилж, тэднийг хүний зан аашны хэв хэмжээг эвдэн сүйтгэгчээр харуулсан. «Санхүүчийн» Каупервудын онолоор бол санхүү, мөнгөний эздээс бусад хүмүүс бол «өчүүхэн амьтад», «Үнэгүй хүмүүс», «бусдын гарын зэвсэг болох тавилантай» ажээ. Драйзер энэ онолын мөн чанарыг хувийн том өмчтөний ноёрхлыг зөвтгөж цөөн тооны бүлэг хөрөнгөтний болон хөдөлмөрчин олны хоорондын эвлэршгүй зөрчлийг үгүйсгэж, капиталын том эздээс ичгүүр сонжуургүй дур зоргоороо авирлахыг нь зөвтгөсөн хэрэг гэсэн утгаар тайлбарлажээ.

	Энэ алдарт зохиолдоо Драйзер тус нийгмийн түгээмэл шинж болсон биеэ худалдах, хээл хахууль авах явдал, мөн ардчилсан болон бүгд найрамдах намын үйл ажиллагааг хурцаар шүүмжилжээ.

	Америк маягийн амьдралыг хамгаалагчдын баталгааг няцааж, америкт ардчилалтай төсөөтэй юм алга. Баян хүн л зөвтөж байдаг хэмээх дүгнэлтийг Драйзер хийсэн юм. Империализмын үед хөдөлмөр капитал хоёрын хоорондын зөрчил бол эрин үеийн үндсэн зөрчил болдог. Хөдөлмөрчдийн эрх ашгийг шийдвэртэй хамгаалагч, ардчилсан үзэлт зохиолчийн хувьд Драйзер америкийн ард түмний хүнд байдлыг өрөвдөнгүй сэтгэлээр дүрсэлжээ. Том хөрөнгөтнүүд америкийн ард түмнийг мөлжин хэмжээгүй их орлого олж байна. Хүнд хүчир хөдөлмөрөөрөө олж авсан хэдэн зоосоо Каупервудын төмөр замын компани руу зөөхөөс өөр аргагүй болсон тэдгээр хөөрхийлөлтэй хүмүүсийн хувь заяаны тухай «мундаг эр» зохиолдоо тод харуулжээ. «Мундаг эр»-д эдийн засаг улс төрийн эрхийнхээ төлөө америкийн ард түмний тэмцлийн тухай дурдаад зөвхөн ард түмний оролцсоноор Каупервуд төмөр замын концессоо тавин жилийн хугацаатай сунгуулах тэмцэлдээ ялагдсаныг дүрсэлжээ. Эх орны амьдралыг өөрчилж чадах хүч бол ард түмэн мөн гэх санааг Драйзер «Мундаг эр» зохиолдоо дүрслээд америкийн нийгмийг өөрчлөн байгуулах хувьсгалч дүгнэлтэд маш ойртсон боловч ийм дүгнэлт хийж чадаагүй юм. Нийгмийн хамгийн хувьсгалч хүч бол ажилчин анги гэдгийг хараахан ухамсарлаагүй байжээ. Гэвч «Хүслийн гурвал» романы эхний хоёр боть үзэл санаа, гоозүйн холбогдлоороо асар их юм. «Хүслийн гурвал» романы төгсгөлийн хэсэг «Гудиггүй эр» уул романы 2-р ботиос хойш 30 жилийн дараа гарчээ. Драйзер тэр үед романаа бичиж эхэлсэн боловч америкийн хөрөнгөтний хэтийн төлөвийг ажиглан дуусгахыг яарсангүй. Бүр 1913 онд Максим Горький оросын капитализмын түүхийг харуулсан «Артамановынхны аж төрөл» гэдэг романыг бичиж байхад Ленин энэ сайхан сэдвийг юугаар төгсгөхийг оросын хөрөнгөтний хувь заяа хаашаа эргэхийг харж, хувьсгалын дараа дуусгавал сайн гэж зөвлөсөн юм. Лениний зөвлөснөөр Горький уул романыхаа төгсгөлийг яаралгүй хийж 1925 онд дуусгасан юм. Лениний энэ үг Драйзерын «Хүслийн гурвал» романаа амжилттай дуусгахад нөлөөлсөн нь мэдээж. Америкийн болон олон улсын амьдралаас хөндий тасархай байхыг хүсээгүй Драйзер уул зохиолоо тэр үед дуусгаагүй юм. Энэ завсар Драйзер олон зохиол бичсэн бөгөөд тэдгээр нь «Хүслийн гурвал»-ыг төгсгөх өвөрмөц бэлтгэл болсон юм. Драйзер «Гудиггүй эр» зохиол дээрээ насан эцэс болтлоо ажилласан боловч сүүлчийн бүлгийг дуусгаж амжаагүй. Энэ роман түүний шинэ бүтээлийн амжилт юм. «Гудиггүй эр» роман америкийн капитализм 19-р зууны эцэс 20-р зууны эхэнд аливаа дэвшилт зүйлээ бүрэн алдаж зайлшгүй сөнөх бусдын шим шүүсийг сорогч өмхрөн ялзарч байгаа капитализм болж хувирсныг тод харуулжээ. Америкийн капиталистууд дэлхийн ноёрхлыг эрхэмлэхдээ баяжих, эрх мэдэл олж авахын тулд элдэв ов мэх гарган нэгджээ.

	«Гудиггүй эр» романы үндсэн үйл явдлыг Лондонд шилжүүлж байгаа нь учиртай юм. Америкийн хөдөлмөрчин олныг хайр найргүй мөлжин дарласнаар олон сая долларыг олоод Каупервудын сэтгэл ханасангүй, харин хөрөнгө мөнгөө арвижуулах илүү ашигтай зүйлийг хайх болжээ. Каупервуд зөвхөн орлого олохоор зогсохгүй харин монополт хөрөнгөтний заншил болсон хэт их орлогын төлөө хөөцөлдөн байв. «Санхүүгийн сэтгэл харамгүй тусламж» үзүүлэх зорилготойгоор хүний нутагт нэвтрэн орсон америкийн хөрөнгөтнүүд английн эрх ашгийг бодсон биш, харин хувийн сонирхлыг хөндөхгүй байхыг хичээжээ. Драйзер зөвхөн америкийн хөрөнгөтний нийгмээр зогсохгүй дэлхийн капиталист систем бүхэлдээ ялзарч байгааг энэ номдоо тод харуулсан. Англид америкийн нэгэн адил худалдан авах хууран мэхлэх, хоёр нүүр гаргах, хөдөлмөрчдийн эрх ашгийг үл тоомсорлох явдал ноёрхож буйг илт гаргасан. Английн үйлдвэрийн эзэд санхүүгийн балмад ажиллагаагаараа бразил, америкт их нэрд гарсан Эбингтон Скар, орлого олж болох завшааныг огт алддаггүй Лорд Стейн, завшаан хайгч муу аргат Филлип, Хэншоу болон Гривс, мөн түүнчлэн мөнгөний том эздийг ивээхэд бэлэн байдаг Жонсон ба бусад этгээдүүд бол хөрөнгөтний ангийн нийгэмлэгээс төрж гарсан нийтлэг нэг ижил дүр юм. «Гудиггүй эр» зохиолдоо англи америкийн хоорондын зөрчил тэмцлийг Каупервуд английн хөрөнгөтний гараас их орлоготой ажлыг булаан авах гэснээс урган гарч байгаагаар дүрслэн харуулжээ.

	«Гудиггүй эр» романы гол баатар нь Каупервуд, Беренис хоёр юм. Тус романд Каупервудыг урьдын их хүчтэй Каупервуд биш, харин сэтгэлээр унасан, ганьхарсан хүний дүрээр гаргажээ. Зохиолч Каупервудыг өрсөлдөгчтэйгөө тэмцэх тэмцлээс залхаж, залуу бөгөөд өөрөөс нь дутуугүй арга зальтай завшаан хайгчидтай өрсөлдөх чадалгүй болсноо ухамсарлаж байгаагаар дүрсэлжээ. Хэтэрхий их хар амиа бодсон чанар нь түүний сайн түнш болох олон хүмүүсийг өөрөөсөө холдуулсныг ойлгожээ. Ертөнц дээр дан ганц мөнгө биш, бас өөр олон зүйл байдаг, тэр тоонд үнэнч дурлал бас ордог юм байна хэмээх дүгнэлтийг Каупервуд насныхаа эцэст хийжээ. Каупервуд өөрөө Беренист «хачин юм даа, би амьдралынхаа ихэнх хэсгийг энэ бүх ажилд мөнгөний төлөө тэмцэлд үрснээ одоо л ойлгож байна» гэж ярьж байна.

	Хайр дурлалын талаар Каупервудын үзэлд шинэ зүйл гарч байна. Каупервуд садар самуун явсан тухайгаа дурсахдаа ямар нэг сайхан үгээр хааж халхлахыг бодсонгүй, харин хүүхнүүдтэй жинхэнэ хайр дурлал, харилцан ойлголцох явдал огт байгаагүйгээ хүлээн зөвшөөрчээ. Каупервуд хийсэн гэмээ наманчилж, ангийнхаа мөн чанараас татгалзаа ч үгүй, харин нийгмийн дотор амьдралдаа төөрч будилж явсан тэр ангийн нийтлэг ердийн төлөөлөгчийн дүр мөн. Каупервуд хэдийгээр өөрийн амьдран буй нийгмийг үеэ дуусгасан гэж үзэх боловч, түүнээсээ салж чадахгүй, тэр нийгэмдээ өөрийнхөө ач холбогдлыг харуулахыг хичээж байв. Санхүүгийнхээ ажлыг эрхэлсээр Нью-Йоркийн ордоо өргөтгөх тухай санаа тавьж, өөртөө болон Эйлинд зориулан үзэсгэлэнтэй том бунхан бариулж нэрээ мөнхжүүлэхийг гэрээсэлж байв. Нууц амраг хүүхэнтэйгээ чөлөөтэй зугаалахад эхнэр Эйлиний саад хийх явдлыг арилгах зорилгоор арчаагүй луйварчин Толлиферыг мөнгөөр хөлсөлж Эйлинийг холдуулан зугаацуулан саатуулахыг ятгаж байхдаа Каупервуд «жинхэнэ ялзрал» хэмээх үгийн утгыг агшин зуур бодон өнгөрчээ. Хоосон цэнгэл жаргалыг хөөцөлдөн тив бүхнээс баячууд хүрэлцэн ирдэг Парисын дээд язгууртны нийгмийн ялзралыг Драйзер уран аргаар шүүмжилжээ. 

	«Гудиггүй эр» зохиолын Каупервуд бол нийтлэг дүр юм. Түүний үхэл бол тодорхой нэг хүний үхэл биш, харин америкийн капитализмын хувь заяаг урьдчилан харсан явдал мөн. «Хүслийн гурвал» роман бол Каупервудын амьдралын гурван шат юм. «Санхүүч» бол түүний дэвшихийн эхлэл, «Мундаг эр» түүний мандалт бадралын үе, «Гудиггүй эр» Каупервудын мөхөл, сөнөх тавилантай болсон амьдралаа сэргээхийн тул дэмий эрмэлзсэн гудиггүй эрийн намтар юм. Каупервудыг үхсэний дараа түүний хөрөнгө үрэн таран болж дууссан бөгөөд тэр их хөрөнгө ард түмэнд ямар ч хүртээл болсонгүй, харин өөрийнхөө хүчирхэг сүр, нэр алдраа мандуулахын тулд босгосон аварга том бунхант суварга нь хэвээр үлджээ. 

	Зохиолч амьдралын утга санаа нь жинхэнэ ард түмэнд үйлчлэхэд оршино. Ард түмэнд үйлчилснээр аз жаргалыг олж авна. Ийм үйл ажиллагаа нийгмийн ач холбогдолтой болно хэмээх санааг Беренисийн дүрээр гаргаж байна. Амин хувиа хичээсэн Беренис онцгой нөхцөл байдлын нөлөөгөөр Каупервудын үхсэний дараа мөнгө, тансаг эдлэл хоёроос өөр зүйлийг зөвшөөрөн хүлээдэггүй барууны үзлээс татгалзаж эхлэв. Баян хоосны хоорондын зөрчил, Энэтхэг, Америкийн гуйланчлалын амьдрал зэрэг нь Беренисийг алдар нэр эд мөнгө хөөцөлдөх урьдын хүслээс нь татгалзахад хүргэснээр барахгүй ийм юмны төлөө шунахайрч явсан Каупервудэд шүүмжлэлтэй хандах болсон. Онцгой нөхцөл байдалд түүний ухамсарт туссан «гэгээ» нь зүй ёсны үзэгдэл юм. Түүний дотоод сэтгэлгээний өөрчлөлт нь бархманизмыг сонирхох болсноор бий болсон юм. Гэхдээ аливаа шашны нэг адилаар бархманизм харгис шинж чанартай бөгөөд мөлжлөгийн эсрэг тэмцлээс хүний оюун ухааныг холдуулдгийг Беренис ойлгосонгүй. Зохиолч Беренисийг хувьсгалчаар дүрслээгүй боловч эд хөрөнгөнөөс татгалзаж хөрөнгө мөнгөгүй хүүхдэд зориулан больниц барих ажлаас эхэлж, тэнд Беренис өөрөө сувилагчаар ажиллан ядуурсан хүүхдэд туслах хамгийн ухаалаг арга олохыг эрмэлзэж байгаагаар дүрсэлжээ. Беренис энэ ажлаа «далайд дусаал» гэж нэрлээд цааш нь «мэдлэг туршлага хуримтлуулж, амьдрал гэж юу болох, хүн юуны тул амьдардгийг эцэст нь хүртэл жинхэнэ ёсоор ойлгох хэрэгтэй» гэдэг үгээр зохиолч түүний бодлыг дамжуулж байна. Тус романыг уншихад амьдралд хандах Беренисийн үзлийг бархманизм биш харин бодит байдал өөрчилсөн нь ойлгомжтой байна. 

	Драйзер хүний амьдралын утга юунд оршиж байдгийг тодорхой ойлгож байсан. Америкийн ард түмний аз жаргалын төлөө хувьсгалт тэмцэлд амиа өгөхөд бэлэн үнэнч эх орончид, тэргүүний хүмүүсийг коммунистуудаас олж харсан тул насныхаа эцэст коммунист намын эгнээнд оржээ. Хүний амьдралын учир утга, сайн муу, ёс суртахууны тухай коммунист үзлийн үүднээс тайлбарлахыг хүссэн төгсгөлийн бүлгээ дуусгаж амжилгүй зохиолч нас барсан юм. 

	Теодор Драйзер америкийн капитализм бол зайлшгүй сөнөл рүүгээ ойртож буй ялзран өмхөрч, бусдын шим шүүсийг сорон мөлжигч капитализм мөн бөгөөд хүний амьдралын утга учир бол ард түмний аз жаргалын төлөө тэмцэлд байдаг гэдгийг «Гудиггүй эр» романдаа хурц гаргажээ. Энэ роман «Хүслийн гурвал»-ыг амжилттай дуусгасан бөгөөд их зохиолчийн уран бүтээлийн төгсгөл болж байгаа юм. 

	 

	Орчуулагч Ц. ГОМБОСҮРЭН



	
НЭГДҮГЭЭР БҮЛЭГ

	Фрэнк Каупервуд 50 жилийн хугацаагаар төмөр замыг эзэмших эрх мэдлээ сэргээхийн төлөө Чикаго хотноо урт удаан хугацаагаар шаргуу тэмцсэн боловч маш их хохирол үзэн бүрэн ялагджээ. Энэ үед шийдвэрлэхэд хэцүү хоёр том асуудал түүний өмнө тулгарчээ. 

	Нэгд жар дөхсөн Каупервуд хэдийгээр тэнхээ тамир сайн боловч өөрөөсөө залуу, бас тэгээд түүнээс дутахгүй авхаалж самбаатай санхүүч нартай өрсөлдөж богино хугацаанд хөрөнгө мөнгөө өөрийн хүссэн тоо, тавин сая долларт хүргэх нь уул эрх мэдлийг авч чадаагүй цагт тийм хялбар биш байлаа. 

	Хоёрт эрүүл ухаанаар тунгаан үзэхэд тэр нь энэ үе хүртэл нийгмийн нөлөө бүхий хүмүүстэй ямар нэг холбоо тогтоож чадсангүй. Өөрөөр хэлбэл нийгмийн дунд нэр хүнд тааруу байлаа. Бас тэгээд залуу насандаа Филаделфийн шоронд сууж байсан, түүний тогтворгүй зан төрх, нийгмийн дунд түүнд ямар ч дэмжлэг өгч чадаагүй Эйлинтэй гэрлэсэн бүтэлгүй явдал, мөн түүний дураараа зан, хэтэрхий хар амиа бодсон байдал зэрэг нь сайн нөхөр болох олон хүнийг өөрөөс нь хөндийрүүлжээ. 

	Каупервуд өөрөөсөө хүч чадал, авхаалж самбаа дутуу хүнтэй ер нөхөрлөдөггүй. Ингэхийг утгагүйгээр өөрийгөө басамжилсан буюу цаг үрсэн дэмий хэрэг гэж үздэг байлаа. 

	Нөгөөтээгүүр хүчтэй, зальтай, нийгэмд байр суурь эзлэх хүнтэй нөхөрсөг харьцаа тогтоох нь тийм хялбар биш гэдгийг Каупервуд ойлгож байлаа.

	Ялангуяа Чикаго хотноо эрх мэдэл, байр сууриа бэхжүүлэхийн төлөө олон хүнтэй Каупервуд тэмцэлдсэн бөгөөд Чикаго хотын нэртэй баячууд түүний эсрэг нэгдсэн нь дээр гэж үзжээ. Үүний гол шалтгаан нь Каупервуд тэднээс өөр үзэл санаа баримталж, өөр аргаар ажилласнаас болсон хэрэг огт биш, харин гаднын хүн Каупервуд тэдний санхүүгийн ертөнцөд зүрхтэй халдаж, богино хугацаанд асар их хөрөнгөжиж нэр нөлөө нь өссөнөөс болжээ. Тэгээд бас санхүүгийн талаар өрсөлдөж байсан тэдгээр хүмүүсийн заримынх нь эхнэр хүүхдийг үймүүлж байснаас тэд нь үлэмж өширхөн Каупервудыг хавчин шахах ажлыг амжилттай хийж байжээ.

	Каупервуд эмэгтэй хүнтэй харьцахдаа ямагт тачаангуйн явцуу хүслэндээ автагдаж, тэр зорилгоо биелүүлэхийн тул яахаас ч буцдаггүй байна. Үүний зэрэгцээгээр Каупервуд сэтгэл зүрхийг нь эргэлтгүй булааж чадах тийм хүүхэнтэй уулзах юм сан гэж үргэлж боддог байлаа. Гэхдээ жинхэнэ үнэнч хүүхний тухай тэр хэзээ ч бодож байсангүй. Харин санаагаа харилцан ойлголцож тачаангуйн сэтгэлээр өөртэй нь дүйх хүнийг мөрөөддөг байжээ. Түүний энэхүү хүслэнг өөртөө цогцлоосон хүн бол Беренис Фленинг гэгч эмэгтэй байлаа. Энэ хүүхэн Каупервудын бодлоос найман жилийн турш гарсангүй. Каупервудын гадаад төрх байдал, алдар, эмэгтэй хүний сэтгэлийг татдаг ур авьяасын аль нь ч Беренист нөлөөлсөнгүй. Түүний энэ байдал, тэрчлэн Каупервудын сэтгэлийг эзэмдсэн гоо жавхлан нь энэ бүсгүй түүний сүр хүч, хөрөнгө мөнгийг цог золбоо, биеэ авч явах чадвар, өөртөө итгэх төгс итгэлээрээ нийгмийн дунд хайрлан хамгаалж зохицуулж чадах хүн гэж бодоход хүргэжээ. Гэхдээ түүнтэй гэрлэх боломжийг бүрдүүлэх нь чухал байлаа. 

	Гэтэл Эйлинээс хөндийрөх гэж хэчнээн хичээвч энэ нь аргагүйдээд Эйлин ч түүнийг хэнд ч алдахгүй гэж хатуу шийдсэн байлаа. Чикагод төмөр замыг эзэмшихийн төлөө хийж буй ширүүн тэмцлийн үед Каупервудад эхнэрээсээ салах гэж зүтгэх нь их бэрхшээлтэй байлаа. Тэгээд бас Беренис түүнд тал өгөх шинжгүй өөрөөс нь залуу төдийгүй нийгмийн дунд дээгүүр байр суурь эзлэх зарим хүмүүсийг шохоорхон байх шиг санагдсан тул Каупервуд өөрийн эрхгүй арга мухарджээ. Ингээд Каупервуд дурлал хүслээ талаар өнгөрөөхийг анх удаа үзэж гүн бодолд дарагдан тасалгаандаа ганцаараа олон цагаар бодлого болон суух болов. 

	Хөрөнгө мөнгөө арвижуулах, Беренисийн хайр сэтгэлийг татахын тул хийсэн тэмцэлдээ найдваргүй ялагдсанаа Каупервуд бүрэн ойлгожээ. 

	Гэтэл нэг өдөр огт санамсаргүй байтал тэр эмэгтэй өөрөө ирж жигтэй сонин буулт хийсэнд Каупервудын сэтгэл сэргэж, бие хөнгөрч залуужсан юм шиг болжээ. Ингэж нэр хүнд, эрх мэдэл олж авах тэмцэлдээ жинхэнэ түшиг болж чадах хүүхний хайр сэтгэлийг булаах хүсэл мөрөөдөл нь биелжээ. 

	Нөгөө талаар яагаад тэр эмэгтэй гэнэт ирэх болсноо танд үнэхээр хэрэг болох байх гэж бодоод ингэхээр шийдсэн юм гэж хэчнээн илэн далангүй тайлбарласан боловч амьдрал, нийгэмд ямар нэг талаар гомдсоны илрэл бас байжээ. Бүр бага насандаа гомдсон тэр гомдлын хариуг ямар нэг хэлбэрээр авахыг Беренис хичээх болжээ. Тэр эмэгтэй чухам юу бодож байсан, түүний гэнэт ирж буулт хийсэн учрыг тодорхойлбол: та бол нийгмийн шоовдор хүн, би ч мөн адил. Энэ нийгэм таныг бүрэн сүйрүүлэх гэж оролдож байна. Намайг ч гэсэн ялгаагүй нийгмийн хүрээнээс маань шахан гаргахыг оролдож байна. Та бид хоёр хоёулаа ийм юманд эгдүүцэн зэвүүцэж байгаа шүү дээ. Ингэхлээр бид хоорондоо сайн холбоо тогтоох хэрэгтэй байна. Тухайлбал: нэг нь нөгөөгөө дээрэлхэхгүй тэгш эрхтэйгээр гуа сайхан зориг самбаа, хурц оюун ухаанаараа холбоо тогтоох хэрэгтэй байна. Бидний хооронд чин үнэнч харьцаа тогтоохгүйгээр тийм холбооны тухай бодох ч бололцоогүй юм гэсэн үг байлаа. Чухам энэ учир шалтгаан л түүнийг Каупервуд дээр ирэхэд хүргэжээ. 

	Каупервуд хэдийгээр Беренисийн хүч чадал, хурц нарийн ухааныг ойлгож байсан боловч түүний бодлыг тааж чадахгүй л байлаа. Өвлийн энэ нэг үдэш (хүйтнээс хацар нь улаа бутарсан) Беренисийг гэнэт орж ирэхэд, Каупервуд түүнийг хараад энэ охин бүх талаар нь бодож цэгнээд ингэхээр шийджээ гэж хэлэхээргүй байлаа. Инээмсэглэсэн хөгжилтэй гуа сайхан охиныг ингэнэ гэж итгэхэд ч бэрх билээ л. Гэтэл тэр тэгж шийджээ. Беренис бага зэрэг сэтгэл хөдөлснөө мэдэгдэхгүйг хичээн түүний өмнө зогсож байв. Хэрэв өөртэй нь хамт байх, үлдэх насыг нь цуг өнгөрөөх гэсэн хүслийн хайр гэж нэрлэж болдог бол энэ бүсгүйд Каупервудыг хайрласан хайраас өөр энэ тэр муу санаа байсангүй. Каупервудын тусламжаар, түүнтэй хамт явж хүссэн ялалтдаа хүрэх боломжтой бөгөөд тэр хоёр үнэнхүү сэтгэлийн үүднээс хамтран ажиллах болно. 

	Тэр орой Каупервуд Беренист хандаж

	— Беви, таны яагаад над руу гэнэт ирэхээр шийдсэнийг мэдэх сэн гэхээс би байж ядан байна. Хоёр дахь том ялагдалд учирсан яг энэ үед минь та яаж ийм шийдвэр гаргав аа? гэж Каупервуд асуув. 

	Беренис тогтуун цэнхэр нүдээр түүнийг ширтэж:

	— Энэ хэдэн жилд таны тухай бодож, хэвлэлээс уншиж ирлээ. Зөвхөн өнгөрсөн ням гарагт Нью-Йоркт таны тухай бичсэн бүтэн хоёр хуудсыг «Сан» сэтгүүлээс уншлаа. Ингээд таны тухай арай илүү ойлгоцтой боллоо гэж хэлэв. 

	— Сониноос миний тухай ойлголттой боллоо гэж үү?

	— Тийм ч, бас үгүй. Таныг шүүмжилсэн зүйлээс нь бус харин баримтуудаас ийм ойлголттой боллоо. Нэг нэгэнтэйгээ уялдаа холбоотой баримтууд хүнд тодорхой ойлголт өгч болно шүү дээ. Та авааль эхнэрээ ер хайрлаж байгаагүй юм уу?

	— Эхлээд гэрлэхэд хайртай л юм шиг байсан, гэхдээ би хэтэрхий залуу байжээ. 

	— Тэгвэл одоогийн эхнэр, хатагтай Каупервудад ямар вэ?

	— Аа Эйлинд үү? Түүнд маш их хайртай байсан үе бий. Эйлин ч миний төлөө их юм хийсэн хүн. Би түүнд талархах ёстой, Беви. Тэр цагт би Эйлинд маш их хайртай байлаа. Гэвч би бас л бага залуу байсан. Сэтгэл санааны хувьд одоогийнхтой адилгүй, их туйлбаргүй байжээ. Энэ бол Эйлиний буруу биш, харин туршлагагүй хүний л алдаа байсан юм» гэж Каупервуд илэн далангүй ярив. 

	— Таны энэ яриаг сонсоод дотор уужрах шиг боллоо. Та хүмүүсийн ярьдаг шиг тийм ч энэрэлгүй хүн биш юм. Би Эйлинээс олон дүү. Би зүс царайгаар муу байсан бол миний оюун ухааны хэр хэмжээг та сонирхохгүй л байсан даа гэж би бодож байна гэхэд Каупервуд инээмсэглэн, 

	— Маш зөв. Би өөрийгөө зөвтгөж чадахгүй. Ухаалаг байна уу, тэнэг байна уу, ямар ч байсан зөвхөн хар амиа бодох шугам баримтлахыг би хичээдэг. Учир нь хүн амьдралын замдаа удирдамж болгомоор өөр зүйл байхгүй гэж би боддог. Магадгүй, минийх буруу байж болно, гэхдээ бидний олонх нь ийм л замаар амьдарч байна гэж би боддог. Хүний хувийн сонирхлоос дээгүүр өөр ямар нэг сонирхол байж ч болох юм. Гэхдээ хүн хувийнхаа ашиг тусын тул ажиллахдаа бусдад ашигтай зүйлийг заавал хийж байдаг шүү дээ гэж хэлэв. 

	— Ийм үзэл санааг бол зөвшөөрч болох юм гэж Беренис хариулав. 

	Каупервуд эелдгээр инээмсэглээд

	— Би танд нэг зүйлийг тодруулан хэлэхийг бодсон юм. Нэг хүнийг гомдоосноо огт нуухгүй, нэмж хасахгүйгээр хэлэх гэсэн юм. Амьдрал байсан цагт зовлон зайлшгүй. Танд зөв ойлгуулахын тул өөрт тохиолдсон нэг зүйлийг өөрийнхөө бодож байгаагаар зүгээр л ярих гэсэн юм. 

	— Баярлалаа. Харин та шүүхийн өмнө гэрчийн мэдүүлэг өгч байгаа юм шиг байхын хэрэг алга гээд Беренис инээв. 

	— Чухамдаа бараг л тийм байна. Харин Эйлиний тухай танд бага сага юм ярих гэсэн юм. Гал дөл шиг халуун сэтгэлтэй сэтгэлийн хөдөлгөөнтэй энэ хүүхэн ухааны хувьд миний хэрэгцээг хэзээ ч хангаж байгаагүй. Би түүнийг сайн ойлгодог. Филадельфид байхдаа тэр миний төлөө их юм хийсэн. Үүний хариуд би түүнд үргэлж талархаж байх болно. Энэ хүүхэн нэр хүндээ ч хайрлалгүй намайг дэмжиж байлаа. Ийм учраас би хэдийгээр түүнийг урьдын адил хайрлаж чадахгүй болсон боловч түүнд тус дэм болсоор байна. Тэр миний нэрээр нэрлэн миний байшинд сууж байна. Ингэх ч ёстой гэж тэр боддог. 

	Каупервуд Беренисийг юу гэх бол гэсэн маягтай хараад

	— Та ойлгож байгаа биз дээ? гэв.

	— Ойлгож байна. Би Эйлинийг ер гомдоох гээгүй юм шүү. Би энд ийм бодолтойгоор ирээгүй гэж Беренис тайлбарлав. 

	— Та их сайхан санаатай хүн юм. Гэвч өөртөө шударга бус хандаж байна Беви. Миний ирээдүйд та ямар их ач холбогдолтой болохоо ойлгоосой л гэж би бодож байна. Магадгүй та үүнийг хараахан ойлгоогүй ч байж болох юм. Энэ тухай би одоо танд ярья. Найман жилийн турш таныг мөрөөдөж явсан маань дэмий хэрэг биш ээ. Энэ бол танд сэтгэл зүрхний угаас дурлажээ гэдгийг харуулж байна гэж Каупервуд хэлэв. 

	— Би мэдэж байна гэж Беренис сэтгэл нь багагүй хөдөлсөн маягтай аяархан хэлэв. 

	— Найман жилийн турш би туйлын хүслэн маань болсон нэг хүнтэй байлаа. Энэ бол та юм гэж Каупервуд үргэлжлүүлэн хэлэв. 

	Тэгээд түүнийг тэврэхийг бодож түр дуугүй болсон боловч одоогоор арай болохгүй байх гэж болгоомжлов. Дараа нь тэр цамцныхаа халаасанд гараа хийж мөнгөн долларын дайтай хөөрхөн алтан гуу гаргаж ирээд Беренист үзүүлэв. Дотор нь 12 настай Беренисийн зургийг хийжээ. Тэр үед Беренис яг л одоогийнх шигээ туранхай нарийн, бардам зантай, хээнцэр цэвэрхэн охин байжээ. 

	Беренис түүнийг хармагцаа эхтэйгээ Луйсвиллд сууж байх үед авхуулсан зураг байна гэж шууд танив. Тэр үед эх нь хөрөнгө чинээтэй, нийгэмд байр суурьтай эмэгтэй байжээ. Одоо тэдний аж байдал яасан их өөрчлөгдөө вэ! Энэ өөрчлөлтөөс болж тэр хэчнээн их зовлон үзэв дээ! Беренис багынхаа сайхан цагийг дурсан зургаа ширтэж суув. 

	— Та энэ зургийг хаанаас аваа вэ? гэж эцэст нь тэр асуув. 

	— Би энэ зургийг анх Луйсвиллд танай эхийн ширээн дээр байхыг хараад авсан юм. Харин энэ зураг ийм жаазтай байгаагүй. Би сүүлд нь үүнийг хийсэн юм гэв. Каупервуд алтан гууны тагийг аятайхан гэгч нь хаагаад кармандаа буцааж хийв. Тэгээд тэр үеэс хойш би энэ зургийг үргэлж биедээ авч явдаг болсон юм гэж нэмж хэлэв. 

	Беренис инээмсэглээд:

	— Энэ зургийг та хэнд ч үзүүлдэггүй юм байгаа биз. Энэ ч бүр жаалхан байхын зураг шүү дээ. 

	— Юу боловч миний туйлын хүслэн болсон хүн. Одоо бол урьдынхаас бүр ч илүү их эрхэм хүн маань болжээ. Би амьдралынхаа туршид олон хүүхэнтэй танилцсан. Тэдэнтэй би тухайн байдлаас янз бүрээр харьцдаг байлаа. Гэвч энэ бүгдээс шалтгаалахгүйгээр надад чухам юу хэрэгтэйг өөртөө тодорхой төсөөлж боддог байлаа. Тань шиг ийм хүч чадал бүхий, хүнд тусламтгай омог бардам хүүхнийг л би аль хэдийнээс мөрөөдсөн юм. Миний тухай юу гэж ч бодсон болно. Гэхдээ намайг ам хэлээр минь биш, ажил үйлсээр минь дүгнэн цэгнээрэй. Та өөрийгөө надад хэрэг болно гэж бодоод над руу ирсэн гэж байна. Энэ үнэн. Та надад бүхнээс эрхэм. 

	Беренис гараа түүний мөрөн дээр тавив. 

	— Би шийдсэн. Амьдралдаа миний үйлдэх хамгийн дээд үйл бол танд туслах явдал гэж үзсэн. Гэхдээ та бид хоёрын хэн маань ч санаснаараа байж чадахгүй шүү дээ. Та өөрөө ч үүнийг мэдэж байгаа шүү дээ гэж Беренис тайван хэлэв. 

	— Мэдэхээр барах уу даа. Таныг надтай аз жаргалтай байгаасай, би өөрөө тантай амьдарснаар бас аз жаргалтай байх сан гэж хүсдэг. Таныг сэтгэл зовуурьтай байвал би сайн сайхан байж чадахгүй нь мэдээж хэрэг. Чикагод ялангуяа одоо, би маш болгоомжтой байхгүй бол болохгүй. Та ч ялгаагүй. Иймд зочид буудал руугаа одоохон буцах хэрэгтэй. Гэхдээ маргааш бол өөр хэрэг, 11 цагийн орчим та над руу утасдаарай. Уулзаж үүний талаар тодорхой ярилцъя. За жаахан хүлээж байгаарай гээд Беренисийн гараас хөтлөн унтлагын өрөө рүү оруулаад хаалга хааж, тасалгааны буланд байсан сайхан төмөр авдар луу очиж онгойлгон эртний грек финийн бөгжний цуглуулга бүхий гурван жижиг тэвш гарган ирж Беренисийн өмнө тавиад

	— Алиныг нь гэрлэлтийн бөгж болгон авмаар байна даа? гэв. 

	Гуйдаг нь биш, гуйлгадаг нь гэсэн маягтай үл тоомсорлох хайхрамжгүй дүрээр тэр бөгжнүүдийг эргүүлж тойруулан зарим онц сонирхсон нэгийгээ шагшран харж байв. 

	— Цирцея1 бол энэ мушгиралдсан мөнгөн могойг л сонгож авах байсан байх. Елена2 бол энэ ногоорон харагдах цэцгийн хүрэл хэлхээг л гэх байсан. Афродит3 бол чулуу атгасан нугалаатай гар хурууг л сайхан гэх байсан. Би бол гагц үзэмж хөөхгүй. Энэ бүдэгхэн өнгөтэй мөнгөн бөгжийг л авна. Үүнд хүч чадал, гуа сайхан шингэжээ гэж Беренис хэлэв. 

	— Огт санаандгүй зүйлийг л бодож олох юм даа Беви. Та бол хосгүй хүн шүү! гэж Каупервуд хэлээд түүний хуруунд бөгжөө зүүмэгцээ энхрийлэн үнсэв. 

	
ХОЁРДУГААР БҮЛЭГ

	Каупервудын ялагдсан ид үед Беренис ирснээр түүнд ямар тус хүргэв ээ гэвэл юуны өмнө санамсаргүй зүйл болон аз жаргалдаа итгэх итгэлийг тэр хүний сэтгэлд сэргээсэн явдал мөн. Беренисийг гүдэсхэн, ёстой амиа хичээсэн боловч өөрөөсөө арай эелдэг, илүү уян зантай гэдгийг Каупервуд ойлгож байлаа. Каупервуд эрх мэдэл олж авч түүнийгээ дур зоргоороо ашиглаж байхын тул мөнгөнд шунадаг байсан бол Беренис төрөлхийн олон талт авьяас чадлаа бүх л талаар илэрхийлэх боломж олж аван түүгээрээ өөрийнхөө гоо сайхны үзэл санааг хангахын тул мөнгийг эрхэмлэдэг байлаа. Тэр эмэгтэй өөрийгөө амьдралд байгаа урлагийн ямар нэг хэлбэрээр илэрхийлэхийг голчлоогүй, харин өөрийгөө болон амьдралынхаа бүх түүхийг урлагийн цогцолбор хэлбэр болгож харуулахыг их хүсжээ. Их мөнгө, эрх мэдэл олж авбал түүнийгээ маш бүтээлчээр ашиглах болно гэж Беренис байнга боддог болжээ. Том байшин, их газар, ямар нэг гоёлын аар саар зүйлд мөнгө зарахгүй, харин өөрийнхөө орчинд гоё сайхан, хүний сэтгэл зориг сэргэмээр байдлыг бий болгохыг хичээжээ. 

	Энэ санаагаа огт ярьдаггүй байсан нь түүний төрөлхийн зан бөгөөд Каупервуд ч Беренисийн энэ занг нарийн ойлгодоггүй байжээ. Беренисийг эелдэг зөөлөн зантай, уян сайхан сэтгэлтэй, ёс дүрэм сахидаг жигтэй сонин хүүхэн гэж боддог байсан Каупервуд шинэ өдөр болох, гэнэтийн салхи үүсэх зэргээр байгалийн хувиран өөрчлөгдөх шинэ шинэ сонин үзэгдлийг ажиглахаас ч илүү тэр хүүхнийг ширтэн харахдаа алжааж ядрахыг огт мэддэггүй байлаа. Маргааш юу болох бол? Дараа дахиад Беренистэй уулзахад энэ хүүхэн хуучин хэвээр байх болов уу, үгүй болов уу? Үүнийг Каупервуд тааж чадахгүй байлаа. Өөрийнхөө энэ хачин байдлыг ойлгосон Беренис энэ тухайгаа хэнд ч тайлбарлаж чадахгүй байжээ. Тэгээд Каупервуд болон бусад хүмүүс өөрийг нь байгаа байдлаар нь л ойлгог гэж бодно. Түүнээс гадна Беренис бол язгууртан хүний намбатай. Ерийн тайван, биедээ итгэл төгс байдлаараа энэ хүүхэн уулзаж учирсан бүх хүнийхээ анхаарал хүндэтгэлийг өөртөө татжээ. Түүнтэй холбоотой байсан ямар ч хүн үүнээс зайлсхийж чадсангүй. 

	Ерөөсөө эмэгтэй хүний ийм чанарыг бахархан гайхдаг байсан Каупервуд тэр хүүхний энэ эрхэм дээд чанарыг ойлгоод машид биширчээ. Бүр найман жилийн өмнө Луйсвиллд арван хоёр настай жаахан охин байсан үеийн зургаар нь тийм ухаантай, үзэсгэлэн гуа төлөв даруу залуу хатагтай болно гэдгийг тааварлаж мэджээ. Гэвч Беренис түүнтэй уулзахаар ирснээс хойш нэг зүйл Каупервудын сэтгэлийг шаналгадаг болов. Энэ бол сэтгэл их хөдөлсөн Каупервуд өөрийгөө ганцхан түүнд зориулна гэж сэтгэл зүрхнийхээ тэмүүллийг тэсгэлгүй илчлэхээр завдан байсан нь юм. Каупервуд үнэхээр тэгж бодлоо гэж үү? Анхны гэрлэлт, ялангуяа хүүхэдтэй болж гэр бүлийн нэг янзын тайван амьдрал тогтсоны дараа Каупервуд гэр бүл дурлалын жирийн зарчмыг өөртөө огт таарахгүй юм байна гэдгийг бүрэн ойлгожээ. Залуу, үзэсгэлэн төгс Эйлинтэй нууц янагийн холбоо тогтоож улмаар тэр хүүхний гал халуун дурлал Каупервудыг түүнтэй гэрлэхэд хүргэсэн явдал үүний тод баталгаа болжээ. Тухайн үед шударга үйл ажиллагаа, Эйлинд дурласан сэтгэл хоёр тэгш эрхтэй хосолжээ. Гэвч энэ үеэс эхлэн Каупервуд өөрийгөө бодож санаснаараа явах чөлөөтэй хүн гэж үзжээ. Каупервуд тогтвортой байдлыг хэзээ ч эрхэмлэж үзээгүй ажээ. Харин найман жилийн турш Беренисийг эрхэндээ оруулахын тул ятгасаар байлаа. Одоо яаж өөрийнхөө үнэн байдлын тухай түүнд илэн далангүй ярих вэ гэж бодох болов. Түүнийг их ухаантай хурц сэргэлэн гэдгийг Каупервуд мэдэж байв. Ерийн нэг хүүхнийг бүрэн итгүүлдэггүй юм аа гэхэд номхруулж дөнгөх худал хуурмаг үг энэ хүүхний хувьд бол ашиг тус болох нь үгүй билээ. 

	Яг энэ үед Каупервудын нэг нууц янаг Арлет Уэйн гэгч хүүхэн германы Дрезденд сууж байжээ. Зөвхөн нэг жилийн өмнө Каупервуд энэ хүүхэнтэй учран нөхөцжээ. Айова муж улсын нэгэн бяцхан хотод сууж байсан тэр хүүхэн чадал авьяасыг нь дарж үгүй болгох аюултай тэр орчноос гарахыг хүсэн Каупервудад захидал бичиж дотор нь зургаа хийгээд явуулжээ. Тэгээд захидлын хариуг хүлээж ядаад бага зэргийн мөнгө зээлдэж Чикагод хүрэлцэн ирж Каупервудын конторт шууд очжээ. Зураг түүний зорилгыг биелүүлэхэд тус болж чадаагүй байсан бол биеэрээ ирээд тэр хүүхэн амжилтад хүрчээ. Учир нь Арлет зөвхөн зоригтой, өөртөө итгэх итгэл төгсөөр барахгүй Каупервудын санаанд таарах онцгой зан ааштай ажээ. Түүнээс гадна тэр хүүхэн зөвхөн ашиг завшаан хайх санаа агуулсан хүн биш, бас ч хөгжимд их дуртай, сайхан хоолойтой аж. Энэ бүгдийг ойлгосон Каупервуд түүнд туслахаар шийджээ. Арлет бэлэвсэн эхтэйгээ хамт сууж байсан муу жижиг байшингийнхаа зургийг авчирч үзүүлсэн бөгөөд мөн хүний зэрэгтэй байж амь тэжээхийн тул үүргийн худалдаа эрхлэгч эх нь яаж тэмцэж байсан зэрэг сэтгэл хөдөлгөм зүйлийг ярьсан нь түүний амьдралын хүнд нөхцөлийг аргагүй илэрхийлэх ажээ. 

	Тэр эмэгтэйн хэрэгцээг хангах хэдхэн зуун доллар Каупервудын хувьд бол юухан ч биш билээ. Тэр аливаа хүний хувиа хичээсэн байдлыг таашаан үздэг бөгөөд одоо сэтгэлийг нь Арлет ихэд хөдөлгөсөн учир түүний ирээдүйн амьдралыг зохион байгуулахаар шийджээ. Эхлээд Чикаго хотын шилдэг багш нараар хичээл заалгаж дараа нь болно бүтнэ гэж үзвэл түүнийг гадаадад явуулахаар шийджээ. 

	Харин ямар нэг хэмжээгээр нэр хүндээ гутаахгүйг бодож Арлетын мэдэлд тусгай төсөв гаргаж өгөөд эхийгээ Чикагод авчирч хамт суухыг Каупервуд түүнд зөвлөсөн бөгөөд одоо ч тэр төсөв нь хүчинтэй байгаа билээ. Арлет жижигхэн байшин хөлслөн аваад эхдээ захиа бичиж ирүүлээд тохитой суурьшихад Каупервуд тэдний байнгын зочин болжээ. Арлет ухаантай бөгөөд зорьсон зорилгодоо хүрэхийн тул хүчээ зориулдаг ажээ. Аажмаар Каупервуд тэр хоёрын хооронд их дотно нөхөрсөг харьцаа тогтжээ. Каупервудын нэр хүндийг муутгах ямар ч санаа Арлетад байсангүй. Беренисийг Чикагод ирэхээс өмнөхөн Каупервуд удахгүй хотоос гарч явах байх гэдгээ мэдээд Арлетийг Дрезден рүүгээ буцаж явахыг ятгажээ. Беренис байгаагүй сэн бол Каупервуд Герман руу тэр хүүхнийд очих л байсан. 

	Гэвч одоо түүнийг Беренистэй жишиж үзэхэд тэр хүүхэн Каупервудад аль ч талаараа юухан ч биш болжээ. Беренис түүний зүрх сэтгэлийг бүрэн эзэмджээ. Гэвч Арлетын хөгжмийн авьяасыг Каупервуд сонирхсоор байсан бөгөөд түүний амжилтыг үзэхийг хичээж байсан учир хойшид ч түүнд тусламж үзүүлэх бодолтой байлаа. 

	Гэхдээ тэр хүүхнийг өөрөөсөө бүрэн холдуулах нь зөв гэж үзжээ. Энэ бол Каупервудад ялимгүй зүйл байлаа. Тэр хүүхэн Каупервудад хэрэггүй болж, одоо амьдралаа цоо шинээр эхлэх болжээ. Каупервудыг туйлын үнэнч байхгүй бол харьцаагаа тасална гэж Беренис шаардвал ямар ч хүч чармайлт гаргахаас татгалзахгүйгээр ганцхан түүний хүслэнг биелүүлэхэд хэрэгтэй бүхнийг хийхэд Каупервуд бэлэн байлаа. Түүний төлөө юуг ч зориулж болно гэж сэтгэн Каупервуд залуу багын цагаас улам илүү их мөрөөдөлд автагдан ирээдүйгээ төлөвлөжээ. 

	
ГУРАВДУГААР БҮЛЭГ

	Маргааш өглөө нь арав жаахан өнгөрч байхад Беренис түүн рүү утасдаж Каупервудын клубт уулзаж ярилцахаар тохиролцов. 

	Беренис тусгай шатаар өгсөж явахдаа Каупервуд өөрийг нь зогсож байгааг олж харжээ. Унтлагын өрөө, зочид хүлээн авах тасалгаанд нь нэл цэцэг харагдаж байв. Беренис түүнийг харж инээмсэглэн шатаар аажим өгсөхөд Каупервуд ялалтдаа бүрэн итгэхгүй эргэлзэн энэ маань түрүүчийнхээ шийдвэрийг өөрчлөөгүй байгаа даа хэмээн сэтгэл зовж тэр хүүхний нүүрийг ширтсээр байв. 

	Беренисийг дөнгөж босгоор давмагц тэврэн авсан хойноо л түүний сэтгэл сая тайвшрав. 

	— Та ингээд хүрээд ирдэг байжээ! гэж Каупервуд жаргалдаа бас л итгэхгүй байдалтай нүүр өөд нь ширтэн баяртайгаар хэлэхэд Беренис түүний тэр эргэлзсэн байдлыг шоолон инээвхийлж

	— Та ирэхгүй гэж бод оо юу? гэж асуув. 

	— Би яаж баттайяа итгэх бил ээ? Үүний урьд та хүсэл бодлоос минь ямагт тэс хөндлөн загнадаг байсан. 

	— Тэр ч тийм ээ. Гэвч яагаад ийм болов гэдгийг та мэдэж байгаа. Иймээс бүх юм урьд өмнийнхөөс өөр болсон гээд Беренис түүний уруулыг шимэв. 

	— Чиний ирсэн явдал надад ямар их нөлөө болсныг чи ойлгодог ч болоосой гэж сэтгэл догдлон хэлээд, — Би шөнөжингөө нүд аньсангүй. Ер унтахын хэрэг үгүй юм шиг санагдаж байлаа... Сувдан цагаан шүд..номин цэнхэр нүд... ягаан уруул..гэж гайхан шагшраад нүдийг нь үнсэж, — Бас наран цацраг шиг алтан шаргал үс гээд түүний хонгор үсийг нь бахдан илэв. 

	— Хонгор жаал минь шинэ тоглоомтой болох нь энэ дээ!

	Беренисийн шогтой боловч эелдэг инээмсэглэлийг хараад сэтгэл хөдөлсөн Каупервуд түүнийг чанга тэвэрч гар дээрээ өргөв. 

	— Фрэнк, тавиач! Үс! Үс!.. Чи намайг сэгсийлгэж гүйцлээ! 

	Ханан зуухнаа ассан галын дөлөнд туяаран гийсэн унтлагын өрөө рүү тэврэн ороход Беренис инээж гараас нь мултрах гэж оролдон байсан боловч түүнийг маш шаргуу загнасан тул буулт хийж түүний тэвчээргүй байдлын нь эрхэнд оржээ. 

	Беренисийн шоглон хэлснээр Фрэнкийн ухаан бодол төлөвшиж тайван ярих боломжтой болох үес аль хэдийнээ хэвийсэн байлаа. Тэр хоёр задгай зуухны өмнөх цайны ширээ рүү сууцгаав. Аль болохуйц удаан хугацаагаар түүнтэй хамт байх хүсэлтэйн улмаас Чикаго хотноо үлдэх бодолтой байгаа гэхдээ бусдын анхаарлыг татахгүйн тулд тэд зарим зүйлийг бодолцох хэрэгтэй болсон зэргийг Беренис ярихад энэ нь Каупервудын сэтгэлд нийцжээ. Энэ үед Каупервудын нэр хүнд маш аюултай байдалд орсон бөгөөд Эйлинийг Нью-Йоркт сууж байгааг бүгд мэдэцгээсэн энэ үед Беренис шиг сэтгэл татам гоё хүүхэнтэй хамт яваа үзэгдвэл хэвлэлийн бай болж шуугиан дэгдэх байсан учир тэр хоёр явж болохгүй байлаа. 

	— Концессоо үргэлжлүүлэх үү? Эсвэл зогсох уу? гэдэг асуудал бол миний ажил дуусаж, бүтээн байгуулсан хотын төмөр замын шугамыг алдлаа гэсэн үг биш. Би энэ шугамыг олон жилийн хөдөлмөрөөр байгуулж, түүний акцыг олон мянган хувь нийлүүлэгчид худалдан авсан юм. Тэгэхлээр шүүхийн шийдвэргүйгээр энэ акцыг надаас ч, тэдгээр хувь нийлүүлэгчдээс ч хураан авах эрх хэнд ч байхгүй гэж Каупервуд ярив. 

	— Харин одоо, Беви, үүнийг хэн хэндээ гомдолгүйгээр зохих үнээр нь худалдан авч чадах нэг буюу хэд хэдэн санхүүч, эсвэл хувь нийлүүлсэн нийгэмлэгийг олж мэдэх хэрэгтэй байна. Тэгэхдээ энэ бол агшин зуурын дотор хийх ажил биш, харин удаан хугацаа хэрэгтэй болно. Одоогоор би үүнийг өөртөө тустай ажил гэж хийхээр шийдээгүй, мөн энд ирж ажил хэргийн чанартай санал хэлэх хүн ч байхгүй, хотын төмөр замын тээврээр ашиг олох нь их хэцүү ажил гэдгийг хүн бүгд мэдэж байна. Дараа нь төмөр замыг гартаа авахыг хичээж байгаа хэн ч болтугай, миний дайсан ч эсвэл ямар нэг хувь нийлүүлсэн компани ч, шүүхийн чирэгдлийг тойрон гарахгүй гэж Каупервуд ярьж байв. 

	Хувь нийлүүлэгч буюу эсвэл том санхүүчийн нэгтэй байгаа юм шиг Каупервуд түүнтэй зэрэгцэн суугаад ярьж байв. Түүний ярьж буй санхүүгийн ажлын нарийн тодорхой зүйлийг Беренис төдий л сонирхоогүй боловч энэ ажлыг Каупервуд өөрөө хэчнээн их сонирхдог, ямар их ухаан хүч зарцуулдгийг тэр хүүхэн ойлгож байв. 

	— Чи бол их ухаантай, арга мэхтэй учир чамайг юу ч дийлэхгүй гэдгийг л би ойлгож байна гэж түүний яриаг таслан Беренис дуугарав. 

	— Тийм ч байж магадгүй, гэлээ ч гэсэн үүнд их цаг зарах хэрэгтэй. Эдгээр замыг борлуулах гэсээр байтал олон жил өнгөрнө биз. Тэгээд бас ингэж удаашрах нь надад багагүй хохирол учруулж болох юм. Өөр ямар нэг шинэ зүйлийг хийе гэхэд энэ ажлаа нэг тийш нь болгохгүй бол ихээхэн эвгүй байдалд орох болно гэж хүүхний магтаалд бахархсан Каупервуд хэлээд том цайвар нүдээ нэг цэг дээр тусган ширтэв. 

	— Чамаас өөр надад хэрэгтэй юу байх вэ! Бүх зүйлээ орхиод чамтай нэг тийш аялан явах л хэрэгтэй байна. Чамайг мөнгөтэй зүйрлэж болохгүй. Мөнгөнөөс хамаагүй илүү шүү дээ. Мөнгөний төлөө асар их цаг зарцуулснаа дөнгөж сая л ойлгож байгаагаа бодоход надад тун хачин санагдах юм гээд инээмсэглэн Беренисийг энхрийлнэ. 

	Беренис энэ яриаг сонсоод түүнийг эрхэндээ оруулсныг бахархан ойлгож улам наалинхай аашлав. 

	— Чи зөв ярьж байна. Чи яг л хурдаа авсан уурын тэрэг шиг давхиж буй атлаа хаашаа нисэж яваагаа өөрөө мэдэхгүй юм гэж Беренис хариулаад түүний үсийг нь өрвийлгөж, алгаараа хацрыг нь илэв. 

	— Би чиний амьдралын тухай, ололт амжилтын тухай үргэлж бодож байлаа. Чамайг богино хугацаагаар гадаадад явж Европыг үзвэл тун сайн хэрэг гэж би бодох юм. Чи энд юу хийх юм бэ? Мөнгөө л зөвхөн ихэсгэхийн төлөө юу? Үнэндээ Чикаго ч тийм сонирхолтой хот биш дээ. Их зэвүүн газар юм. 

	— Тэр ч арай л юу бол доо. Яах вэ муу тал ч бий нь бий л байх. Би энд мөнгө олох л гэж ирсэн хүн шүү дээ. Надад гомдмоор юм алга гэж Каупервуд Чикаго хотыг өмөөрөв. 

	— Тийм ээ, үүнийг би мэднэ. Гэхдээ Фрэнк минь гээд хэлэх үгээ бодож болгоомжтойгоор, — Чамайг би их том хүн гэж боддог. Би үргэлж ингэж бодож байсан хэмээн гомдол зовлонг тэсвэрлэж туулсан Чикаго хотоо ингэж өмгөөлж байгаад нь бага зэрэг гайхсан Беренис хэлэв. Тэгээд чамд одоо ажил гээд байлгүй ийш тийш явж, юм үзэн амарсан нь дээр юм биш үү? Мөнгөнөөс илүү алдар нэр, магтаал сайшаалыг чамд өгч чадах нийгмийн том барилга барьж эхлэх хэрэгтэй юм гэдэг санаа Англи, Францаар аялж байхад минь төрж ч магадгүй. Бид хоёр ер нь Францад л суух юм сан. Яагаад тийш явж тэдэнд ямар нэг шинэ зүйлийг байгуулж өгч болохгүй байх вэ? Лондон хотын тээвэр юм уу, эсвэл түүнтэй төстэй ямар нэг ажил сэдвэл ямар вэ? Ямар ч болсон Америкаас л явах хэрэгтэй байна гэхэд Каупервуд сайшаасан маягтай инээмсэглэв. 

	— Ажил хэргийн чанартай тийм чухал асуудлыг гоё цэнхэр нүдтэй, алтан шаргал үстэй гуа хүүхэнтэй өөд өөдөөсөө харж суугаад энгийн яриагаар хэлэлцэх нь баахан зохимгүй мэт санагдавч чи их зөв цэцэн ярьж байна, Беви. Дараа сарын дундуур, ер нь их удалгүй бид хоёр гадаадад явна. Тэгээд чиний сэтгэлд таарах ямар нэг юм олж хийхийг бодъё. Жилийн өмнө Лондоны газар доогуурх төмөр замын тухай над сануулж байсан юм. Тэр үед тун завгүй байсан учир би яаж ч чадаагүй. Харин одоо бол ч..гээд хүүхний гарыг зөөлөн илэв. 

	Беренисийг явахад бүрий барай болсон байв. Тэр хүүхэн инээмсэглэн их тайван байдалтайгаар Каупервудын захиалсан тэргэнд суув. 

	Түүнийг явсны дараа төдхөн Каупервуд өчигдрийнхөөсөө шал өөр хүн болж сэтгэл баясан гадагш гарахдаа маргааш өглөө итгэмжилсэн хүнтэйгээ зөвлөж, хотын дарга болон зарим нөлөө бүхий хүмүүстэй өөрийн мэдлийн олон газраа яаж, хэрхэн борлуулах тухай ярилцуулахаар түүнийг явуулна хэмээн дараах өдрийн ажлаа төлөвлөн бодож байв. Тэгээд Беренис ирнэ. Бүх л амьдралдаа мөрөөдөж явсан хүсэл ингээд биелэв! Ямар ч сүйрэл алга! Амьдрал гэдэг бол зөвхөн мөнгө биш, харин дурлал мөн! гэж бодов. 

	
ДӨРӨВДҮГЭЭР БҮЛЭГ

	Нэг жилийн өмнө английн хоёр хөрөнгөтөн Филипп Хеншоу, Монтелью Гривс нар англи болон бусад олон газар, төмөр зам, хотын тээврийн шугам зам, мөн том завод барих гэрээ байгуулах талаар ихэд алдаршсан Лондон Нью-Йоркийн хэд хэдэн банкны эзэд, зуучдаас Каупервудад захидал авчраад Лондоны газар доорх зам барих саналыг түүнд гаргажээ. 

	Лондоны төвийн Черинг-кросс өртөөнөөс саяхан орон сууцны том хороолол болж хувирсан Хэмптэд өртөө хүртэл дөрөв, таван бээр урт газар доогуурх төмөр зам барих төлөвлөгөөг хэрэгжүүлэхийн тул арван мянган фунт стерлинг цахилгаан тээврийн нийгэмлэгт (хотын тээврийг өргөжүүлэх зорилгоор байгуулагдсан английн компани) оруулж түүний хувь нийлүүлэгч нь болоод тэд төдий л удаагүй ажээ. Энэ барилгын заавал биелүүлэх болзлын нэг бол газар доогуур баригдах шинэ шугам Черинг-Кроссын өртөөг шууд харьцаагаар (тивтэй английг холбох үндсэн судас болсон английн өмнөд болон зүүн өмнөд нутгийг үйлчилж байсан төмөр замын эцсийн буудлыг) Юстон Стейшнтэй (Шотландтай Английг холбон баруун хойд нутгийг үйлчилж байсан төмөр замын эцсийн буудал) холбох ёстой байв. 

	Цахилгаан Тээврийн Нийгэмлэг хувь нийлүүлсэн хөрөнгөнд гучин мянган фунт стерлинг оруулаад байгаа гэж ноён Гривс, Хеншоу хоёр Каупервудад ярьжээ. Тус компани шинэ шугам барих, түүнийг ашиглах, хувийн өмч болгох эрхийн акт баримтыг парламентын хоёр танхимаар оруулан авч амжжээ. 

	Гэвч тус нийгэмлэг тавьсан зорилгодоо бүрэн хүрэхийн тул нэлээд их мөнгийг нэг хэсэг хүнийг худалдан авахад биш, харин Гривс, Хеншоу нарын битүү дохио өгснөөр (тэднийг Каупервуд сайн ойлгож, бусад хүмүүс ч учрыг мэдсэн бололтой) комиссын нөлөө бүхий хүмүүсээс ивээл дэмжлэг олж чадах янз бүрийн аргатай хүн олох хэрэгцээнд английн олон нийтээс парламентын талаар баримталдаг бодол санааг үл хайхран зарцуулах хэрэгтэй болжээ. Ийм арга хэрэглэх нь ялангуяа англид нийгмийн тэр том барилга хувь хүний үүрдийн эзэмшил болдог учир түүнийг барих хөнгөлөлттэй гэрээг олж авах гэж хөндлөнгийн жирийн хүн хөөцөлдөхөөс илүү бүтэмжтэй байдаг амой. Ингээд буурь суурь, арга самбаа, нийгмийн нэр хүнд, техник болон хууль цаазын мэргэжлээр гарамгай гэж английн нийслэлд ихэд алдаршсан Райдер, Бэллок, Жонсон болон Ченс нарын фирмээс тусламж гуйх болжээ. Энэ алдартай фирм янз бүрийн нийгэмлэгийн том хувь нийлүүлэгчид болон дарга нартай нь зузаан холбоотой байжээ. Энэ фирм зөвхөн комиссын гишүүдэд нөлөөлж чадаад парламентад зөвшөөрлийн акт оруулснаар барахгүй харин уул актыг гартаа оруулж аваад анхны төлсөн гучин мянган фунт стерлинг дуусахад Гривс, Хеншоу нарыг байгууллагадаа татан оруулж чадсан тийм хүмүүсийг хайн олж авчээ. Гривс, Хеншоу хоёр Черинг-Кросс ба Хэстедийн шугамын хоёр жилийн гэрээг олж аваад жилийн өмнө арван мянган фунтийг бэлэн мөнгөөр тушаажээ. 

	Гэрээний болзол нэлээд хатуу байсан. Цахилгаан Тээврийн нийгэмлэг гэрээнд заасан хугацаанд уул барилгыг дуусгахын тул барьцаа болгож улсын үнэт цаасаар жаран мянган фунт стерлингийг банканд оруулахыг зөвшөөрөх ёстой ажээ. 

	Гэрээний болзлоор жирийн зээллэгийн хүүтэйгээр шаардагдах үнэт цаасыг банканд оруулахыг зөвшөөрөх банк, санхүүч нар зөндөө л бий байх гэж Лондоны тэр хоёр ноён Каупервудад ярьж байлаа. Тэгээд бас парламентын гишүүдийг аргалж чадвал ажлын дуусгах хугацааг сунгуулж ч болно. 

	Хэдийгээр тэд хүч чармайн жил хагас зүтгэж уул ажилд дөчин мянган фунт стерлинг бэлэн төлж, барьцаанд жаран мянган фунтийг үнэт цаасаар оруулсан боловч газар доорх зам барилгын туннел барихад шаардагдсан нэг сая зургаан зуун мянган фунтийг бас л олж чадаагүй байжээ. 

	Үүний шалтгаан нь Сити - өмнөд Лондоны нэлээд орчин үеэр баригдсан метро амжилттай ажиллаж байсан боловч шинээр түүнээс урт, их зардал гаргаж барих метро нь зардлаа төлж орлого оруулна гэдэгт английн хөрөнгөтнүүд итгэхгүй байсантай холбоотой юм. Ажиллаж байсан хоёр шугамын төмөр замыг зарим газар ил гаргаж заримдаа туннелд оруулан тавьсан нь бүрэн газар доорх шугам болж чадсангүй. Үүний нэг нь районы төмөр зам нэртэй таван бээр гаруй урт, нөгөө нь метрополитен гэж алдаршсан хоёр бээр урт бөгөөд хоёр шугам хоорондоо сүлжилдэн явах гэрээтэй ажээ. Энэ хоёр шугамд уураар хөдлөх толгой үйлчилж байсан учир туннелийн хана, зорчигчдын тавцан нь бохир, хөө тортогт харлажээ. Энэ хоёр шугамын аль нь ч орлого муу байсан. Тэгээд бас хэдэн сая фунт зарж шинээр барих төмөр замыг орлоготой болно гэж баталсан хүнгүй учир уул барилгын ажил английн хөрөнгөтнүүдийн сонирхлыг төдий л татсангүй. Энэ нь дэлхийн бусад хэсгээс мөнгө гуйхад хүргэж ноён Гривс, Хеншоу нарыг Берлин, Парис, Нью-Йоркоор дамжуулан эцэст нь Каупервуд руу авчирчээ. 

	Ноён Хеншоу, Гривс нарын ярьж байсан яг тэр үед Каупервуд Чикагогийн золгүй явдалд бодол санаа нь 


автагдсан байсан учир тэднийг төдий л анхааралтай сонсож чадаагүйгээ сүүлд Беренист ярьжээ. Харин одоо онцгой эрх олох тэмцэлдээ бүрэн ялагдаж, ялангуяа Беренист Америкаас гарч явах тухай сэдэж ярьсны дараа Каупервуд тэдгээр ноёдын гаргаж байсан санал, хэлж байсан төлөвлөгөөний тухай санажээ. Тэд нар шиг туршлагатай наймаачид хиймээргүй зүйл асар их зардлыг уг барилгын ажилд гаргажээ гэж тэр үед Каупервудад санагдсан ажээ. Чикагод Каупервудын аргагүйд хэрэглэсэн луйваргүйгээр хэт их орлогоос татгалзан уул барилгын ажлыг өргөтгөх ямар бололцоо байгааг мэдэхийн тул Лондоны энэ газар доорх замын барилгын ажлын байдалтай танилцах нь түүнд бас л хэрэгтэй байв. Энэ хүн хэдийнээ саятан болсон учир дахиад л мөнгөний төлөө бүх насаараа хөөцөлдөх ямар шаардлага байх вэ? Өнгөрсөн ийм түүхтэй өнөөгийн үйл ажиллагааг нь түүний дайснууд хэвлэлд бичиж ихэд шуугиан дэгдээж нэр хүнд нь унасан хүнд ялангуяа худалдааны хэлэлцээр жинхэнэ цэвэр үнэнчээр явагдахын үлгэр жишээ газар гэж алдаршсан Лондонд сайн нэр олж авах нь юутай сайхан билээ. Энэ бол Америкт хэзээд олж чадаагүй нийгмийн тийм байр суурийг олж авах бололцоог олгоно гэсэн үг. Ийм бодол түүнийг зоригжуулжээ. Үүнийг амьдрал үзээгүй жаал охин Беренис түүнд хэлж өгсөн юм. Тэр охин төрөлхийн авьяас зөн бэлгэ сайн учир Каупервудад ямар бололцоо олдож байгааг харж чаджээ. Лондоны барилгад оролцохын хэтийн төлөв, Беренистэй тогтоосон холбоо ирээдүйд юу болох, есөн жилийн өмнө хурандаа Натаниэл, Жимистэй хамт Кентуккаас Беренисийн эхийн байшин руу явсан жирийн хөнгөн хийсвэр үйл явдлаас бүх юм үүсэн гарсан зэргийг бодоход үнэхээр гайхалтай ажээ. Сайн юм муу юмнаас төрж гарахгүй гэж хэн хэлсэн юм бэ?

	
ТАВДУГААР БҮЛЭГ

	Каупервудтай харьцах шинэ харьцаандаа алгуур дасаж эхлэх үед Беренис өөрийн амьдралд саад тотгор болох аюултай зүйл байгааг цэгнэн үзэж тэр тухай үргэлж сэтгэл түгшин боддог болжээ. Каупервуд руу анх очихоор эрс шийдсэн тэр үед ч Беренис энэ аюул заналыг ухаарч байсан бөгөөд харин одоо тэр хүүхэн цаг мөч алдалгүйгээр тулгарсан аюулын эсрэг нууцаа хамгаалан туйлбартай байх ёстойг ойлгож байлаа. 

	Нэгдүгээр гол асуудал бол үнэнч боловч хартай эхнэр Эйлин байлаа. Эйлин нөхрөө Беренист сэтгэлтэй болж гэж мэдвэл тэр хүүхнийг устгахын тулд ямар ч арга хэрэглэхээс буцахгүй хүн ажгуу. Хоёр дахь аюул бол сонин хэвлэл байлаа. Хэрэв тэр хоёрыг олны дунд сэжигтэй харагдахаар хамт явбал сонинууд Беренис Каупервудтай ямар холбоотой болохыг нийтэд шууд зарлан мэдээлэх болно. Мөн түүнчлэн Беренис эхдээ яагаад ийм алхам хийх болсноо тайлбарлах хэрэгтэй болсны гадна бас дүү Рольфигээ Каупервудын дэмжлэгээр амьдралтай болгохыг Беренис найдаж байлаа. 

	Энэ бүгд бол Беренист байнга болгоомжтой, уран арга заль, зоригтой байж тухайн байдлаас буулт хийх юм уу хохирол амсахад бэлэн байх хариуцлагыг хүлээлгэж байгаа хэрэг. 

	Энэ тухай Каупервуд бас л боддог байсан. Беренис түүний амьдралд чухал суурь эзлэх болсон учир Каупервуд тэр хүүхний сайн сайхан байдлыг хангах, тэр хоёрын холбоог бэхжүүлэхэд саад болох зүйлийг даван туулах талаар байнга боддог болжээ. Мөн Лондоны газар доорх шугамын барилгын тухай ноцтой бодож эхэлсэн. Ингээд дараа өдөр нь Беренисийг болзсон цагтаа орж ирмэгц Каупервуд түүнд энэ тухай шууд ярьж эхлэв. 

	— Беви, Лондоны ажлын тухай чиний ярьсан зүйлийг би бодсоор байна. Энэ ер нь тун сайхан санаа байна. Тэнд ямар нэг бололцоо байгаа нь эргэлзээгүй гэж тэр хэлэв. 

	Тэгээд энэ хугацаанд бодож боловсруулснаа дурдаад мөн Лондоны гэрээ байгуулагчтай ярьсан зүйлээ тодруулан ярив. 

	— Тэд нарын гаргасан санал хүчин төгөлдөр байгаа эсэхийг мэдэхийн тулд юуны өмнө бие хүн Лондонд явуулах хэрэгтэй юм. Уул санал хүчинтэй хэвээр байгаа бол зам шулуудаж, чиний санаа ч хэрэгжин биелэх нь тэр хэмээн Каупервуд нэмж хэлэв. 

	Чи их сайхан санал гаргаж гэсэн шиг Каупервуд түүнийг эелдгээр харж инээмсэглэв. 

	— Сонины шуугиан, Эйлиний дайралт хоёроос бид болгоомжлох хэрэгтэй байна. Эйлин бол ухаан муутай, хөнгөн хийсвэр хүн. Тэр ухаан бодлоороо удирдуулахгүй, харин сэтгэлийн хөдөлгөөндөө хөтлөгддөг. Хүн амьдралын явцад санаа зоригоосоо гадуур өөрчлөгдөж болдог гэж өөрийнхөө туршлагаас түүнд тайлбарлахыг би хэчнээн оролдовч тэр ойлгож чадахгүй байгаагаар барахгүй, харин хүн санаснаараа л өөрчлөгдөж чадна гэж тэр үздэг гээд Каупервуд инээмсэглэв. Тэгээд,

	—      Бүх амьдралаараа нэг л хүнд дурлах ёстой гэгч онолыг баримталдаг хүүхэн байгаа юм гэхэд;

	—      Чи энэ онолын эсрэг байдаг хүн юм гэж үү? гэж Беренисийг асуухад;

	— Яалаа гэж дээ, би үүнийг сайхан зуршил гэж үздэг боловч өөрөө би хэзээ ч ийм байгаагүй нь харамсалтай гэж хариулав. 

	—      Тийм болох ч үгүй биз гэж Беренис ёжилсон маягтай хэлэв. 

	— Байз л даа, би яриад дуусгачихъя. Урьд би Эйлинд маш дурлаж байсан бол одоо тэр дурлал алга болжээ. Эйлин үүний учрыг ойлгохгүй дэмий харамсаж, тэр харамсал нь ямар нэг үзэн ядалт болон хувирсан буюу эсвэл тэр өөрийгөө үүнд итгүүлэх гэж оролдож байж болох юм. Эйлин миний эхнэр гэж надаар овоглож явдагтаа бахархдаг нь л тун муу юм. Эйлин нийгмийн дунд гялалзаж явахыг тун их хүсдэг бөгөөд тэр хүслийг нь хангах бололцоо олгохыг би ч хичээдэг байсан. Ингэх нь бид хоёрын хэн хэнд нь хэрэгтэй гэж би боддог байсан. Гэвч удалгүй Эйлиний мөхөс ухааныг ойлголоо! Дараа нь Чикаго хотноо сууж их саналаасаа няцаж, Нью-Йорк руу сэтгэл тэмүүлэх боллоо. Мөнгөтэй хүнд бол үнэхээр сайхан газар даа. Тэгээд тэнд суурьшихаар шийдлээ. Эйлинтэй үргэлж хамт байх нь албагүй гэдэг бодол надад төрлөө. Чи үнэмшихгүй байж болно. Ийм бодол надад анх удаа Луисвильд чиний зургийг харсан цагаас бий болсон юм. Одоо тэр зураг миний халаасанд явдаг. 

	Үүний дараа Нью-Йоркт байшин барихаар шийдэж түүнд алсдаа байнга суух болж магадгүй гэдэг бодолтой түүнийгээ зургийн үзэсгэлэн болгосон юм. Тэгээд чамайг надад зохих анхаарал тавьж эхэлбэл..гэтэл Беренис түүний үгийг тасалж;

	— Тэгээд хэзээд би орохгүй тэр гоё байшинг надад зориулан барьсан юм уу? Хачин юм даа! гэж бодлогошрон хэлэхэд:

	— Амьдрал гэж ийм л байх юм. Чи бид хоёр аз жаргалтай амьдарч чадна шүү дээ гээд Каупервуд санаа алдав.

	— Тэгэлгүй яах вэ. Надад зүгээр л хачин мэт санагдсан юм. Эйлинийг л гомдоохгүй байхыг би хичээнэ гэж Беренис хариулав. 

	— Чамайг сайхан санаатай, их ухаантай хүүхэн гэж би мэднэ. Хүнд байдлаас яаж гарах аргыг чи надаас ч илүү бодож байж магадгүй юм. 

	— Бодож ч болох юм гэж Беренис тайван хариулав. 

	— Эйлинээс гадна сонин хэвлэл гэж хэцүү юм байна. Сониныхон надыг газар сайгүй мөрдөж байна. Лондоны газар доорх шугамын барилга, тэр ажилд намайг оролцох гэж байгааг дуулбал даруй бөөн шуугиан дэгдээнэ. Чиний нэрийг надтай холбосон сураг гарвал ангаахай шүүрэгч элээ мэт чамайг мөрдөх болно. Иймд миний бодлоор бол Лондон явахдаа би чамайг өргөж авсан эцэг юм уу эсвэл чиний асрамжлагчийн дүрээр явж юмыг чинь харж хандах нэрийдлээр чамтай хамт байх ганц арга сүвэгчилсэн нь дээр байх. Энэ саналыг чи юу гэж бодож байна?

	— Үүнээс дээр арга мэдэхгүй байна. Харин Лондон явах тухай асуудлыг дахин сайн бодох хэрэгтэй юм. Би ганцхан өөрийнхөө төлөө санаа зовж байгаа юм биш ээ гэж Беренис алгуурхан хариулав. 

	— Үүнийг би итгэж байна. Ялимгүй аз дайрахад л бид энэ бэрхшээлийг даван туулна. Бид хоёр олны өмнө хамт яваа л үзэгдэхгүй байхыг хичээх хэрэгтэй болж байна. Юуны урьд Эйлинийг саатуулах ямар нэг арга олох хэрэгтэй юм. Эйлин чиний тухай бүгдийг мэднэ. Бүр Нью-Йоркт намайг танайхаар үргэлж очиж байсан үеэр чи бид хоёрын хооронд ямар нэг холбоо байна гэж тэр сэжиглэж байсан юм. Тэр үед чи намайг тоодоггүй байсан учир энэ тухай чамд ярьж чадаагүй юм. 

	— Бүрэн ойлгоогүй байсан. Чи ч таахад хэцүү оньсого шиг байсан шүү.

	— Одоо би ямар байна?

	— Бас л хэвээрээ байх шиг байна.

	— Тийм ч үгүй байх аа. Харин Эйлинийг яахаа мэдэхгүй байна. Их хартай хүүхэн байгаа юм. Одоохондоо намайг энд сууж хааяа Нью-Йорк очоод байхаар гайгүй шиг л байна. Харин удаан хугацаагаар явж Лондонд суух болбол сонинуудад янз бүрийн тааврууд гаргах болно гээд дуугүй болов. 

	— Эйлинийг элдвийн юм чалчих буюу эсвэл хойноос чинь ирж хэрүүл шуугиан дэгдээнэ байх гэж чи айж байна уу?

	— Тэгнэ. Тэгэхгүй гэж хэлэхэд хэцүү байна. Түүнийг зугаацуулах ямар нэг юм байвал яах ч үгүй хүн дээ. Сүүлийн жилүүдэд архинд ороод юу ч хийхээс буцахгүй болсон юм. Хэдэн жилийн өмнө архи уучхаад амиа хорлох гэж байхад нь (Беренисийн царай барайжээ) хаалгыг нь эвдэж дайрч ороод түүнд саад хийж амжсан юм гэж Каупервуд болсон явдлыг Беренист ярихдаа өөрийгөө аль болохоор цэвэр байлгахыг хичээж байв. Эйлин нөхөртөө ухаангүй хайртайгаас болж шаналж байгаа, мөн өөрөө түүнд шинэ зовлон нэмснээ Беренис энэ ярианаас бүрэн ойлгож байв. Гэвч Каупервудын сэтгэлийг өөрчлөхөөр Эйлин юу ч хийж чадахгүй. «Миний хувьд бол язгууртны нийгэмд өширхөх явдал мөн... Каупервудад ч хайртай болжээ» гэж Беренис бодож байв. Каупервудын оюун ухааны болон биеийн үзэмж нь Беренисийн сэтгэл зүрхийг булаажээ. Харин тэгэхдээ Эйлинд муу юм хийхгүйгээр тэр хоёр бат харилцаа тогтоох хэрэгтэй юм. 

	Беренис дуугүй сууж жаахан бодсоноо:

	— Үнэхээр хэцүү асуудал. Гэвч бидэнд энэ талаар бодох цаг гарна. Энэ асуудлыг нэг хоёр хоног хойшлуулъя. Энэ тухай би мартахгүй гэж хэлээд эелдэг зөөлөн харцаар Каупервудыг харж харж сайшаасан маягтай үл мэдэг инээмсэглэв.

	— Хоёулаа энэ талаар бодно гэж хэлээд зуухны дэргэд байсан зөөлөн сандлаас босож, Каупервуд руу ойртон очиж түүний өвдөг дээр суугаад үсийг нь алгаараа илж эхлэв.

	— Санхүүгийн биш асуудлууд ч ертөнц дээр бас байдаг юм байгаа биз? хэмээн Беренис асуугаад түүний духан дээр үнсэв. 

	— Тийм ээ, өөр асуудлууд ч бас байдаг юм байна гэж Каупервуд урамтай хариулав.

	Урьд өдөр нь цас их орсон учир тархи толгойгоо сэргээхийн тул өдөржин чаргаар явж зугаалах санал гаргахдаа сарны гэрэлд тун сайхан харагддаг нуурын эрэг дээр орших зочид буудалд үдшийн хоол идэж болно гэж Каупервуд бодож байв. 

	Беренис зугаалгаас шөнө орой болсон хойно эргэж ирээд унтлагын өрөөндөө зуухны дэргэд өнөө л хэцүү асуудлынхаа талаар бодож суув. Беренис Чикагод яаралтай ир гэсэн цахилгаан эхдээ явуулсан бөгөөд түүнийг галт тэрэгний буудал дээрээс хойд буудал руу шууд аваачиж тэнд хамт сууж Каупервудтай боловсруулсан төлөвлөгөөнийхөө тухай түүнд ярих ажээ. 

	Гэвч Нью-Йорк хотноо асар том байшинд орь ганцаараа суудаг залуугийн гуа үзэмж нь арилж цэлхийж таргалснаа анхаарахгүй гэж хээнцэрлэж зохимжгүй хувцасладаг Эйлин түүний сэтгэлийг зовоож байв. Эйлиний нас, гадаад төрх байдал, бодол ухаан зэрэг нь Беренис шиг хүүхэнтэй өрсөлдөх ямар ч нөхцөлгүй болжээ. Эйлин хэчнээн ч хонзон санаж өөрт нь дайсагнасан хандлага гаргавч түүнд хэзээ ч хатуу ширүүн хандахгүй гэж Беренис шийджээ. Эйлиний талаар үргэлж сайн санаа өвөрлөж байх бөгөөд Каупервудыг ч бодлогогүй хатуу нинжин биш сэтгэл гаргавал Беренис үл тэсвэрлэх ажээ. Тэр хөөрхий эмэгтэйн сэтгэлийн шаналлыг ойлгосон Беренис их өрөвджээ. Беренис залуу бага насандаа сэтгэлийн зовлонг туулсан бөгөөд эхийгээ яаж зовж байсныг ч нүдээрээ үзжээ. Тэр зовлонгийн шарх сорви одоо болтол арилаагүй ажээ. Ингээд Каупервудын амьдралд гүйцэтгэх үүргээ бусдын хараанд өртөхгүйгээр биелүүлэх хэрэгтэй гэж шийджээ. Каупервудтай хамт хаашаа ч явсан тэдний харьцаа хэвээр байх болно. 

	Эйлинийг тэр шаналгаатай бодлоос нь хөндийрүүлэх арга олбол тэр хүүхэн Каупервуд, Беренис хоёрыг тийм хүчтэй занан үзэхгүй сэн. Шашин, бүр нарийвчлан хэлбэл шашныхаа номоор Эйлинд нөлөө үзүүлж чадах ямар нэгэн санваартны тухай бодол Беренисийн толгойд гэнэт оржээ. Эйлинд дуртай үйлчлэх сайн санаатай гэх юм уу, үхэхэд нь түүний гэрээслэлд багтаж хувь авахыг бодсон арга зальтай хүмүүс зөндөө л байжээ. Сэн Сундиний сүмийн орлого хариуцсан даа лам хүндэт Вилинс Стил гэгч нэг тийм лам Нью-Йоркт байсныг Беренис санажээ. Беренис тэр сүмд мөргөх зорилгоор биш харин уран барилга шохоорхож хурлын уншлага сонсохоор байнга очдог байжээ. Хүндэт Вилис бол дунд зэргийн настай, хөнгөндүү, нэлээд зальтай, гадаад үзэмжээр аятайхан нийгмийн дээд давхарт багтах боловч мөнгөөр тааруухан явдаг хүн бөлгөө. Нэг өдөр тэр лам Беренис рүү дөхөж ирж түүнийг ятгахыг хичээсэн боловч тэр бодол нь залуу хүүхний инээд хүргэсэн учир удалгүй тэр тухай мартсанаа Беренис гэнэт санажээ. Гэлээ ч Эйлинийг саатуулж зугаацуулах хүн хэрэгтэй. Нью-Йоркт аятайхан ааш байдалтай мөнгө муу завхай залуучууд зөндөө л байжээ. Ийм нэг залууд мөнгө олигтойхон төлбөл Эйлинийг зугаацуулан саатуулах аятай нөхцөлийг бүрэлдүүлж лав чадах байсан. 

	Гэхдээ ийм хүнийг яаж олох, түүнд хэрхэн хэлэх вэ? Беренис түүнийг сайхан санаа, тэр санааг хэрэгсэхгүй байж болохгүй гэж үзсэн боловч тэр саналаа Каупервудад өөрөө хэлэх нь хэтэрхий ичгүүр сонжуургүй зүйл гэж боджээ. Беренисийн эх л энэ тухай Каупервудад битүүгээр хэлэхэд тэр бүрэн ойлгож яаж зохион байгуулахыг өөрөө мэднэ. 

	
ЗУРГААДУГААР БҮЛЭГ

	Лондоны хонгил замын барилгыг барихад шаардагдах санхүүгийн болон бусад талын нөхцөлийг судалж мэдэхийн тул Генрт Де Сото Сиппенсийг өөрийн төлөөлөгч болгон Лондон хот руу явуулахаар Каупервуд шийджээ. Чикагогийн хийн барилгыг барих гэрээ байгуулах болзлыг хэлэлцэхэд үнэт хувь нэмэр оруулсан Сиппенстэй олон жилийн өмнө Каупервуд танилцжээ. Эндээс олсон мөнгөө Каупервуд хотын тээврийн барилгыг гартаа оруулахын тулд хэрэгцээтэй газар худалдан авахад зориулсан бөгөөд нийгмийн янз бүрийн ашигтай газар байгуулах мөн хотын аж ахуйн аль ч салбарын чухал мэдээг олж цуглуулах талаар онцгой авьяастай Сиппенсийг энэ ажилд татан оруулжээ. Сиппенс бол цухалдуу цочмог ууртай учир заримдаа зохимжгүй байдал гаргадаг. Америк хүний санасандаа хүрэхийн тул юунд ч торохгүй шулуухан явах гэсэн тэсвэрлэж болшгүй зан төрх биедээ агуулсан боловч Каупервудын бүрэн итгэж болох чин үнэнч хүн байжээ. 

	Энэ удаа Каупервуд хотын төмөр замыг удаан хугацаагаар эзэмших эрхээ алдаж бүрэн ялагдсанаар хүнд цохилт авсан гэж Сиппенс бүрэн итгэж байв. 

	Ингээд тэр хүн Каупервудыг хохирлоо яаж нөхөх мөн түүний байгууллагад багагүй мөнгө хувь нийлүүлж оруулсан бөгөөд одоо мөнгөө алдах вий гэж сандарч байгаа орон нутгийн санхүүч нартай хэрхэн тооцоо бодох аргыг төсөөлөн бодож чадах байв. Каупервудыг ялагдалд учирсан тэр оройноос эхлэн Сиппенс түүнтэй яаж уулзах, уулзаад юу гэж хэлэх, мөн долоо хоногийн өмнө дэлхийн ялагдашгүй мундаг том санхүүчийн нэг байсан хүнд харамсан өрөвдөж байгаа сэтгэлээ яаж илэрхийлэхээ мэдэхгүй дэмий л тэвдэж байв. 

	Ялагдлын дараа гурав дахь өдөр Каупервудын нарийн бичгийн дарга нарын нэгнээс хуучин эзэн дээрээ яаралтай оч гэсэн үгтэй санамсаргүй цахилгааныг Сиппенс хүлээн авчээ. Каупервудын сэргэлэн цовоо гялалзаж байхыг нь хараад Сиппенс маш их гайхжээ. 

	— Сайн байна уу эзэн минь? Таны царай зүс ийм сайхан байгааг хараад би их баярлаж байна. 

	— Ийм сайхан байсан удаа байхгүй шүү. За тэгээд Де Сото сайн сууж байна уу? Ямар нэг найдвар хүлээлгэхэд бэлэн л биз?

	— Та намайг мэдэх ёстой. Таны дэргэд байж ямар ч даалгавар биелүүлэхэд би бэлэн байна. 

	— Мэднэ, мэднэ Де Сото гэж Каупервуд инээмсэглэн хариулав. Бүх л золгүй явдлаасаа гуньж гутарсан сэтгэл нь Беренисийн дурлалаар сэргэж тэр дурлал амьдралын түүхэнд нь аз жаргалтай шинэ хуудас нээж өгснийг Каупервуд ойлгож байв. 

	— Танаар хийлгэмээр нэг ажил гарлаа. Де Сото минь, энэ бол маш нууц, ганцхан танд л итгэж байна гээд агшин зуур уруулаа жимийж хүйтэн ширүүн харцаар түүнийг харахад Сиппенс цээжээ эгц болгож юу хэлэхийг нь анхааран сонсохоор зогсов. Сиппенс бол метр тавин сантиметрээс хэтрэхгүй намхан хүн боловч ямагт өндөр өсгийтэй гутал, Каупервудаас өөр хүний өмнө авч үзээгүй өндөр малгай, хоёр энгэртэй урт пальто өмсдөг байжээ. Энэ бүгдийг өмсөхдөө биеийн гадаад үзэмжээ сайжруулж өндөр болгов гэж боддог байлаа. 

	— Баярлалаа, эзэн минь. Би таны төлөө чөтгөр шулам руу очиход ч бэлэн байдаг шүү дээ гэж Сиппенс хэлэв. 

	Түүний дуу тасалдаж, уруул нь чичирхийлж байв. Энэ нь эзнийхээ магтаал, итгэл найдварын илрэл, мөн сүүлийн саруудад болон Каупервудад үйлчилсэн хугацаандаа тэсвэрлэж өнгөрүүлсэн зүйлдээ сэтгэл нь хөдөлснийх биз. 

	— Энэ бол чөтгөрт хамаагүй ажил гэж Каупервуд инээмсэглэн би тантай Лондон болон түүний нүхэн замын систем, тэнд миний ажиллах бололцооны тухай ярих гэсэн юм гэж хэлэв. 

	Ингээд түр дуугүй болсноо Сиппенсийг их сандарсан байдалтай учраа олохгүй амаа ангайж зогсоход нь сандал авч суу гэж эелдгээр дохив. 

	— Лондон гэнэ ээ? Гайхамшигтай! Таныг ямар нэгэн юм бодож хийнэ байх гэдгийг би мэдэж байсан юм, эзэн минь гэж түүнийг ярихад дотроос нь гэрэл асаасан юм шиг нүүр нь гялалзаж гар нь салгалж, сэтгэлийн хүчтэй хөдөлгөөнөөс болж тэр сандал дээрээ тайван сууж чадахгүй байв. Эцэст нь урт мушгиралдсан сахлаа имэрч бахархсан бөгөөд болгоомжилсон харцаар Каупервудыг ширтэж байв. 

	— Баярлалаа, Де Сото, та үүнийг сонирхож үзэх байх гэж би бодсон юм гэхэд:

	— Сонирхолгүй яах вэ, эзэн минь, та бол дэлхийн гайхамшигтай хүний нэг мөн. Чикагогийн ёс бус амьтдаас салмагц ийм юм хийхэд бэлэн байдаг. Энэ бол гайхамшиг. Таныг хэн ч унагаж чадахгүй гэдгийг би ойлгодог байсан. Үнэнээ хэлэхэд энэ сүүлчийн явдлын дараа таныг санаа сэтгэлээр их унасан байх гэж бодож байсан юм. Таныг дийлэх юу ч алга. Та бол гутаж гонсойдоггүй мундаг хүн юм байна. Би л нэг ийм байдалд орсон бол өндийх чадалгүй нэгмөсөн сүйрсэн байх. Та ч шал өөр юм. Та надаар юу хийлгэх гэсэн юм бэ? Би бэлэн л байна. Нууцыг бүрэн хадгалж чадна гэдэгт та итгэж болно гэж Сиппенс хэлэв. 

	— Энэ бол гол болзлын нэг юм. Нууц чанд хадгалах явдал тэгээд таны хашир догь сонор сэрэмж онц чухал. Ингэвэл миний санасан зүйл биелж болох юм. Мөн бидний хэн маань ч хохиролд учрахгүй байх хэрэгтэй гэж түүний үгийг таслан Каупервуд хэлэв. 

	— Яриагүй зөв эзэн минь. Таны ачаар би их юм олсон. Тэр маань одоо надад хүрэлцэхээр байна. Та юу хүсэж байгаагаа хэл л дээ. Би түүнийг биелүүлэхийн тул, бололцоотой бүхнийг хийнэ. Харин барахгүй бол чадахгүй нь ээ гэж шууд хэлнэ гэж Сиппенс үргэлжлүүлэн хэлэв. 

	— Танаас чадахгүй нь гэдэг үг хэзээд сонсоогүй, сонсох ч үгүй байх гэж найдаж байна. Товчоор хэлэхэд нэг жилийн өмнө биднийг энэ сунжирсан ажилтай зууралдаж байхад Лондоны нэг синдикатийн төлөөлөгчид ирсэн юм. Нарийн ширийн зүйлийг нь дараа ярилцъя тойм төдий зүйлийг чамд хэльё гэв. Тэгээд Гривис, Хеншоу хоёртой ярьж байсан зүйл өөрийнхөө бодол саналыг Сиппенст маш товч ярьжээ. 

	— Миний бодож байгаагаар тэд хэтэрхий их мөнгө зарсан бололтой. Хагас сая орчим долларыг тэд зөвхөн дөрөв таван бээрийн газар шугам тавих гэрээний эрх олж авахад л төлжээ. Тэгээд энэ шугамаа одоо ажиллаж байгаа хоёр шугамтай холбох ёстой юм гэж ярьж байсан. Би бол Лондоны одоо ажиллаж байгаа тээврийн газар доорх системээр барахгүй, харин түүнийг өргөтгөх боломжийн асуудлыг сонирхож байгаа юм. Энэ бол одоохондоо хүнгүй газруудаар газар доорх тээврийн шинэ зам тавивал орлого нь ямар болохыг л мэдэх гэсэн үг шүү. Ойлгож байгаа биз?

	— Ойлгомжтой байна эзэн минь. 

	— Гудамжны хөдөлгөөн, газар дээрх болон доорх шугамын эхлэл төгсгөлийг харуулсан зураг бүхий хотын газрын зургийг олох хэрэгтэй байна. Мөн хайгуул шинжилгээний зураг хөрсний тухай мэдээ хэрэгтэй байна. Дараа нь газар доорх зам тавьж болох ойрын районуудыг шинжлэх, ямар хүмүүс тэнд сууж байгаа, одоогоор хүнгүй ч гэсэн ирээдүйд ямар хүн суурьших төлөвтэй байгаа зэргийг мэдэх хэрэгтэй байна. Ойлгомжтой юу? гэж Каупервуд асуув. 

	—Тодорхой байна, эзэнтэн. 

	— Бас одоогийн ашиглаж байгаа төмөр зам хэний мэдэлд байгаа, гэрээний хугацаа, шугамын уртын хэмжээ, эзэмшигчдийн нэрсийг мэдмээр байна. Мөн томоохон хувь нийлүүлэгчдийн нэрс, яаж ашиглаж байгаа, орлого хэр зэрэг байгаа, ер нь нэг үгээр хэлэхэд та өөр дээрээ болон мөн над дээр хүний анхаарал таталгүйгээр хэрэгтэй бүхнийг олж мэдэх нь чухал байна. Яагаад ингэх хэрэгтэйг ойлгож байгаа биз?

	— Бүрэн ойлгож байна, эзэнтэн

	— За тэгвэл ажилчдын цалин, одоогийн ашиглаж байгаа шугамын зардлын тухай мөн мэдэх хэрэгтэй, Де Сото. 

	— Зөв, зөв эзэн минь гэж яаж ажиллахаа төсөөлөн бодож байгаа Сиппенс ам дагуулан хэлэв. 

	— Газар доорх ажил болон түүнийг тоноглоход орох зардал, уураар хөдлөх толгойг цахилгаанд шилжүүлэх өөрчлөлт хийхэд гарах зардал зэргийг харах хэрэгтэй болно. Англичууд биднээс ялгаатай. Энэ ажлын тухай ч өөрөөр бодно гэдгийг та юу эс андах вэ? Энэ бүгдийн тухай мэдэж аваад надад ярьж өгөөрэй. Эцэст нь газрын үнэ тэнд ямар болохыг сонирхвол зүгээр. Урьдаас газар худалдан авахад ашиг гарах нь уу, үгүй юу? гэдгийг бас бодох хэрэгтэй. Бид Лейквью болон бусад газар ингэж ажиллаж байснаа санаж байгаа биз?

	— Санахаар барах уу даа. Танд юу хэрэгтэйг би сайн ойлголоо. Би бүгдийг мэдээд ирье. Намайг дурсан санаж дуудсанд би бахархан баярлаж байна. За тэгээд би хэдийд явах вэ? гэж асуув. Тун яаралтай явалгүй болохгүй. Та одоохон ажлаа хүлээлгэж өгөх хүн олох хэрэгтэй байна гэж Каупервуд хариулав. Сиппенс өөрөө дарга нь байсан хот орчмын төмөр замын нэг станцын захиргааны тухай тэр ярьж байлаа. 

	— Та Китережид л ажлаа өгвөл дээр байх гэж би бодно. Европ, Англид өвөлжихөөр завдаж байна гэж хэлээрэй. Явах тухайгаа хэвлэлд бичүүлэхгүй байхыг бодоорой. Тун болохгүй бол юм үзэхээр яваа дүр үзүүл. Тэгэхдээ тээврийн тухай ам нээж болохгүй шүү. Английн хөрөнгөтнүүдээс тэнд нүхэн замын барилгыг сонирхож байгаа хүн бий эсэх, тэр нь энэ ажилд ямар хэмжээгээр холбоотой байгааг мэдэж чадвал надад даруй дуулгаарай. Энэ барилга Америкийнх биш харин эхнээсээ аваад эцсээ хүртэл английнх юм шүү дээ. Үүнийг сайн ойлгох хэрэгтэй. Англичууд манай америк хүнд дургүй шүү. Би эсрэг дайсагнах явдлыг ер таашаахгүй.

	— Бүрэн ойлгомжтой байна эзэн! Танаас гуйх ганцхан юм байна. Ингээд цаашдаа би танд ашигтай юм хийж чадвал, намайг битгий мартаарай. Би тантай хэчнээн жил ажиллалаа, эзэн минь, тангүйгээр би яаж байхаа мэдэхгүй байна гээд Сиппенс гуйсан маягийн харцаар Каупервудыг ширтэж дуугүй болов. Каупервуд нөхөрсөг захирангуй боловч төдий л юм амласан шинжгүйгээр

	— За, заа, Де Сото минь энэ бүгдийг би ойлгож мэдэж байна. Юу болдог юм бол доо. Би танд чадлынхаа хэрээр л тусална. Таныг хэзээ ч мартахгүй гэв. 

	
ДОЛООДУГААР БҮЛЭГ

	Сиппенст хийх ажлын талаар заавар зөвлөгөө өгч дуусаад Чикагогийн явдлыг нэг тийш болгох хувь нийлүүлж оруулсан мөнгөнийхөө хагасыг ч гэсэн аргалах талаар томоохон санхүүч нартай уулзаж ярилцахын тулд Каупервуд Нью-Йорк руу явах хэрэгтэй болжээ. Түүний санаа сэтгэл бүхэлдээ Беренист тэмүүлж бусдын анхаарлыг ямар аргаар татахгүй байж тэр хүүхэнтэй хамт амьдарч хамтаар зугаалж явах билээ хэмээн Каупервуд боддог болжээ. Ийм юмыг Каупервуд төсөөлөн бодохдоо Беренисээс давуутай нь мэдээж. Тэр Эйлинтэй дотно ойртож ханилсан олон жилийн амьдралын туршлагатай хүн. Энэ бол Каупервудын сэтгэлийг мэдсэн Беренист бүрэн ойлгогдохгүй зүйл байсан. Маш нарийн аргаар Эйлинийг хуурч номхруулахыг Каупервуд боджээ. Үүнээс өөр арга хэрэглэх нь түүний зохион байгуулсан компани болон Чикагод хэтэрхий зоригтой хэрэглэсэн муу арга зэргээс болж их шуугиан болсны дараа Лондонд сэдсэн ажилд нь асар их аюултай байх сан. Каупервудыг барьц авсан, бараг нийгмийн эсрэг арга хэрэглэсэн гэж буруутгажээ. Харин одоо садар самуун явдалд холбогдож Беренистэй ойр дотно харьцаатай болсныг нь Эйлин сонинд өгч нийтийн дунд шуугиан дэгдээвэл бүр муу болох ажээ. Түүгээр ч барахгүй Беренис тэр хоёрын хооронд зовлон тарьж мэдэх өөр нэг асуудал байлаа. Энэ нь Каупервудын өөр олон хүүхнүүд юм. Тэдний заримаас нь харьцаагаа тасалж чадаагүй байжээ. Арлет Уэйн хэмээх хүүхнийг түр зуур ашиглаж байжээ. Харин төмөр замын ба махан консервын компанийн Чикагогийн том хувь нийлүүлэгч Хосмер Хэндийн эхнэр Керолайн Хэндтэй урьдын хэвээр харьцдаг байжээ. Каупервудтай анх танилцах үед Керолайн нөхөртэй гэмээргүй сэргэлэн цовоо охин байв. Каупервудаас болж нөхөр нь салсан боловч түүнд нэлээд хөрөнгө үлдээжээ. Керолайн бүх зүрх сэтгэлээрээ Каупервуд руу тэмүүлдэг болжээ. Каупервуд түүнд байшин худалдаж авч өгсөн бөгөөд Чикагогийн ширүүн тулалдааны жилүүдэд тэр хүүхэнтэй хамт байсан. Тэр үед Беренисийг өөр дээрээ ирж дурласан сэтгэлээ илчилнэ гэж итгэхгүй байжээ. 

	Каупервудыг Чикагогоос бүрмөсөн явахаар шийдсэн тэр үед Керолайн түүнд ойртохын тулд Нью-Йорк хотод шилжиж суухыг боджээ. Керолайн бол ухаантай хардаж сэрдэх нь ер мэдэгддэггүй нэлээд маягийн хувцас өмсдөг боловч сайхан хүүхэн байлаа. Түүний хөгжилтэй байдал, хурц ухаан нь Каупервудыг уйтгарлуулдаггүй байжээ. Тэр үед Керолайн гуч хүрсэн боловч хорин тавтай гэмээр зан төрх нь ч яг л хорин наст шиг байлаа. Беренисийг өөрөө гэнэт Каупервуд руу ирсэн үе хүртэл Керолайн Каупервудын уулзах хэрэгтэй хүмүүсийг урьж хүлээн авалт зохион байгуулж байлаа. (Беренис түүнийг мэдээгүй) Каупервудын эсрэг хэвлэлээр их шуугиан дэгдээхэд Чикагогийн сонинууд хойд талын Керолайны энэ жижиг байшингийн тухай бас дурдсан юм. Керолайн алсдаа Каупервудыг сэтгэлгүй болбол шууд хэлээрэй би албаар барьж байхыг бодохгүй шүү гэж түүнд ярьдаг байлаа. Беренист их сэтгэлтэй болсон учир Каупервуд шууд үнэнээ хэлээд Керолайн хүүхнээс салж хөндийрөхийг бодсон боловч ингэж авирлах нь тусгүй л юм даа гэж эргэлзэв. Жаахан азнаж байтал тэр хоёрт хоёуланд нь ч учрыг тайлбарлаж болно. Ямар ч болсон Беренист үнэнч байх ам өгсөн бөгөөд тэр хоёрын харилцаанд ямар нэг хир буртаг суулгах юм гаргахгүй байхыг эрхэмлэжээ. 

	Гэвч түүний бодол Эйлинтэй холбогдолтой асуудалд байнга төвлөрдөг байв. Тэр хоёрыг нийлүүлсэн янз бүрийн үйл явдлыг Каупервуд дурсаж санахгүй өнгөрч чаддаггүй байлаа. Анхны ухаангүй дурлалын хүчинд автагдсан Эйлин Филадельфид байхдаа Каупервуд руу өөрөө очжээ. Энэ нь Каупервудын анх удаа санхүүгийн сүйрэлд ороход нэмэр хандив болжээ. Уулаасаа хөнгөмсөг, түүн дээр мунхаг дурлалын халуунд согтож сэтгэл нь их хөдөлсөн Эйлин Филадельфид байхдаа Каупервудад бүх бие сэтгэлээ өгчээ. Тэгэхдээ Эйлин үүнийхээ хариуд мөнхийн үнэнч дурлалын баталгаа түүнээс олж авахыг хүсжээ. Тэр хоёрын амьдралд тохиолдсон дурлалын хүнд хэцүү үе өнгөрч олон жил болсны дараа ч Эйлиний сэтгэл хувираагүй түүнд хайртай хэвээрээ үлджээ. Эйлинийг би үнэхээр өрөвдөх юм, Беренис минь, Нью-Йоркийн тэр том байшинд орь ганцаараа уйтгарлан суух бөгөөд сайн танил нөхөд түүнд байхгүй харин архидаж наргихыг ятгахаас өөр ажилгүй хүмүүс түүнийг зоогийн газраар дагуулан явж мөнгийг нь Эйлинээр гаргуулдаг гэж надад үнэнч хэвээр үлдсэн зарц нар ярьдаг гэж Каупервуд хэлэв. 

	— Өрөвдөлгүй яах вэ. Би түүнийг ойлгож л байна гэж Беренис дуугарав. 

	— Түүнд хатуу ширүүн сэтгэл гаргахыг би хүсэхгүй байна. Үнэндээ би л буруутай юм. Эйлинийг уйтгарлуулахгүй зугаацуулан дээдсийн уулзалт наргиан цэнгэлд дагуулан орж чадах дээд язгууртанд ойрхон байдаг тийм нэг аятайхан залуу Нью-Йоркийн нийгмээс мөнгөөр олж авч болно байх гэдэг бодол надад төрлөө. Тэгэхдээ би түүнийг шалиг самууны утгаар хэлж байгаа юм биш гээд Беренис руу харж муухан инээмсэглэв. Өөрийн нь бодолтой яг таарсан санаа гарсанд Беренис дотроо их баярласан боловч түүний яриаг онц хайхрахгүй дүр үзүүлж байв. Беренисийн уруул үл мэдэг чичирч нүдэнд нь гайхсан байдал илрэв. 

	— А мэдэхгүй, тийм хүн эрхбиш байдаг л байх даа гэж Беренис хэлэв. 

	— Тийм хүн ч олон л доо. Гэхдээ Америк хүн л хэрэгтэй. Эйлин гадаадын хүнд дургүй. Бид хэрүүл шуугианаас хол байж чөлөөтэй аялан явахыг хүсвэл энэ асуудлыг түргэн шийдэх ёстой гэж Каупервуд хэлэв. 

	— Ийм ажилд тохирмоор нэг хүн надад санагдах юм. Нэр нь Брюс Толлифер гэдэг юм. Өмнөд атлантын мужаас л гаралтай хүн дээ. Чи түүнийг мэдэж ч байж магадгүй гэж бодлогоширсон маягтайгаар Беренис дуугарав. 

	— Танихгүй. Тэр чинь яг л миний бодож байгаа шиг хүн үү?

	— Тийм ээ, энэ бол их л сайхан залуу эр. Би түүнийг өөрөө танихгүй. Нью-Жерси мужид түүнийг ширээний бөмбөгний тэмцээний үеэр Денни Мурийнд нэг удаа харсан юм. Тэгэхэд Эдгар Бонсиль түүнийг Денни Мури мэтийн ямар нэг баян авгайн мөнгөөр хөлжиж явдаг янзын сорогч амьтан гэсэн юм гэж хэлээд Беренис инээмсэглэн, — Толлиферт намайг дурлачих вий гэж Эдгар айсандаа тэгж хэлсэн биз. Үнэндээ их сайхан хүн. Надад тун сайхан санагдсан гэв. 

	Тэр энэ хүний тухай дөнгөж сая л бүүр түүр санасан юм шиг дүр үзүүлэн инээмсэглэх аж. 

	— Бодож үзэх хэрэгтэй юм байна. Түүнийг Нью-Йоркт лав бүгд мэддэг байх гэж Каупервуд хэлэв. 

	— Түүнийг Ханан гудамжны хавьд үргэлж тэнэж явдаг гэж Эдгар хэлсэн. Санхүүч хүний хоосон дүр үзүүлэн явдаг бололтой. 

	— Аа тийм үү. Ийм амьтад элбэг учир түүнийг олоход тийм хэцүү биш. Би тэд нартай зөндөө л тааралдаж байдаг гэж Каупервуд хэлэв. 

	— Муухай ч юм байна даа. Бид ийм юм ярихгүй л байх юм сан. Чи ийм арга хэрэглэхдээ тэр хүн чинь Эйлинийг ямар нэг эвгүй байдалд оруулчхуузай гэдгийг сайтар тунгаана биз гэж Беренис хэлэв. 

	— Би түүний тусын тулд оролдож байна шүү дээ. Беви, чи үүнийг ойлгох ёстой. Бидний хийж чадахгүй юмыг Эйлиний тусын тулд хийж чадах тийм л хүнийг би олох гэсэн юм гээд Беренис руу асуусан маягтай харахад тэр өөдөөс нь гунигтай харав. Каупервуд цааш нь

	— Эйлинийг уйтгарлуулахгүй, үйлчилж чадах л хүн надад хэрэгтэй байна. Би хөлсийг нь гомдоохгүй өгнө гэж нэмж хэлэв. 

	— За яах вэ, тэгээд л үзье дээ гээд Беренис энэхүү эвгүй яриаг орхиё гэсэн юм шиг, — Маргааш нэг цагт ээжийгээ угтаж авна. Брендинхэм зочид буудалд би өрөө захиалсан. Аа, харин Ролфын тухай би чамаас асуух гэсэн юм гэв. 

	— Юу бол оо вэ?

	— Тэр юунд ч таарахгүй хүн юм. Чадах юм ер алга. Түүнд хийх ажил олж өгмөөр юм гэж би бодсон юм. 

	— За энэ тухай санаа зовсны хэрэггүй. Би түүнийг өөрийнхөө хүмүүсийн нэгэнд өгнө. Тэдний нэгний нь нарийн бичгийн даргаар ажиллуулна. Китережед хэлээд түүнд захидал билүүлчихье. 

	Юм бүгдийг тийм амар шийддэг болон түүнд туслахад бэлэн байгаад нь сэтгэл нь хөдөлсөн Беренис Каупервуд рүү удаан харав. Тэгээд

	— Намайг талархаж байгааг чи ойлгоосой доо, Фрэнк минь. Чамайг сайн хүн гэж би боддог гэв. 

	
НАЙМДУГААР БҮЛЭГ

	Брюс Толлиферын тухай Каупервудад Беренисийн ярьж байсан яг тэр үед ганц ч мөнгөгүй сайхан эр тавин гуравдугаар гудамжинд орших хатагтай Сэлм Холлын байрны унтлагын нэг жижигхэн өрөөнд шартаж алжаасан биеэ амран унтаж байв. Бүдэг хар хүрэн чулуун барилгын дунд тухайн үедээ Нью-Йоркийн нэлээд гоёмсог барилга гэгдэж байсан энэ байшин муудаж өнгө зүсээ алджээ. Шөнөжин архидсан Толлиферын ам бөөлжис цутгам муухай заваарчээ. Түүний хажууд эвдэрч ганхсан явган ширээн дээр вискиний шил, содтой усанд шургуулсан гуурс болон янжуур тамхи хөглөрөн байв. Цалин мөнгө, өрөө тасалгаа, ер нь өөртөө хамаарагдах бүхнийг Толлифертай хуваалцсан залуу сайхан жүжигчин хүүхэн диваны буулгаж тэнийлгэсэн хэсэг дээр түүнтэй зэрэгцэн хэвтэж байв. Цаг арван нэг дөхөж байсан боловч тэр хоёр зүүрмэглэсээр байлаа. Гэвч хэдхэн минутын дараа Розали Харригин нүдээ нээж тосон будаг нь арилж харласан хананы цаастай муу тасалгаа, түүний тааз мөн гурван хаалттай толь бүхий ширээ, хувцасны шүүгээ зэргийг эргэн тойрон хараад даруй босож замбараагүй хаялсан хувцас хунарыг эмхлэн өрөөгөө цэвэрлэхээр шийджээ. Тасалгаандаа хоол унд, нүүр гар угаалтуурын булан бий болгож сандлын баруун талд бичгийн ширээ тавьж гэртээ хооллох үед хэрэг болно гэж түүн дээрээ идэж уух юм бэлдэж өржээ. Үрчгэр муу халат өмссөн боловч Розали дур булаам гуа сайхан өнгө зүсээрээ гялалзаж байв. Түүний мушгиралдсан задгай хар үс, жижигхэн цагаан нүүр, сониуч хар нүд, улаан уруул жаахан шантгар хамар жижигхэн биеийн хөөрхөн  хэлбэр энэ бүгд нь тэвчээргүй, шалиг завхай, сайхан эр Толлиферыг түр тогтоон барьж байжээ. Тэр хүүхэн Толлиферт уух хатуу ундаа, тамхи бэлтгэнэ, тэгээд бас кофе болон хоёр өндөг чанавал идэх болов уу гэж бодож байв. Гэвч тэр худал унтаж түүнийг ажиглаагүй дүр үзүүлж байж болох юм. Ямар ч байсан арван хоёр цагт зарласан давталт сургуульдаа явж ирээд тавтай сууж сэрэхийг нь хүлээвэл зүгээр. Розали энэ хүнд ухаангүй дурлажээ. Толлифер хүүхнүүдийн ингэж их анхаарал тавьж халамжлахыг хэзээд тоож үздэггүй байлаа. Учир нь энэ хүн бол Виргин болон өмнөд Каролины Толлиферудын нэг шүү дээ. Толлифер хамгийн дээд давхаргын хүнтэй хаана ч явж байж болох л хүн. Розали буюу тийм маягийн охид байгаагүй сэн бол Толлифер аль хэдийнээ архичин болж өрөнд орж дампуурах байжээ. Хэдийгээр тийм дутагдалтай боловч Толлифер эмэгтэй хүний зүрх сэтгэлийг чангаах соронзон болж байжээ. Тэгэхдээ хорь гаруй жил хөнгөн хийсвэр амарлингуй амьдрал хөөцөлдсөнөөс болж тэр бүтэлтэй гэр бүл зохиож чадсангүй. Тийм ч учраас өөрт нь сэтгэлтэй болж зовсон хүүхэнд дээрэнгүй, үл тоомсорлох, захиран тушаах, хэрцгий зан гаргадаг байжээ. 

	Толлифер бол өмнөдийн хүн. Түүний өвөг дээдэс томоохон газар эзэмшигчид,  нийгмийн дунд тухайн үедээ чухал байр суурь эзэлж байжээ. Иргэний дайны дараа энэ удам судрын үр ач нарын сууж байсан эртний үзэсгэлэнт сайхан байр одоо хүртэл Чарльстонд хадгалагдсаар байгаа аж. Тэд одоо үнэ өртгөө алдсан, Конфедерацийн үед гаргасан олон мянган долларын облигацыг сайн хадгалжээ. Энэ үед цэрэгт алба хааж байгаа түүний нэг ах, ахмад Вэксфорд Толлифер дүү Брюсийгээ ажилгүй тэнэгч үрэлгэн хүн гэж үзэж байлаа. Нөгөө нэг ах нь өмнөөс баруун тийш шилжиж Техас мужийн Сан-Антони хотод суурьшин эхнэр хүүхэдтэй болж ферм эзэмшиж сайхан тохижжээ. Нью-Йоркийн дээдсийн нийгэмлэгийнхэнтэй холбоо тогтоох гэсэн Брюсийн бардам зан нь түүний тэнэгийг харуулснаас өөр юу ч болсонгүй. Брюс өв хөрөнгө залгамжилсан баян авгайтай суухыг бодож байсан атлаа яагаад олон жилийн өмнө ингэж чадаагүй юм бол. Түүний нэр заримдаа сонинуудад гардаг л байсан. Нэг удаа түүнийг Нью-Йоркийн нэг баян хүүхэнтэй суух гэж байна гэсэн чимээ гарсан. Арван жилийн өмнө хорин наймтай байхад нь ийм яриа гарсан боловч юу ч болоогүй. Түүний ах нар, хамаатан садны нь аль аль нь түүнд итгэхээ больжээ. Нью-Йоркийн нийгэмд байсан түүний танил найз нарын ихэнх нь түүнийг дампуурсан хүн гэж үзэж байв. Брюс бол хөнгөн маягийн зугаа цэнгэлд хэт унаж нийгмийн дунд нэр төрөө хайрлах талаар даанч анзаарахгүй явжээ. Ингээд хуучин найз нараас нь түүнд ганц ч улаан мөнгө зээлдүүлэх хүнгүй болжээ. Харин түүний танил эрэгтэй эмэгтэй хөгшин залуу хэн боловч Брюсийг архи уугаагүй цэвэрхэн хувцасласан явахыг харвал энэ сайхан эр амьдралаа зөв зохиож сайн ханьтай болж чадаагүйд нь харамсана. Өмнө зүгийн зөөлөн аятайхан аялгуу, сэтгэл булаан инээмсэглэл нь түүнийг улам ч чимэглэнэ. Долоо хоногт гучин таван долларын цалинтай жирийн нэг найрал дуучин хүүхэн Розали Харригентай хоёр сарын өмнө нөхөцсөн боловч түүнтэй цаашид энэ холбоогоо удаан үргэлжлүүлэхийг Толлифер хүссэнгүй. Розали бол хөгжилтэй эелдэг зантай хөөрхөн хүүхэн боловч түүнд шаргуу зориг дутах учир хэзээд дэвшиж чадахгүй гэж Толлифер боддог байлаа. Тэр хүүхний биеийн гуа үзэмж, халуун хайр дурлал нь л түүнийг тогтоож байлаа. 

	Энэ өглөө түүний өрвийсөн хар үстэй толгой, сахлаа хусаагүй эрүү, сайхан уруулыг нь хараад Розали жаргалын дээжийг эдэлж буй мэт бодох боловч энэ сайхан эрийг удаан тогтоож чадахгүй хэзээ нэг цагт өөр хүүхэн түүнээс булаан авна гэж айн сэтгэл зовж байлаа. 

	Түүнийг ууртай сэрж, хараал зүхэл тавина гэж тэр хүүхэн мэдэж байсан боловч хааяа толгойг нь илж, дэргэд нь удаан суухаас илүү жаргал энэ ертөнц дээр түүнд байхгүй аж. 

	Энэ үед хагас дутуу сэрж нойрмоглон буй Толлиферын ухаанд өдөр тутмын амьдралынх нь балагт явдал эргэлдэж байв. Розалиас авсан хэдээс өөр түүнд ямар ч мөнгө байсангүй. Тэгээд бас Толлифер энэ хүүхэнд аль хэдийнээ сонирхолгүй болсон учир ямар нэг баян хүүхэн олдвол түүнтэй гэрлэхэд ч бэлэн байснаас гадна тэр хүүхнээр сайрхаж өөрийг нь үл тоомсорлон ихэмсгээр дээгүүр хардаг Нью-Йоркийн тэдгээр сээхэлзүүр хүүхнүүдэд мөнгөтэй Толлифер гэгч хэн болохоо харуулахыг хичээнэ. 

	Нью-Йоркт ирснийхээ дараа удалгүй Толлифер нэг баян айлын охинд ухаангүй дурлаж түүнийг хулгай хийхийг завдсан боловч амжилт олоогүй ажээ. Эцэг эх нь үүнийг мэдээд урьдчилан сэргийлэх арга хэмжээ авч охиноо гадаадад гаргаж амжжээ. Охидоо сайн ханьтай болгохыг хичээсэн эцэг эхчүүд түүнээс болгоомжлох болж, сонин хэвлэлийн хуудаснуудаар шуугиан гарч Толлиферыг «Инж намнагч» гэж нэрлэжээ. Түүний энэ алдаа буюу бүтэлгүй явдал, согтуурал, завхайрал, хөзөр тоглолт зэрэг нь ахих замд нь саад болжээ. 

	Толлифер бүрэн сэрээд хувцаслах зуураа Розалийг урьд оройны үдэшлэгт аваачлаа гэж нүүр нүдгүй загнаж эхлэв. Тэр хоёр Розалийн найзынд очоод Голлиферыг навс согтож зүй бусаар агсан тавихад тэдгээр зочид түүнийг зайлуулахыг л боджээ. 

	— Дүүрчихсэн амьтад, сониныхныг тэнд байна гэж чи надад яагаад хэлээгүй вэ? Чиний муусайн жүжигчид л тэднийг чирч ирж байхгүй юу! Новшнууд! Үүнээс муу юм төсөөлөн бодож болохгүй гэж тэр хашхирав. 

	— Тэднийг ирнэ гэдгийг би мэдээгүй шүү дээ! Зөвхөн манай шилдэг жүжигчид л ирнэ гэж бодсон юм гэж Розали талх шарж байхдаа сандран хэлэв. 

	— Шилдэг! Тэд шилдэг од нь болдог юм бол би ч одны орд болох байх! (Энэ зүйрлэлийг Розали ойлгож чадсангүй). Энэ тэнүүлчид үү! Чи өөхөн дэнгийн гэрлийг л мэдэх байх. 

	Тэр эвшээж суниагаад «балай юм даа. Талхаа арай ядан залгуулж буй охидын цалингаар амьдарч ганц ч зоосгүй хэр нь найз нартайгаа архидаж, хөзөр тоглож ч явах гэж дээ!» гэж дахин гомдолтойгоор бодов. 

	— Цаашдаа ийм байж болохгүй нь! Энэ муу овоохойд хойшдоо амьдрах арга алга. Ингэж адгийн явах гэж! гэж хашхирав. 

	Түүнийг гараа хармаандаа хийн тасалгаа дундуур цааш нааш алхаж байхыг Розали хэл нь татсан юм шиг дуугүй айн харж байв. 

	Миний ярьж байгаа зүйлийг чи ойлгож байна уу, үгүй юу? Чи яагаад хөшөө шиг хөдөлгөөнгүй зогсоод байгаа юм? Хүүхнүүдийн тэнэг гэдэг нь. Зодолдохдоо муур шиг, харин үг амнаас нь гаршгүй. Ялимгүй ч болсон эрүүл ухаантай хүүхэнтэй тааралдаж үзэх юм сан! Тэгвэл ч..гэж ууртай хашхирав. 

	Розали их царайчилсан маягтай түүнийг харж

	— Тэгвэл яах байсан гэж? гэж зөөлөн асуув. 

	— Тэгвэл би түүнээс холдохгүйгээр барахгүй түүнд дурлаж ч магадгүй юм. Ийм муухай нүхэнд сууж энд эргэлдэж байхын хэрэг надад юу байна? Энэ бол надад таарах орон ч биш. Буцна аа. Чи бид хоёр салах цаг болжээ. Яах ч арга алга. Ингэж сууж байж би чадахгүй нь ээ! гэж хэлээд өлгүүрт байсан малгай пальтогоо шүүрэн авч хаалга руу ухасхийв. Розали түүний урдуур гүйн орж, элгэнд нь наалдан нүүрээ хацарт нь нийлүүлж:

	— Битгий яв, Брюс. Би чамд муу юм юу ч хийгээгүй. Чи намайг тоохоо бүр байлаа гэж үү? Чиний хүсэж байгаа бүгдийг л би хийх гэж оролдож байгаа шүү дээ. Хайрт минь, чи битгий яваач, би чамаас гуйя гэж уйлав. 

	Гэвч Толлифер түүнийг зэрлэгээр түлхэж, түүний тэврэлтээс мултрав. 

	— Боль. Битгий орилоод бай. Ийм юмыг би тэсвэрлэдэггүй. Үүгээр намайг барьж чадахгүй. Явах хэрэгтэй л болсон хойно би явна гэж тэр залуу хашхирав. Толлифер хаалга онгойлгоод гартал Розали дахин ухасхийж өмнө нь хөндлөн зогсож:

	— Ингэж болохгүй. Бурхны нэрээр чамаас гуйя. Чи миний хэлэх үгийг сонс. Чиний тусын тулд бүхнийг хийе. Мөнгө олъё. Өөр байранд орж, шинэ ажилд оръё, намайг хаана ч авна. Чи битгий яваач! Намайг битгий ингэж муухай хараач! Чамайг хаявал би одоо ч амиа хорлоход бэлэн байна гэж Розали гуйв. 

	Толлифер энэ удаа өршөөлгүй загнав. 

	— Тэнэглэхээ боль. Чи амиа хорлох ч үгүй. Үүнийгээ чи өөрөө сайн мэдэж байгаа. Нэг гараа нөгөөгөөрөө барьж тайвшир. Орой юм уу өглөө би эргэж ирнэ. Би өөртөө ажил олох хэрэгтэй байна. Ойлгож байна уу?

	Розали түүнийг юугаар ч тогтоож чадахгүй болсноо мэдээд урам хугарч хамаг бие нь сулрав. 

	— Брюс минь, үлдээч дээ. Чамайг би явуулахгүй гэж Розали цөхөрсөн байдалтай хэлэв. 

	— Чадахгүй гэж тэр инээв. 

	Толлифер түүнийг түлхэж зайлуулаад гүйж гаран шатаар доош буухад Розали хойноос нь харсаар хоцров. Дараа нь эргэж орж ирээд хаалгаа хааж, хоёр гараараа нүүрээ таглаж эхэр татан уйлав. 

	Түүний сургуулилтдаа явах цаг болсон боловч энэ тухай бодох сөгөөгүй байлаа. Ингээд бүх юм өнгөрчээ... тэр хүн юмаа авахаар нэг эргэж ирэх байх... 

	
ЕСДҮГЭЭР БҮЛЭГ

	Баян чинээлэг айлын охин буюу бэлэвсэн гэргийн хэргийг эрхлэх зуучийн буюу нотариатын газар ажил олж авах юм сан гэж энэ үед Толлифер бодсоор байлаа. Нью-Йоркийн дээд хүмүүстэй ойр холбоотой бөгөөд тэр нийгмийн дотор гүн орж түүний үр шимийг амсаж буй арга зальтай залуу хүмүүсийн хүрээнээс өөрийгөө бүрэн тусгаарласан Толлиферт уул санаагаа хэрэгжүүлэх нь тийм ч хялбар биш байлаа. Ийм хүмүүс нийгмийн дунд олигтой байр суурь эзлэхийг мөрөөдөгч баян хатагтай нар болон мөн нас нь ахиж буй боловч олны дунд гялалзаж явахыг хүсэгч хүүхнүүдэд ашигтайгаар барахгүй, чухал хэрэгтэй амой. 

	Тийм төрлийн ажилд наад зах нь америк гарал, өнгө зүс жавхаа золбооноос эхлээд л далбаат онгоц болон морь уралдах, морь унах, морины нуруун дээр янз бүрээр тоглох дөрвөн морь хөллөсөн дөрвөн дугуйт тэргээр явах, мөн түүнчлэн дуурь театр зэрэг урлагийн бүх талыг сонирхох гэх мэтээр олон талын авьяас мэргэжил үйл ажиллагаа шаардагдаж байлаа. Эдгээр хүмүүс баячуудтай хамт Парис, Бларриц Монто-Карло, Ницц Швейцар, Нью-порт, Палм-Бич зэрэг рашаан сувиллын болон усан буудлын том хотуудаар явдаг аж. Өмнөд нутгийн нууц чухал газрууд болон язгууртны клубүүдээр чөлөөтэй хэсдэг байлаа. Нью-Йорк хотноо тэд хамгийн гоё зоогийн газар сууж дуурийн болон бусад театруудад хамгийн үнэтэй суудал эзэлдэг байлаа. Тэдэнд ёс журамд тохируулан зөв хувцаслах, морин уралдаан, ширээний болон хөл бөмбөгийн тэмцээн мөн нийтэд түгээмэл тоглоомуудыг зохиоход хамгийн сайн суудал олж авч чадах авьяас авхаалж самбаа чухал хэрэгтэй. Хөзөр тоглож тоглоомын нарийн учир дүрмийг таниулж хэрэгцээтэй үед эмэгтэй хүний гоёл алт сувдан эдлэл мөн тасалгаагаа янзлах талаар ашигтай зөвлөгөө өгч чаддаг байвал бүр сайн ажээ. Хамгийн гол нь өмгөөлөн тэтгэгчдийнхээ нэрсийг «Таун Топикс» сэтгүүл буюу сонины дугааруудын өдөр бүрийн мэдээлэлд гаргаж байхыг тэд хичээх ёстой. 

	Орь ганцаар уйтгарлахаас айж зовсон Эйлин шиг дунд насны авгай нарт голдуу анхаарлаа хандуулах ёстой болдог тул ийм ажил эрхэлдэг улс залуу насныхаа жаргал цэнгэл, үнэнч дурлалаасаа татгалзаж тийм олон талт ажлыг хийхийн тулд их хүч гарган ажилладаг учир тэднийг урамшуулан шагнадаг байсан нь хачирхмаар зүйл биш ээ. 

	Толлифер энэ талаар нэлээд хэдэн жил ажилласан боловч гучин хоёр насандаа залхаж эхэлжээ. Түүнээсээ жигшиж залхсан Толлифер архи ууж мөн өөртөө халуун дурлал хайр сэтгэлээ өгсөн залуу сайхан жүжигчин хүүхэнтэй зугаагаа гаргах болжээ. Яг энэ үед Толлифер зоогийн газар, шөнийн ресторан, сайхан зочид буудал болон өөрт нь сайн юм хийж чадах тэдгээр хүмүүсийн байнга очдог бусад газраар очих тухай бодсоор байв. Тэр залуу сэтгэлээ чанга барьж архи уухаа больж Розалигаас ч, магадгүй өөр газраас ч болсон бага зэрэг мөнгө олж түүгээрээ хувцас хунараа янзлаадахвал дээд язгууртны дунд өөрийгөө оруулах завшаан тохиолдоно. 

	За тэр цагт л харцгааг!

	
АРАВДУГААР БҮЛЭГ

	Энэ үед Нью-Йорк хотноо Эйлин амьдралаа яаж зохион байгуулах тухай гүн бодолд дарагдан шаналж байлаа. Каупервудын орд гэж нэрлэж байсан байшин Нью-Йоркийн хамгийн гоё сайхан барилгын нэг боловч энэ нь Эйлинд хоосон сав, хайр дурлал дээдсийн дунд орох гэсэн хүсэл мөрөөдлийн булш шиг байлаа. Каупервудын анхны эхнэр хүүхдүүдэд нь хэчнээн их зовлон учруулснаа Эйлин сая л ойлгож байв. Тэр үед хөөрхий хатагтай Каупервуд яаж зовж байсныг Эйлин ер төсөөлөн бодож чаддаггүй байсан бөгөөд харин одоо тэр зовлонг биеэрээ амсжээ. Эйлин Каупервудын төлөө гэр орон, эх эцэг найз нөхдөө орхиж, нэр төрөө барсандаа одоо гэмшлийн туйлд хүрчээ. Хайрлах сэтгэлгүй шунаг хүүхнүүд Каупервудын нэр төр эд мөнгөнд болж түүнийг биедээ татаж байна. Каупервуд ч тэдний үзэсгэлэнтэй залуу насанд татагддаг байлаа. Гэхдээ хэдхэн жилийн өмнө бол Эйлин үзэсгэлэнт байдлаараа тэдэнд дарагдахааргүй байснаар үл барам Каупервудыг тавихааргүй байжээ. Гэхдээ Эйлин түүнийг явуулахгүй, яасан ч явуулахгүй. Эдгээр хүүхнүүдийн хэн нь ч өөрийгөө хатагтай Фрэнк Алжернон Каупервуд гэж хэзээд нэрлэж чадахгүй ажгуу. Үнэнч дурлал, жинхэнэ гэр бүлийн холбоогоор гагнагдсан учир хэн ч түүнийг тасалж чадахгүй. Каупервуд эхнэрээсээ харьцаагаа таслах буюу салах тухай сэдэж зүрхлэхгүй. Хэрэв тэр ингэхээр шийдвэл түүний муу талыг сайн мэдэх эхнэр нь түүнийг олон түмэнд шууд илчилж шившгийг нь тарих байлаа. Беренис Флеминг гэгч хөөрхөн охинд дурлаж байснаа Каупервуд нуулгүй ярьж байсныг Эйлин мартаагүй аж. Тэр хүүхэн одоо хаана байгаа бол? Фрэнктэй хамт байж ч магадгүй. Гэвч Беренис түүний эхнэр болж хэзээд чадахгүй!

	Аюултай хэцүү ганцаардал! Энэ том байшин, түүний гантиг чулуун шалтай өрөөнүүд, сийлбэрлэж гоёсон хаалга, таазнууд, будгаар гоёж чимэглэсэн хананууд! Зөвхөн түүнийг тагнуулахаар авсан байж магадгүй. Эдгээр зарц! Ирэх очих хүн ч байхгүй! Эдгээр сайхан байшинд суугч хөрш айлынхан нь түүнийг ч Каупервудыг ч тэдний эд хөрөнгийг ч тоож харах шинжгүй. Гэвч өөрийг нь залхтал эргүүлдэг хэдэн хүн мөн ах дүү нараас нь ялангуяа Филадельфт суудаг хоёр дүү нь хааяа ирдэг байв. Энэ хоёр бол шашин шүтлэгтэй хуучныг баримталсан хүмүүс, хангамж сайн нийгмийн дунд яггүй байр суурьтай улс ажээ. Эхнэр хүүхэд нь Эйлинийг төдий л ойшоодоггүй учир дүү нар нь ч бараг ирдэггүй. Тэд голдуу өглөө өдрийн хоол тааруулах буюу Нью-Йоркт ажил гарсан үед хонуутаар ирдэг болов. Гэрийнхнээсээ ер авчирдаггүй байжээ. Дараа нь тэд удтал бараа сураггүй алга болдог байлаа. Эйлин тэд нарын учрыг ч сайн ойлгодог тэд ч түүнийг ойлгодог байлаа. 

	Эйлиний амьдралд түшиг болох хар хүн байсангүй. Гол нь түүний мөнгөнд ялангуяа залуу охидыг сонирхсон жүжигчид болон завхай залуучууд үе үе түүн дээр ирнэ. Каупервудын дараа эдгээр хөөрхийлөлтэй завшаан хайгчдын хэн нэгэнд Эйлин дурлаж чадахгүй нь мэдээж билээ. Түр зуурын хүсэл хангах төдийд л бол болох л юм биз. Удтал ганцаар уйтгарлах зовлонт бодолд дарагдсаны дараа жаахан архи балгаж үг өнгөнд татагдах явдал Эйлинд байсан байж болох юм. Аяа ганцаардал, ахимаг нас, буцлан бургилж жавхаажуулан байсан бүхэн нь буцалтгүй арилан одсон хоосон амьдрал!

	Зургийн үзэсгэлэн, баримал, орны аравч хивс бүхий энэ том орд яасан инээдэмтэй вэ! Түүний нөхөр Каупервуд бараг ирдэггүй бөгөөд хааяа ирэхдээ эхнэртээ их халамжтай дүрийг зарц нарынхаа дэргэд үзүүлэх боловч үнэндээ маш хөндий цэрвүү байдаг ажээ. Каупервуд тэнд эзэн учир бүгдийг захирч бүх юмаа мэддэг байсан бөгөөд зарц нар нь түүний өмнө бөхөлздөг байлаа. 

	Эйлинийг биеэ барьж чадахгүй уурлан омогдоход Каупервуд түүний гарыг барьж эелдгээр илэн: «Эйлин, сонс л доо. Чи хатагтай Каупервуд байсан, байх ч болно гэдгийг мартаж болохгүй. Ярьж тохирсон зүйлээ санаж байх хэрэгтэй шүү!» гэдэг байлаа. Эйлинийг тачаадан уурлаж хашхиран уруулаа чичрүүлж уйлж унжсаар тасалгаанаас гарахад Каупервуд хойноос нь явж өөрийн нь бодол санааг зөвшөөртөл нь ятгадаг байв. Хэрэв ятгалгаар түүнийг эргүүлж чадахгүйд хүрвэл Каупервуд түүнд цэцэг барьж хоолны дараа театрт хамт явах тухай санал гаргахад Эйлин татгалзаж чаддаггүй байлаа. Ер нь Каупервудтай хамт олны дунд явах нь гэрийн эзэгтэйг түүний эхнэр хэвээр байна гэж батлахад хэрэгтэй зүйл байв. 

	
АРВАН НЭГДҮГЭЭР БҮЛЭГ

	Де Сото Сиппенс хэдэн туслагч аваад Лондонд очиж Найтсбрижийн гудамжинд нэг байшин хөлслөн авч суун Каупервудад хэрэг болох мэдээ сэлтийг цуглуулж эхлэв. 

	Сиппенс эхлээд Лондоны хуучин хоёр нүхэн зам метрополитен ба районы газар доорх төмөр замыг ихэд сонирхов. Үүнийг дотуур тойрог гэж нэрлэж байсан бөгөөд энэ нь Чикаго хотноо Каупервудын өөртөө их ашигтай, өрсөлдөгчдөдөө маш их хохиролтойгоор барьсан газар доорх шугамтай төстэй, хотыг төвтэй нь холбосон тойрог зам байлаа. Дэлхийд анхны газар доорх зам болох Лондоны энэ хоёр шугам муу баригдаж тоноглогдсон, уураар хөдөлдөг толгойг солиогүй бөгөөд Лондоны бараг бүх гол гол төвийг хамарсан ажээ. Хоёр шугам хоорондоо нэг бээр орчим зайтай зэрэгцэн явсаар эцэстээ тэр хоёрын үзүүр нийлсэн нь галт тэргүүд сүлжилдэн зөрөх бололцоотой болсон ажээ. Эдгээр шугам баруун тал нь Кэнстингтон болон Пэдингтоны буудлаас эхлээд зүүн талын английн банкны ойролцоох Ойлдгэйтын гудамж хүртэлх бүх район тухайлбал хотын гол гудамжнууд театр санхүү худалдааны төв, том зочид буудлууд, төмөр замын буудал болон Парламентын ордон зэрэг гол чухал газруудыг үйлчилдэг ажээ. 

	Ядуу тоноглогдсоноос гадна ашиглалт нь муу байгаа энэ шугам зарлагаа арай ядан нөхөхөөс хэтрэхгүй байлаа. Мөн автобуснаас өөр тохилог унаа тээвэр энэ районд байгаагүй зэргээс шугамыг илүү орлоготой болгож болох юм гэж Сиппенс даруй ойлгожээ. 

	Газар доорх төмөр замаар утаат толгой чирч яваа нь өргөн олны дургүйцлийг хүргээд зогсоогүй харин уг барилгыг сонирхогч залуу санхүүч нар ч уул шугамыг шинэчлэн тоноглож орчин цагийн хөгжилд тохируулан уурын галт тэргийг цахилгаанаар солих эрмэлзэл дүүрэн байлаа. Ийм хүмүүсийн тоонд Каупервудын ярьж байсан Лорд Стейн гэгч районы газар доорх шугамын том хувь нийлүүлэгчийн нэг, Лондоны дээд язгууртны дунд их нэртэй хүн орж байлаа. 

	Сиппенсээс маш дэлгэрэнгүй захидал хүлээж аваад учрыг бүрэн ойлгосон Каупервудын урам зориг бадарчээ. Төв тойргийг ашиглах санаагаа хэрэгжүүлэхийн тулд энэ ажилд яаралтай орж шугамыг тэлэх барилгын эрхийг олж авбал түүний хүсэл мөрөөдөл биелж улмаар газар доорх бүх системийг хяналтдаа авах боломж түүнд олдоно. 

	Харин хувийнхаа халаасыг шавхахгүй бол хаанаас түүнд ийм их мөнгө бэлнээр олдох билээ! Зуун сая доллар шүү дээ! Лондоны хоёр шугам дөнгөж зардлаа нөхөхөөс хэтрэхгүй байгаа ийм үед Каупервуд ямар нэг мөнгөтэй хүнийг үзэл санаандаа итгүүлж санхүүгийн дэмжлэг авна гэж найдахад бэрх байлаа. Ийм эгзэгтэй үед энэ ажлыг хийх нь маш аюултай ажээ. Юуны урьд маш сайн бодож боловсруулах, түүнд ашигтай нарийн суртал нэвтрүүлэг хийх хэрэгтэй юм. Каупервуд америкийн санхүүгийн томчууд, тэдний албан газар банкнуудын талаар нэгд нэггүй нарийвчлан бодож ялангуяа зүүн талаар түрүүчийн холбоотой байсан хүмүүсээс хэнтэй нь уулзаж ярилцаж болохыг эрэлхийлэн байв. Тэр санхүүгийн хэт их орлого хөөцөлдөхөөс итгэл, нэр хүнд олж авах хүслээ дээгүүр тавьж байгааг тэдэнд ойлгуулахыг хичээв. 

	Уул барилгын ажил санаагаар бүтвэл тэр нь түүний санхүүгийн бүх байгууллагуудын хамгийн том, хамгийн сүүлчийнх нь болох учир түрүүчийнхээс илүү зүй зохистой байж Каупервудын урьдын хийсэн бүх нүгэл, луйврыг арилгахад түүнд туслах ёстой хэмээх Беренисийн бодол зөв ажээ. 

	Гэвч Каупервуд хотын газар доорх төмөр замыг барих эзэмших бодлогодоо хэрэглэсэн хуучин муу арга залиа орхихыг огт бодсонгүй. Учир нь түүний хуучин арга заль мэхийг Лондонд төдий л сайн мэддэггүй байжээ. Газар доогуур тавих төмөр замын системийг өргөтгөх зорилгоор олон түмэнд акц худалдах хувь нийлүүлсэн хэд хэдэн нийгэмлэг байгуулахыг Каупервуд улам ихээр боддог болов. Орлого ашигтай хэмээн итгүүлж чадвал олон түмэн юуг ч худалдан авна. Энэ бол чухам л хийх ёстой ажил байлаа. Энэ нь уг байгууллагын дээд язгууртантай тогтоосон холбоо, түүний хүч чадал, нэр хүнд, бат бэх байдлаас шууд шалтгаалах байсан. Энэ бүхнийг эргэцүүлэн бодож шийдээд Каупервуд талархлын цахилгаан Сиппенст явуулж цаашид өгөх заавар хүлээн Лондонд үлдэхийг түүнд зөвлөжээ. 

	Энэ завсар Беренисийн эх Чикагод ирж түр суурьшив. Каупервуд Беренис хоёр сүүлийн үед болсон явдал, тэдний харилцаанд гарсан шинэ өөрчлөлт нь тэднийг улам ойртуулах болсон зэргийг янз бүрийн аргаар тайлбарлаж ойлгуулахыг хичээж байв. Хэдийгээр Беренистэй жаахан ярилцсаны дараа хатагтай Картер охиноо ийм замд оруулах бодит шалтгаан нь болсон өөрийнхөө өнгөрсөн явдалд ихэд гэмшин нулимс унагаж эхэлсэн боловч түр зуур үймсэн сэтгэл нь өнгөрч тайвшрав. Каупервуд бол нөлөө бүхий том хүн, тэгээд бас өв залгамжлах цагт хөрөнгөнөөсөө их хувь Беренист оногдуулахаас гадна Эйлин үхэх юм уу эсвэл салахыг зөвшөөрвөл түүнтэй шууд гэрлэнэ гэж Каупервуд амлажээ. Одоохондоо хуучнаараа хатагтай Картерын найз, охиных нь хамгаалагч болсон хэвээр л байг. Юу ч болж ямар ч хэл яриа гарсан ийм л тайлбар хийх ёстой байлаа. Ер нь тэр хоёр хүмүүсийн дунд хамт яваа үзэгдэх хэрэггүй юм. Беренистэй хоёулхнаа байхад бол юу хийх нь тэдний хувийн хэрэг, харин галт тэрэг, усан онгоцоор хамт явах, зочид буудалд хамт байх нь хүнд сэжиг төрүүлэх учир үүнээс аль болохоор зайлсхийх хэрэгтэй юм. Лондонд Каупервудын санасан хэрэг амжилттай бүтвэл Беренисийг эхтэй нь дээдсийн дунд оролцуулах ажил зохион байгуулж тэр чадах байлаа. Санхүүгийн томчуултай холбоо тогтоон мөн өөртөө ойр дотно байгаа санхүүч нарыг гэртээ хүлээн авах ажилд Беренис болон түүний эхийг ашиглаж болох тухай бодон хатагтай Картерыг охинтойгоо аялж яваа хүндтэй баян бэлэвсэн авгай болгож гэрийн байдлыг засаж чадах хүн хэмээн үзэж байлаа. 

	Энэ санааг сэдэж гаргасан Беренис сэтгэл хангалуун байлаа. Каупервудын энэ санааг сонсоод түүнийг өөрийнхөө эрх ашгаас өөр юу ч бодохгүй арчаагүй хатуу сэтгэлтэй хар амиа хичээсэн хүн гэж бодож байсан хатагтай Картер ч үүнээс илүү өөр яах вэ дээ гэж түүнд итгэж эхлэв. Каупервудтай ямар холбоотой болохоо Беренис эхдээ их л эвлэг ярьжээ. 

	Фрэнкт би их сэтгэлтэй болжээ, ээж минь, аль болохоор л түүнтэй цуг баймаар санагдах юм. Тэр намайг хэзээ ч албадаагүй. Би өөрөө түүн дээр гүйж очоод саналаа хэлсэн юм. Бид түүний мөнгөөр амьдарч байгаа нь таны хэлдгээр надад нэг л эвгүй санагдаад байх юм. Аваад л байдаг хариуд нь юу ч өгдөггүй. Тэгээд бас би таны урьдынх шиг их аймтгай хэтэрхий амиа бодсон бусдын сэтгэлийг ойлгодоггүй хүн болжээ. Энэ хүн биднийг хаячихвал хөрөнгө мөнгөгүй бид яаж амьдрах билээ дээ гэж эхдээ ярив. 

	— Чинийх зөв өө, Беви. Намайг битгий зэмлээрэй. Тэртэй тэргүй би их шаналж байгаа хүн. Чиний ирээдүйн төлөө л би үргэлж зовж байх юм гэж эх нь гунигтай хэлэв. 

	— За, ээж минь санаагаа битгий зовоо гэж зөөлнөөр аргадаж эхийгээ тайвшруулав. Беренис эхийнхээ төөрөгдөл ухаангүй явдлыг уучилж түүнийг хайрласаар л байв. Сургуульд байхдаа эхийнхээ бодол, сонирхлыг төдий л ойшоодоггүй байсан боловч бүх учрыг ойлгоод өөрөөр хандаж эхээ өрөвддөг болжээ. Одоо Беренис үл тоомсорлох байдлаар эхтэйгээ ярихаа больж, харин түүнийг тайвшруулахын тул аль болохоор эелдэг зөөлнөөр харилцахыг хичээдэг болжээ. 

	— Та бодоод үз л дээ, ээж минь. Би юу хийж чадахыгаа биеэрээ туршин үзээд амьдралдаа тулгарах алив бэрхшээлийг даван туулж чадах тийм хүн биш юм гэдгээ шууд ойлгосон шүү. Намайг хэтэрхий хайрлаж эрхлүүлжээ. Фрэнк та хоёрын хэнийг нь ч буруутгахгүй. Энэ оронд надад ямар ч ирээдүй алга. Харин надад жинхэнэ тусалж чадах ганц хүн бол Фрэнк учир түүнтэй амьдралаа холбох нь миний хийж чадах хамгийн дээд зүйл гэж би үзсэн юм. 

	Хатагтай Картер үүнийг зөвшөөрөн толгойгоо дохиж сулхан инээмсэглэнэ. Беренисийн дураар л болох ёстой гэдгийг тэр ойлгож байв. Түүнд өөрийн амьдрал хөрөнгө хогшил гэж байхгүй учир охин, Фрэнк хоёрыг л дагахаас өөр замгүй ажээ. 

	
АРВАН ХОЁРДУГААР БҮЛЭГ

	Ярилцан тохиролцож ойлголцсоны дараа Каупервуд, Беренис хоёр эхийн хамт Нью-Йорк руу явах болжээ. Эхлээд хүүхнүүд, тэдний хойноос Каупервуд явахаар шийджээ. Гол зорилго нь америкийн хөрөнгөтнүүдээс түүний байгууллагад хувь нийлүүлэх сонирхолтой хүмүүс олохоос гадна Кроссын шугамын талаар баримталж буй тэдний үндсэн санааг мэдэхийг хичээжээ. 

	Жеркинс, Клурфейн болон Рэндолф гэх мэтээр түүний Нью-Йорк болон Лондоны зууч түншүүд байсан боловч ийм чухал ажилд Каупервуд тэдэнд бүрэн итгэдэггүй байлаа. Америкийн фирмийн тасгийн гол хүн Жеркинс бол хэдийгээр арга зальтай, ашигтай хүн боловч хэтэрхий амиа хичээсэн бас тэгээд дэндүү задгай амтай ажээ. Энэ нь гаднын зуучийн газар очиход ашиггүйгээр барахгүй муу ч юм болж мэдэх юм. Эцэст нь Каупервуд хамгийн итгэлтэй хүнээ Жеркинс руу явуулж Гривс, Хеншоу нарыг өөртэйгөө дахин яриулбал зүгээр сэн гэдэг ойлголт түүнд төрүүлэх нь ухаалаг хэрэг гэж шийджээ. 

	Каупервуд анх уулзахдаа Гривс, Хеншоу нарын авчирсан захидлуудын дунд урьд Нью-Йоркийн нэлээд том банкны эзэн байгаад сүүлдээ ажлаа орхисон Рафаэль Коул гэгч хүнээс ирсэн нэг захидал байсныг санажээ. Тэр хүн хэдэн жилийн өмнө Каупервудад Нью-Йоркийн тээврийн ажлыг сонирхуулахыг оролдож байсан юм. Гэвч тэр үед Каупервуд Чикагогийн ажлын тухай бодоод энэ саналыг харгалзах сэхээгүй байсан боловч тэр хоёрын хооронд дотно харьцаа тогтож сүүлдээ Коул түүний Чикагогийн газрын заримд нь хувь нийлүүлэгчээр оржээ. 

	Каупервудын гол санаа бол Коулаар Лондоны барилгын ажилд хөрөнгө оруулаад зогсох биш Жеркинсээр дамжуулан Гривис, Хеншоу нарыг өөртэйгөө дахин яриулах зорилготой байжээ. Ингээд тэр Коулыг үдийн хоолонд гэртээ урьж Эйлинээр гэрийн эзэгтэйн хувьд үйлчлүүлэхээр шийджээ. Үүгээрээ Каупервуд Эйлинийг баярлуулж бас сайн хань нөхөр юм гэдэг сэтгэгдлийг Коулд ч төрүүлэхийг боджээ. Коул бол нарийн журамтай, нэлээд хүндтэй хүн байлаа. Лондоны төлөвлөгөөг хэрэгжүүлэхийн тул аливаа довтолгооноос хамгаалах тийм хүндтэй орчин тойрныг урьдаас бий болгох нь зайлшгүй хэрэгтэй байв. 

	— Фрэнк, олны нүдэн дээр чи Эйлинд хэчнээн их анхаарал тавьж байгаа харагдвал бидэнд төдий чинээ ашигтай болно гэж Нью-Йоркт явахынхаа өмнө Беренис түүнд хэлж байжээ. Тэгээд Беренис тайван цэнхэр нүдээрээ түүнийг ширтэн харахад эмэгтэй хүний цэцэн цэлмэг ухаан харцанд нь шингэсэн юм шиг Каупервудад санагдаж байв. 

	Ийм учраас Нью-Йорк орох замдаа Беренисийн хэлсэн үгний цэцнийг бодон, ирж байгаа тухайгаа Эйлинд цахилгаанаар мэдэгдэв. Тэр зуур Каупервуд өргөн танилтай, акц худалдагч, урьд өмнө өөр дээр нь байнга ирж байсан Эдвард Бингхэм гэгчтэй холбоо барьж түүгээр дамжуулан Толлиферын тухай юм мэдэж авч болно гэж бодож явав. Ингэж замдаа үйл ажиллагааныхаа бүрэн төлөвлөгөөг зохиож Нью-Йоркт ирмэгцээ юуны өмнө Беренист утасджээ. Беренис түүний авч өгсөн байшинд эхтэйгээ сууж байлаа. Беренистэй уулзах цагаа болзоод, Коулд утасдаж дараа нь «Незерлэндо» буудал дахь өөрийн контор луу утасдаж янз бүрийн ажлын тухай асууж лавлаад, Бингхэм гэгч хүн хэдийд хэрхэн уулзаж болохыг сонирхож байгааг мэдэж авлаа. Дараа нь Каупервуд хэдэн сарын өмнө Эйлинтэй уулзаж байсан үеэс шал өөр баяр хөөртэйгөөр гэрийн зүг явлаа. Түүнийг Эйлинийг унтлагын өрөө рүү ороход эхнэр нь нөхрийнхөө харц, алхаа гишгээний нь байдлаар сэтгэл хангалуун байна гэж ойлгов

	— За, хайрт минь, сайн сууж байна уу? гэж Эйлиний ойрд сонсоогүй тийм эелдэг дуугаар Каупервуд мэндлээд

	— Чи миний цахилгааныг авсан биз дээ гэв. 

	— Авсаан гэж Эйлин тайван боловч болгоомжтой хариулах зуур түүнийг нууцгайхан харцаар сонирхов. Эйлиний дотор түүнийг хайрлан дурлах, үзэн ядах сэтгэл зэрэг оргилж байв. Түүний орны дэргэд ширээн дээр байсан номыг шагайн хараад Беренисийн өргөн мэдлэг Эйлиний явцуу сонирхол хоёрыг эргэцүүлэн бодоод

	— Тагнуулын тухай роман уншиж байна уу? гэж Каупервуд хэлэв. 

	— Тэгж байна. Чинийхээр бол юу уншвал зохимоор байна, Библи судар уу? Аль эсвэл чиний данс тооцооны тайланг уу? гэж Эйлин эгдүүцсэн маягтай хариулав. Чикагогийн хэрэг явдлын үеэр нэг ч захидал түүнд бичээгүйд нь Эйлин их гомджээ. 

	— Үнэнээ хэлэхэд, хайрт минь, би чамд захиа бичих гэж их бодсон боловч тэр үед захиа бичих чадалгүй байсан. Түүнээс гадна миний тухай сонинд тодорхой бичсэнийг чи лав уншсан байх. Бас тэгээд чиний явуулсан цахилгааныг авч маш их баярласан. Би хариуг нь явуулсан шиг санах юм гээд л цааш нь түүнийг сүйрсний дараах өдөр Эйлиний бичсэн урам зориг оруулсан цахилгааныг авсан тухайгаа ярив. 

	— За тийм байж. Чамайг тэгсэн юм байна гэж итгэе дээ. Өөр юу гэж хэлмээр байна? гэж хэдийнээ өглөөний арван нэгэн цаг болчхоод байхад хувцас хунараа өмсөж эхэлж байсан Эйлин хүйтнээр хэлэв. Каупервуд түүний цас шиг цагаан хувцсыг ажиглав. Улаан шар үсэндээ өнгө хослуулах гэж Эйлин ийм хувцсанд дурладаг ажээ. Түүний улаан үсийг Каупервуд гайхан шагшиж байсан удаа бий. Мөн нүүрэндээ энгэсэг оо маш зузаан түрхсэнийг тэр бас ажиглажээ. Ингэхээс өөр аргагүй юм гэдгийг Эйлиний нэг адил Каупервуд ойлгож байв. Улиран өнгөрөх цаг мөч түүнийг сорж мэрсээр тэр улам л хөгширч байв. Үүний эсрэг тэр сэтгэл л дэмий зовохоос өөр юу хийж чадах билээ. Каупервуд хэдийгээр хөгширч буй тухай нь түүнд юу ч яриагүй бөгөөд огт ажиглаагүй юм шиг дүр үзүүлж байсан боловч эмэгтэй хүнд хөгшрөх шинж орохыг тэр үзэн яддагийг Эйлин сайн мэдэж байв. 

	Эйлинийг өрөвдсөн Каупервуд аль болохоор түүнтэй эелдэг зөөлнөөр ярихыг хичээж байв. Түүнийг хараад, Беренис түүнд ухаалгаар ханддагийг санаж Эйлинтэй эвлэрэх дүр үзүүлэн түүнийг гадаадад ч авч явж болох юм. Гэхдээ заавал хамт явах албагүй боловч тэдний гэр бүлийн амьдрал бүрэн хэвийн байдалтай байна гэдэг сэтгэгдэл төрүүлэхээр л зохион байгуулах ёстой гэж бодов. Тэр цагт өөрөөс нь Эйлинийг хөндий байлгаж чадах Толлифер юм уу, өөр хүнтэй ярьж амжвал Эйлин түүнтэй нэг усан онгоцоор ч явж болох юм. Эйлинийг зугаацуулан саатуулах тэр хүн Каупервуд Беренис хоёрын замд саад болохгүйн тулд энд байгаа шигээ хилийн цаана ч Эйлинийг дагаж явах ёстой ажээ. 

	— Өнөө орой чи юмтай юу? гэж Каупервуд түүнээс зөөлөн асуув. 

	— Онц юмгүй чи энд хэдэн хоног байхаар ирэв үү? гэж хүйтнээр хариулаад харцны нь байдлаар нэг юм хүссэн бололтойг гадарласан боловч чухам юу болохыг Эйлин тааж чадсангүй. 

	— Чи энд хэд хоног байх уу?

	— Тийм ээ, хэд хононо. Орж гарч л байх болно. Би хэдэн долоо хоног гадаадад явахаар төлөвлөж байна. Энэ тухайгаа чамд ярих гэсэн юм. 

	Тэгээд яриагаа цааш хэрхэн үргэлжлүүлэхээ бодон түр дуугүй болов. 

	Энэ бол хүнд хэцүү асуудал байлаа. 

	— Би энд байхдаа зарим хүнийг урих гэсэн юм. Зочид хүлээн авахад чи татгалзахгүй биз. 

	— Татгалзахгүй гэж хариулаад Эйлин түүний их л хөндий байгааг ойлгож байв. Тэд хэдийгээр уулзаагүй удсан боловч Каупервудын бодол санаа өөрөөс нь хол хөндий байгааг Эйлин ойлгожээ. Гэнэт тэр хүүхэн түүнтэй маргах чадалгүй ядарснаа мэдэв. 

	— Өнөө орой тэгвэл дуурийн театрт очих уу гэж Каупервуд асуув. 

	— Чамайг л үнэхээр явъя л гэж байгаа бол би юундаа дургүйцэх вэ дээ. 

	Юу ч болсон түүнтэй түр боловч хамт байна гэдэг нь таатай хэрэг байлаа. 

	— Би явалгүй яах вэ. Тэгэх тусмаа чамтай хамт явахад бүр ч дуртай байна. Чи миний эхнэр, энэ гэрийн эзэгтэй шүү дээ. Чи миний тухай юу гэж ч боддог байсан хамгийн чухал нь хүмүүсийн дунд аятайхан гэр бүл хэмээн харагдах хэрэгтэй байна. Үүнээс бидэнд муу болох юм байхгүй, харин хоёуланд маань тус болох зүйл гэж Каупервуд хариулаад

	— Чикагогийн энэ бүх явдлын дараа бүх ажлаа орхиж амрах уу энэ ч бас тусгүй юм, эсвэл шал өөр ажил хийж эхлэх үү гэдэг хоёр зүйлийн аль нэгийг сонгож авах хэрэгтэй боллоо. Би ялзран унахыг огт хүсэхгүй байна гэж үргэлжлүүлэн хэлэхэд

	— Тэр ялзран унадаг нь чи юу гэж Эйлин түүнийг гайхан харж, — Чи чинь үхсэн хүнийг хөл дээр нь босгох хүн биш үү! гэж хэлэв. 

	Каупервуд үүнд өөрийн эрхгүй инээмсэглээд юу ч болсон миний дуулсан хоёр зүйлээс Парисын нүхэн замын барилгын талаар бол би нэг их сонирхохгүй байна. Харин гээд бодлогошрон дуугүй болоход Эйлин түүний үнэн ярьж байгаа эсэхийг шалгахын тулд Каупервудын царай руу нүд цавчилгүй харж байв. — Лондоных л зүгээр юм шиг байна. Тэдний нүхэн замын барилгын ажил ямар янзтай буйг очиж үзвэл зүгээр байх гэж бодож байна гэж Каупервуд цааш нь ярив. Энэ үгийг сонсоод түүнд нь огт санамсаргүй сонин зүйл байгаа мэт Эйлин сэтгэл сэргэн баясав. Чухам ямар шалтгаанаар тэгж баяссанаа Эйлин өөрөө ч тайлбарлаж чадахгүй байв. 

	Энэ ч харин үнэхээр сонирхмоор төлөвлөгөө байна. Гэхдээ чи ийм шинэ ажил хийе гэж үнэхээр бодож байгаа бол алив аягүй явдлаас холуур явахыг хичээх юм байгаа биз дээ. Чамайг будилаанд оруулах тийм эвгүй явдлыг чи өөрөө ч бий болгож болно. Эсвэл аяндаа тийм явдал гарч чи түүнд орооцолдож ч болно гэж Эйлин хэлэв. Эйлиний ярьсан сүүлчийн үгийг огт тоомсорлох шинжгүй Каупервуд 

	— Хэдийгээр англичууд америкийн байгууллагад маш дургүй гэж би сонссон боловч өөр сонин юм гарч ирэхгүй бол Лондоны ажлыг оролдоод үзнэ дээ. Англичууд үнэхээр тийм хандлагатай байвал ялангуяа Чикагогийн энэ баларсан явдлын дараа надад тэнд ажиллах завшаан олдохгүй байх л даа гэж тэр ярив. Энэ үед Эйлин Чикагогийн ялагдлыг үл тоомсорлон Каупервудыг хамгаалан:

	— За. Чикаго ч яамай! Эрүүл ухаантай хүн бүхэн Чикагогийн хэсэг өөдгүй луйварчдыг хэн болохыг нь сайн мэдэж байгаа. Дахин шинээр ажил эхлэхэд Лондон л чамд үнэхээр тохирох газар шиг бодогдох юм. Харин Чикагогийн концесстой адил тийм санамсаргүй зүйлээс зайлсхийхийн тулд урьдаас бүх юмаа ян тан болгох хэрэгтэй Фрэнк чи бусдын саналыг хэтэрхий тоомсорлохгүй байх шиг надад санагдах юм. Ямар ч хүнийг чи хүн гэж бодохгүй байна. Энэ нь ноцтой хэрүүлд хүргэдэг. Бусдад арай анхааралтай ханддаг болохгүй бол хэрүүл тэмцэл салахгүй. Чи дотроо юу гэж бодож байгааг би мэдэхгүй байна. Гэхдээ одоо шинэ ажил эхлэхдээ бусдыг жаахан ч болсон тоож үздэг болбол чи ухаан чадалдаа хэнийг ч итгүүлж, ямар ч саад тотгоргүйгээр зорьсондоо хүрч чадна гэдгийг чамд хэлэх гэсэн юм. 

	Гэхдээ Эйлин түүнийг зулгуйдах гэсэндээ бус он удтал амьдралаа холбосны учир ингэж хэлжээ. 

	Тэгээд Каупервудыг юу гэж хэлэхийг нь хүлээж түр зуур дуугүй болов. 

	— Баярлалаа. Чинийх зөв ч байж болох юм. Лондоны нүхэн замын тухай маш сайн бодолгүй болохгүй гэж тэр хэлэв. Эйлин түүнийг ямар нэг юм шийдсэн байна гэдгийг мэдээд цааш үргэлжлүүлэн ярьсан нь:

	— Бидний хувьд гэвэл би чамд үүрд хэрэггүй хүн болсноо сайн ойлгож байна. Чиний амьдралд би хэрэг болж байсан цаг бас бий. Филадельфи болон Чикаго хотноо чамтай хамт зовлон жаргалыг туулж явсныг санах л хэрэгтэй. Чи намайг урагдсан муу шаахай шиг ингэж хаях ёсгүй л байх. Энэ нь шударга ёсонд нийцэхгүй бөгөөд чамд ямар ч ашиг гарахгүй. Худлаа ч болсон олны өмнө чи надад арай өөр анхаарал тавьж хандах ёстой гэж би үргэлж боддог байсан, одоо ч мөн хэвээр л байна. Чи өчүүхэн ч болсон анхаарал тавьж, энэ газар орь ганцаарыг минь хэдэн сараар нэг ч захиа сураг чимээгүйгээр орхихгүй байж болохгүй гэж үү? гэж ярихдаа урдын нэг адил түүний хоолой чичирч нүднээс нь нулимс дусалж байхыг Каупервуд ажиглав. Цааш нь ярьж чадах тэнхээгүй болсон мэт Эйлин эргэхэд Каупервуд эхнэрийгээ буулт хийж байгааг мэдэв. Беренисийг Чикагод ирснээс эхлээд ийм буулт Эйлинээр хийлгүүлэхийг Каупервуд мөрөөдөж байсан аж. Эйлин гарцаагүй буулт хийж байсан боловч чухам ямар хэмжээгээр түүнтэй ярьж тохирч болохыг Каупервуд хараахан хэлж чадахгүй байв. 

	— Хамгийн гол нь би өөр шинэ ажил юу байгааг хайгаад зогсох биш, харин үүний тулд мөнгө олох хэрэгтэй байна. Иймд энд хэд хонож зарим хүмүүстэй холбоо тогтоохоос гадна манай гэр бүл урьдын адил эв найрамдалтай байгааг хүмүүст харуулах гэсэн юм. Энэ нь их сайхан сэтгэгдлийг төрүүлнэ. Би чамаас салахыг бодож байсан удаа бий. Гэвч чи нэгэнт өнгөрсөн харьцааныхаа тухай мартаж миний хувийн амьдралд оролцож янз бүрийн хэрүүл шуугиан үүсгэхгүй байж өнгөн талын харилцааг хичээн явж чадвал бид амьдралаа сайн зохицуулж чадна гэдэгт би бат итгэж байна. Би одоо хуучин шигээ тийм залуу биш, тэгээд шаардлагатаа тохируулан хувийн амьдралаа зохицуулах эрхээ хадгалах нь чи бид хоёрын эв найрамдалтай амьдралд саад болохгүйгээр барахгүй харин бидний харьцаа урьдынхаасаа илүү сайжирч ч болох юм. Тийм үү, үгүй юу? 

	Түүний эхнэр хэвээр үлдэхээс өөр ямар ч хүсэл Эйлинд байгаагүйгээс Каупервуд түүнд хэчнээн ч хатуу сэтгэл гаргаж урвалаа ч гэсэн Эйлин чин сэтгэлээсээ түүнд амжилт хүсэж байлаа. 

	— Үгүй гээд би өөр яах юм бэ? Чиний гарт гол хөзөр байна. Үнэндээ надад юу байна даа гэж Эйлин хариулав. 

	Ингээд Каупервуд аяллынхаа тухай ярихаар шийдэв. Эйлин дагалдан явж болно, тэр ч байтугай Каупервуд гэр бүлээрээ аялж явааг хэвлэлд шуугиулбал ч шуугиулаг гэхдээ Эйлин гэр бүлийн эрхээ тулган түүний хувийн амьдралд оролцох ёсгүй гэж тэр хэлжээ. 

	— За яах вэ, чи ингэхийг хүсэж байгаа бол... Үүнээс чинь би нэг их хохирохгүй гэж хүйтэн хариулаад Эйлин цаана нь нэг хүүхэн байна, лав Беренис Флеминг байх, хэрэв тийм бол ч ямар ч буулт хийхгүй. Нөхрийгөө олны өмнө ичгүүр сонжуургүй энэ хүүхэнтэй холбоо тогтоож намайг доромжлохыг хэзээд хэрхэвч хүлцэхгүй дээ» гэж бодож байв. 

	Энэ үед Каупервуд хүсэл мөрөөдлөө түргэн хугацаанд нэлээд амжилттай биелүүллээ гэж дотроо баясаж байв. 

	Эйлин ч бас ялимгүй боловч амжилт олсондоо багагүй баярлаж байв. Олны нүдний өмнө Каупервуд өөрт нь илүү анхаарал тавих болсноор Эйлин түүний эхнэр гэж харагдах болно. Энэ нь бусдад гайхуулах зүйл билээ. 

	
АРВАН ГУРАВДУГААР БҮЛЭГ

	Лондоны байгууллагад Коулын сонирхлыг татах нь Каупервудад тийм хэцүү биш байлаа. Нэг ширээнд зэрэгцэн суугаад хоол идэж архи ууж, ярилцаж байхдаа энэ ажлыг түлхэж өгөх зорилгоор Гривс, Хеншоу хоёрыг Каупервудтай дахин ярилцуулах ухуулга хийхээр Коул өөрөө амлав. Каупервуд шиг өргөн далайцтай хүнд Лондон хот Чикагогоос илүү их бололцоотой газар гэж Коул үзэж байсан учир Каупервуд англи дахь концессыг авч чадвал, түүний байгууллагад мөнгө нийлүүлэхэд баяртай байх болно гэж Коул мэдэгдэв. Эдвард Бингхэмтэй ярилцсандаа Каупервуд бас сэтгэл хангалуун байв. Брюс Толлиферын тухай хэрэгтэй зүйлээ түүнээс Каупервуд мэдэж авчээ. Бингхэмийн ярьснаар бол Толлифер урьд нэр төртэй, өнгө зүс, хувцас хунараар сайн, мөнгө элбэгтэй сайхан залуу байснаа одоо бүх талаараа лойсон ажээ. Муу улстай нөхөрлөж хөзөр тоглож, архи ууж, элдэв үл бүтэх зүйлд ороолдож явдаг болсон учир хуучин танилууд нь түүнээс хөндийрөн зайлсан гэнэ. 

	Харин сүүлийн сард засарч сайжрахыг хичээж байгаа бололтой. Одоо тэр ганцаараа тавин гуравдугаар гудамжинд эхнэргүйчүүдийн клуб «Альков» хэмээх байшингийн жижигхэн хямд өрөөнд суудаг. Заримдаа хамгийн үнэтэй зоогийн газруудаар ч үзэгддэг нь нэг бол баян авгайтай танилцаж хүсэл сэтгэлийг нь татан хөлжих эсвэл ямар нэг зуучийн газар урьдын танил талаа бодон багагүй цалинтай, туршуулын ажил олдож магадгүй хэмээн хайж явдаг бололтой гэж Бингхэм санал бодлоо ярьж үгээ ёжтойгоор төгсгөхөд Каупервуд инээмсэглэн иймэрхүү байдалтай байгаа Толлиферыг олж ашиглаж болох юм байна гэж итгэж байв. 

	Каупервуд Бинхемд талархал илэрхийлэн, түүнийг явмагц Толлиферын байр луу утасдав. Энэ үед сайх эр таван цаг болохыг хүлээн хагас хувцаслан өрөөндөө уйтгарлан хэвтэж байв. Тэр таван цагт их «аялалдаа» гарах санаатай байжээ. Дөнгөж толгой дохин мэндлэх болсон хуучин танилуудтайгаа холбоогоо сэргээх, мөн шинэ танилтай болох зорилгоор театр, клуб, зоогийн газруудаар тэнүүчлэн явахыгаа тэр өөрөө «Их аялал» гэж нэрлэсэн ажээ. Хоёрдугаар сарын салхитай нэг өдрийн гурван цагт Каупервуд түүн рүү утасджээ. Толлифер гэрийн урагдсан шаахайгаа хөлдөө углаж хуруундаа дутуу татсан янжуур хавчуулан үсээ сэгсийлгэсээр үүдний өрөө рүү орж утсаа авав. 

	— Фрэнк Каупервуд ярьж байна гэхийг сонсоод энэ нэр сонинуудын нэгдүгээр нүүрэнд том үсгээр гардгийг санамагц агшин зуур биеэ цэхэлжээ. 

	— Аа, ноён Каупервуд, танд юу хэрэгтэй байна? гэж маш болгоомжтой дуугараад түүний хүслийг биелүүлэхэд бэлэн байгаагаа Толлифер мэдэгдэв. 

	— Таныг сонирхож магадгүй гэж бодсон нэг зүйлийн талаар би тантай яримаар байх юм, ноён Толлифер. Маргааш өглөө арав хагаст Незерлэнд дэх миний конторт морилон ирвэл би баярлана. Дурдсан цагт таныг хүлээж байх уу?

	Дээдсээс доод хүмүүстэйгээ харьцахад илэрдэг үл тоомсорлох өнгө Каупервудын ярианд гараагүй боловч итгүүлэх захирангуй тал байсныг Толлифер ажиглажээ. Энэ нь биеэ их тоосон, маш сониучхан Толлиферийн сэтгэлийг их хөдөлгөв. 

	— Бололгүй яах вэ, би очъё, би очъё ноён Каупервуд гэж Толлифер шууд хариулав. 

	Яах гэж байгаа юм бол ямар нэг акц яаралтай тараах, борлуулах хэрэг гарсан байж болох юм. Тэгвэл ч энэ ажлыг дуртайяа хийж чадна. Огт санамсаргүй байтал утсаар дуудсан тухай эргэцүүлэн бодож өрөөндөө сууж байх зуур Каупервудын тухай сонинд бичсэн олон зүйлийг уншсанаа тэр санав. 

	Каупервуд Нью-Йорк хотод дээдсийн нийгэмлэгт шурган орохыг Толлифер хичээсэн боловч түүний төлөвлөгөө нурсан болохыг дуулсан байв. Гэвч Толлифер ямар нэг ажил олох шинэ танилтай болох завшаан олдож байгааг бодоод сэтгэл сэргэн баясаж хувцасны шүүгээний толинд нүүр царай, биеийн хэлбэр хувцас зэргээ хараад үс сахлаа хусаж толгойгоо угааж мөн хувцсаа цэвэрлэж индүүдэх хэрэгтэйг ойлгож тэр орой хаашаа ч явахгүй гэртээ амарч маргаашийн уулзалтад аятайхан харагдахыг хичээв. 

	Ингээд дараа өглөө нь Толлифер сүүлийн жилүүдэд ер гоёогүйгээр гоёод, Каупервудын албан газар очив. Энэ бол түүний амьдралд шинэ эргэлт ч байж магадгүй юм. Чухамхүү ийм найдварыг өвөрлөн Каупервудын өрөөнд ормогцоо тасалгааны хойморт байрласан бичгийн том ширээний ард суугаа агуу их хүнийг олж харжээ. Түүнийг орж ирэхэд Каупервуд нэлээд найрсаг байдалтай байсан боловч Толлифер өөрийн эрхгүй сүрдэж биеэ барин түүнээс хол зогсож байлаа. 

	Хүч чадал, захирангуй дүр, бусдын анхаарал татмаар том цэнхэр нүд бүхий мөн ч сайхан эр юм даа гэх сэтгэл Толлиферт төржээ. Бас тэгээд ширээн дээр хөнгөн тавьсан том, сайхан, чийрэг баруун гарынхаа чигчий хуруундаа алтан бөгж зүүснийг ажиглажээ. 

	Энэ бөгжийг олон жилийн өмнө Каупервудыг арчаагүй унаж, Филадельфийн шоронд сууж байхад нь Эйлин насан туршаа хувирахгүй үнэнчийн тэмдэг болгож түүнд бэлэглэсэн учир Каупервуд түүнийг үргэлж зүүдэг байжээ. 

	Өөр хүүхэнтэй чөлөөтэй зугаалж жаргал цэнгэлээ эдлэхэд эхнэрээ саад хийхээс болгоомжилж, язгууртны ааштай энэ ганган эрийг хөлслөн авч Эйлинийг зугаацуулан саатуулахыг даалгахаар Каупервудын бэлтгэж байгаа нь энэ байжээ. Үүнийг ёс суртахууны ялзралаас өөрөөр тайлбарлаж болохгүй. Каупервуд үүнийг өөрөө ойлгож байлаа. Гэвч ойлголоо гээд яах бил ээ? Амьдрал өөрөө амьдралын нөхцөлийг бий болгосон. Тэр нөхцөл Каупервуд болон бусад хүмүүсийг эрхэндээ оруулжээ. Каупервудын хийж төлөвлөж байсан бүх зүйл бол амьдралын нөхцөлөөс урган гарсан юм. Үүнийг өөрчлөх хүч түүнд хаанаас байх вэ. Энэ бол өнгөрч оройтсон хэрэг. Тэгвэл сонгож авсан ажлаа зоригтой бөгөөд шийдвэртэй явуулж хүмүүст өөрийн үйл ажиллагааны шаардлага, арга барилаа зайлшгүй хэрэгтэй зүйл гэж итгүүлэн зөвшөөрүүлэх хэрэгтэй байлаа. Каупервуд тайван бөгөөд хүйтэн харцаар Толлиферыг ажаад, сандал руу зааж:

	— Суу даа, ноён Толлифер. За надад нэг ажил гараад байна. Энэ ажилд хүний эвийг тааруулж чадах арга барил сайн язгууртны дадлагатай хүн шаардлагатай байгаа юм. Ингээд өчигдөр би танд утасдсан юм. Энэ ажлын талаар дараа нь тодорхой ярья. Танд утасдахаас өмнө таны биеийн түүх, ажил байдлын талаар нэлээд судалгаа хийсэн гэдгийг юуг нь нуух вэ. Харин ингэхдээ танд ямар нэг муу юм хийхийг огт бодоогүй юм шүү. Та надад ашиг тустай юм хийж өгвөл би ч таныг гомдоохгүй байж чадна гэж Каупервуд хэлэв. 

	Ингээд Каупервуд өөдөөс нь хараад аятайхан инээмсэглэхэд тэр итгэл муутайгаар хариуд нь инээмсэглэв. 

	— Миний талаар судалгаа хийхдээ энэ ярианд тохирохгүй тийм муу юм надаас олоогүй байх гэж би найдна. Эмх цэгцтэй тохилог амьдралыг өнөө болтол зохиож чадаагүй байгаагаа би зөвшөөрнө. Ийм ажилд би таарахгүй төрсөн хүн байж магадгүй юм хэмээн Толлифер болгоомжлон хэлэв. 

	— Магад ч үгүй гэж Каупервуд маш эелдэг өрөвдсөн дуугараад, — Энэ тухай ярихын өмнө таныг өөрийнхөө тухай надад үнэн санаанаасаа илэн далангүй яриасай гэж би хүсэж байна. Миний энэ ажил бол таны тухай бүгдийг мэдэж байх шаардлагатай юм гэж нэмж хэлэв. 

	Тэгээд Каупервуд түүнийг талархсан маягтайгаар нүүр өөд нь харахад Толлифер өөрийнхөө хүүхэд ахуй цагаасаа авхуулан маш үнэнээр товчхон бөгөөд тодорхой ярив. Каупервуд түүний яриаг анхааралтай сонсоод энэ ч харин санаснаас тийм ч их үрэлгэн ямар ч зорилгогүй хөнгөн наргиан цэнгэл хөөцөлдсөн, арга зальгүй аминдаа арчаагүй хүн ч бас биш юм гэдэг дүгнэлт хийгээд түүнтэй анх бодож байснаас илүү дэлгэрэнгүй ярихаар шийджээ. 

	— Мөнгөний талаар ч та одоо бүр суучихсан биз?

	— Тийм дээ, хялбар ч биш ээ. Та одоо энэ байдлаас гарч чадахаа өнгөрсөн байх гэж боддог шүү хэмээн Толлифер мушилзан инээмсэглэв.

	— Тийм дээ, хялбар ч биш ээ. Та одоо энэ байдлаас гарч хуучин танилуудынхаа хүрээнд дахин орохыг оролдож байгаа биз дээ?

	Толлиферын царайд эвгүйрхсэн янз тодрохыг Каупервуд ажив. 

	— Оролдож л байна гэж Толлифер итгэл муутайхан хэлэв. Битүү инээмсэглэл түүний уруулд дахин тодров. 

	— За, тэгээд амжилттай юу?

	— Нэгэнт ийм байдалд орсон хүн ч амжилтаар тааруу байх юм даа. Туршлагаас үзэхэд үүнийг хийхийн тулд одоогийн надад байгаа мөнгөнөөс хамаагүй илүү мөнгө шаардлагатай нь илт байна. Нью-Йоркийн хуучин танилуудаараа дамжуулан би ямар нэг банк буюу зуучийн газар орохыг бодсон юм. Тэгвэл бага зэрэг мөнгө олж бас өөртөө ашигтай хүмүүстэй холбоо тогтоож болох сон байх. 

	— Ойлгомжтой. Харин та хуучин танилуудтайгаа тасалсан харьцаагаа сэргээх л хялбаргүй дээ. Таны энэ ярьж байгаа ажил хуучин байр байдалд чинь эргүүлэн оруулж чадна гэж та бодож байна уу?

	— Хэлж мэдэхгүй юм даа. Чадаж магадгүй гэж би найдаж байгаа юм гэж Толлифер хариулав. 

	Каупервудын дууны өнгөнд тодорсон ялимгүй эргэлзэх байдал Толлиферын итгэл найдварыг сулруулав. Гэвч тэр залуу зоригтойгоор үргэлжлүүлэн:

	— Би насанд тийм их дарагдсан хүн биш. Ийм байдалд ороод арай гэж мултарч чадсан олон залуу хүмүүсээс илүү дор, замаа алдсан хүн гэж өөрийгөө үзэхгүй байна. Хангалттай мөнгө надад байхгүй нь зовлон болж байна. Хэрэв би хангалттай мөнгөтэй байсан бол замаа алдахгүй л байсан. Энэ бол мөнгө дутагдсанаас л болсон хэрэг. Гэлээ ч гэсэн би өөрийгөө сэхэшгүй өнгөрсөн хүн гэж яагаад ч үзэхгүй байна. Оролдоод үзнэ дээ. Найдвараа алдаагүй бөгөөд зай ч байна, лай ч байна гэж хэлэв.

	— Таны сэргэлэн байдал надад таатай санагдаж байна. Та зөв ярьж байна. Ямар ч болсон зуучийн газар таныг оруулах нь тийм ч хэцүү ажил биш ээ гэж Каупервуд хэлэв. 

	Толлиферын сэтгэл сэргэж итгэл найдвар төрөв. Тэгээд

	— Тийм бол нэн сайн сан. Энэ бол миний шинээр зохиох ажилд түлхэц болох зүйл юм гэж Каупервудыг хараад зөөлөн хэлэв. 

	Каупервуд инээмсэглэн;

	— Үүнийг ч зовлонгүй бүтээж болно гэж би бодож байна. Тэгэхдээ муу юманд орооцолдохгүй байх, сэжигтэй хүнтэй нөхөрлөхгүй байх ганц болзолтой шүү. Танаар хийлгэх гэж байгаа ажлын шаардлага ийм гэдгийг та анхаарах хэрэгтэй. Энэ ажил таны гоонь, чөлөөт байдлыг алдагдуулах үүрэг даалгавар бишээ. Харин нэг хүнд онцгой анхаарал хандуулахад цаг гаргах хэрэгтэй болно. Дөнгөж сая надад ярьж байсан зүйлээс хийх болно. Тодорхой хэлэхэд өөрөөс чинь насаар арай ахимаг нэг сайхан авхайг л харж хандаж байна гэсэн үг. 

	Каупервудыг ингэж ярихад Толлифер энэ хүний мөнгөнд болж шохоорхсон ямар нэг баян настай авгай лав байгаа юм байна. Тэгээд энэ ажилд намайг ашиглах гэж байгаа бололтой гэж бодож байв. 

	— Энэ нь танд ашигтай л бол хийж бололгүй яах вэ, ноён Каупервуд гэж түүнийг хариулахад Каупервуд зөөлөн сандлынхаа түшлэгийг налж хурууныхаа үзүүрээр ширээ зөөлөн тогшиж бодох зуураа хүйтэн боловч үнэлж байгаа харцаар Толлиферыг харав. 

	— Энэ бол миний эхнэр юм шүү. Хатагтай Каупервуд бид хоёр нэлээд олон жил ханилсан. Бид хоёрыг эв түнжин муу байдаг гэвэл үнэн байдалд нийцэхгүй. Гэвч ямар нэг хэмжээгээр бид өөр хоорондоо холдсон юм гэж ичгүүр сонжуургүй ярив. 

	Толлифер түүний ярьсныг бүрэн ойлгосон мэт толгой дохисон боловч Каупервуд үргэлжлүүлэн ярьсан нь:

	— Бид бие биеэсээ зугтаж байгаа юм биш ээ. Эсвэл түүний эсрэг хууль ёсны гэрч баримт олохыг хичээсэн ч юм биш. Тэр хүн тодорхой хэмжээнд өөрийнхөө дураар чөлөөтэй амьдрах ёстой. Харин тэгэхдээ нийтийн өмнө хэрүүл шуугиан зэрэг шившигтэй зүйл гаргахыг би үл тэсвэрлэнэ. Мөн ямар нэг бузар үйл явдалд түүнийг оруулахыг хэнд ч зөвшөөрөхгүй. 

	Маш их болгоомж, хэмжээ хязгаар хэрэгтэйг ойлгосон бөгөөд мөн орлого олж болох ашигтай санал байна гэж үзсэн Толлифер:

	— Ойлгож байна гэв:

	— Бүрэн ч ойлгоогүй байх аа. Танд сайн ойлгуулахын тулд тодорхой ярья. Хатагтай Каупервуд цагтаа миний үзсэн хамгийн сайхан хүүхнүүдийн нэг байсан юм. Одоо бас л сайхан хэвээр, дунд насны авгай байгаа. Янз бүрийн бодолд дарагдан сэтгэл санаа нь үймж байгаагүй сэн бол илүү сайхан ч байх байсан биз. Үүний шалтгаан нь бид хоёр хөндийрснөөс, юуны өмнө миний буруугаас болсон юм. Түүнд ямар ч буруу байхгүй. Одоо та сайн ойлгоо биз? гэж Каупервуд хэлэв. 

	— Тийм ээ, ойлголоо гэж Толлифер маш сонирхон сонсоод хүндэтгэлтэйгээр хариулав. 

	— Хатагтай Каупервуд сэтгэлээр их унасан. Хаашаа ч гардаггүй, өөрийнхөө гадаад үзэмжийн талаар ч хайхрахаа больсон. Үүнийгээ тэр зөвтгөж болох юм. Гэхдээ миний бодлоор бол зөвтгөх ямар ч үндэс байхгүй. Тэр залуу байна. Түүнд олон жил амьдрах нас бий. 

	— Би түүний байдлыг ойлгох шиг боллоо гэж Каупервудтай санал нийлэхгүй байгаагаа үзүүлэхгүйг хичээх мэт түүний үгийг таслан Толлифер хэлэв. Энэ үг Эйлинийг өрөвдсөн зөөлөн сэтгэлийг гэрчлэх тул Каупервуд сэтгэлд нийцжээ.

	— Таныг ойлгосон гэдэгт би итгэж байна. Танд даалгах гэж байгаа ажилд орох зардлыг би хангана... Энэ ажилд би ил оролцохгүй. Энэ тухай хэн ч мэдэхгүй байх ёстой. Та бид хоёрын яриаг манай эхнэрт мэдэгдэж хэрхэвч болохгүй. Ийм замаар түүний амьдралыг илүү хөгжөөн сонирхолтой болгох хэрэгтэй. Тэр ганцаараа их уйдаж байгаагаас гадна танилаар бага, таньдаг хэд нь түүнд тохирохгүй хүмүүс юм. Зохих мөнгөөр хангавал язгууртны ёс дэглэмийн хүрээнээс гаралгүй түүний сонирхлын хүрээг өргөтгөж байр байдал, зан төрхөөрөө түүнтэй тохирох хүмүүстэй танилцуулж чадах уу гэдгийг мэдэх гэж таныг дуудсан юм. Тэгэхдээ нийгмийн дээд давхаргын хүмүүстэй танилцуулах гэх явдалгүй, энэ нь тэр бид хоёрт хэрэггүй, харин дунд давхаргын янз бүрийн хүмүүстэй сайхан танилцахад бид хоёрын алинд нь ч аятайхан байх болно. За ингээд миний санааг ойлгосон бол та юу гэж бодож байгаагаа хэлнэ биз гэж Каупервуд ярив. 

	Толлифер түүний эхнэрийн амьдралд ямар шинэ сонин зүйлийг нэвтрүүлэх, мөн ингэж ажиллах ямар боломж байгаа зэргийг Каупервудад сонирхолтойгоор ярив. Каупервуд анхааралтайгаар сонсоод, Толлифер өөртөө ямар шаардлага тавьсныг үнэндээ сайн ойлгожээ гэж итгэв. 

	— Маш сайн байна, ноён Толлифер. Өөр нэг зүйл бол таныг зуучийн газар оруулах ажлыг би өөрөө зохион байгуулж шууд удирдах болно гэдгийг танд мэдэгдье. Ингээд бид бие биеэ ойлгож байна гэдэгт итгэж байна гэж Каупервуд нэмж хэлэв. Тэгээд яриа дууссаныг илтгэж суудлаасаа босов.

	— Мэдлээ, ноён Каупервуд, хэмээн яаралтай босоод Толлифер инээмсэглэн хариулав. 

	— За сайн байна. Та бид мөддөө уулзаж чадахгүй байх шүү. Гэхдээ та заавар авалгүй үлдэж болохгүй. Таны нэр дээр би данс нээнэ. Ийм л байх шив дээ, баяртай. 

	Каупервуд түүнийг гарахад нэлээд хөндий хүйтэн боловч эелдэг байдлаар ширтэн толгой дохиход Толлифер энэ хүн бид хоёрын хооронд мөн ч их зай байна даа гэж өөрийн эрхгүй бодов. 

	
АРВАН ДӨРӨВДҮГЭЭР БҮЛЭГ

	Асар их зугаатай ярианд сэтгэл нь сэргэсэн Толлифер Каупервудын өрөөнөөс гараад түүний гоёмсог сайхан байшинг үзэхээр тав дугаар гудамж дагуу хойшоо шууд алхав. Италийн уран барилгын хийц маягаар баригдсан сэтгэл хөдөлгөм тэр сайхан орд, түүний чимэглэлийг үзээд ямар нэг гайхамшигтай үйл явдлын баатар шиг өөрийгөө бодож, тэрэг дуудан тав дугаар өргөн гудамж, «хорин долоодугаар гудамжны буланд орших «Дельмонико» хэмээх зоогийн газар луу явлаа. Зоогийн энэ газар өглөөний цайны үеэр Нью-Йорк хотын дээд давхаргын нэр алдар хөөцөлдөгч хүмүүс, театр урлагийн цуутнууд, хууль цаазын ноёд зэрэг өөрийгөө харуулах буюу эсвэл тэднийг харахаар ирсэн хүмүүсээр дүүрэн байдаг ажээ. Эндээс гарахдаа Толлифер нэртэй зургаан хүмүүстэй ярилцаад авч амжжээ. Түүний хөгжүүн сэргэлэн өөртөө итгэлтэй байдал олон хүний анхаарал татжээ. 

	Тэр хооронд Каупервуд урьд өмнө өөрөө хувь нийлүүлэгч болон захирлаар нь ажиллаж байсан зээлийн хувь нийлүүлсэн төв нийгэмлэгт цэцэрлэгт өргөн чөлөөний ойролцоо тавин гуравдугаар гудамжны «Альков» байранд суудаг Брюс Толлифер гэгч хүнд даалгасан ажилтайгаа холбогдсон заавар авахаар тусгай тооцооны тасагт яаралтай ирэхийг мэдэгд гэж үүрэг өгчээ. Дуудсан цагт нь Толлифер ирж, долоо хоногт 200 долларын хөлстэй сарын цалингийн урьдчилгаа авч тэнгэрийн умдаг атгасан мэт болжээ. Тэр Каупервудын намтар ялангуяа түүний Нью-Йоркийн амьдралтай танилцахыг хүссэн Толлифер болгоомжтойгоор судлахаар шийдэж зөвхөн сонин сурвалжлагчаар барахгүй харин Нью-Йоркийн өргөн зам, дөчин хоёрдугаар гудамжны хамгийн сайхан зоогийн газруудаар байнга явдаг, бүхнийг үзэж мэдэж байдаг хүмүүсээс ч асууж лавлах болжээ. 

	Заримдаа Эйлин жүжигчидтэй хамт аль нэг зоогийн газар, морин уралдаан болон бусад олон нийтийн газруудаар явдаг байсныг Толлифер мэдээд эхлээд найз нөхдийн нь аль нэгтэй танилцан цаашид өөрт нь ойртох бодлогыг явуулжээ. 

	Эйлинийг зугаацуулах бүтэлтэй хүн олж аваад Каупервуд Чикаго хотын хувь нийлүүлсэн эзэмшил хөрөнгөнийхөө хагасыг нь болсон ч худалдан борлуулах ажилд анхаарлаа тавих чөлөөтэй болжээ. Мөн түүний зэрэгцээгээр Черинг Кроссын шугамын төлөөлөгчидтэй Коулын хийж байгаа гэрээний явцын үр дүн юу болохыг Каупервуд хүлээж байлаа. Каупервудын тухайн цагийн гол зорилго бол тэдэнтэй гэрээ байгуулах ажлыг өөртөө ашигтай болзол гаргатал нь хойшлуулах хэрэгтэй байлаа. 

	Ийм учраас ноён Гривс, Хеншоу нар түүнтэй дахин уулзаж ярилцах хүсэлтэй байгааг Жеркинсээр хэлүүлэхэд Каупервуд түүнийг онц их сонирхохгүй байгаа мэт дүр үзүүлэн 

	— Тэд урьдынх шигээ үнэ хаялцах маргааны тухай биш үнэхээр ашигтай санал гаргах гэж байгаа бол долоо хоногийн дараа ирж уулзаг гэв. 

	Энэ ярианы дараа Жеркинс Лондоныхоо түнш Клурфейнд яаралтай ирж Каупервудтай уулзахын чухлыг заасан цахилгаан явуулав. Харин дөрвөн цагийн дотор ноён Гривс болон Хеншоу нар Нью-Йорк явах усан онгоцонд суужээ. Нью-Йоркт ирээд тэд хэд хоног Жеркинс болон Рендолф нартай тусгай өрөөнд сууж Каупервуд дээр ямар болзолтой очихоо ярилцжээ. 

	Уулзах өдрөө тохиролцоод энэ уулзалтыг Каупервуд тойруу замаар зохион байгуулсан гэдэгт огт сэжиглэлгүйгээр тэдгээр ноёд түүнтэй уулзахаар ирэв. Тэднийг Жеркинс, Рендолф нар бараа болж явав. Энэ хоёр хүн уг уулзалтыг хийхэд Каупервудад ашиглагдсанаа ч тааж мэдэхгүй байв. 

	Ноён Гривс, Хеншоу нарыг барилгын ажлын гэрээ байгуулагч, Лондонд нэртэй том хүн гэдгийг Каупервуд дуулсан бөгөөд Сиппенс тэднийг чинээлэг хүмүүс гэж ярьсан байлаа. Газар дор нүхэн зам барих зорилгоор цахилгаан тээврийн компанитай гэрээ байгуулснаас гадна тэд уул байгууллагыг бүхэлд нь эзэмших эрх олж авахын тул 30000 фунт стерлинг нэмж төлжээ. Энэ үед цахилгаан тээврийн компани маш хэцүү байдалд ороод байлаа. Хувь нийлүүлсэн энэ байгууллагад Райдер, Лорд Стейн, Жонсон болон тэдний найз нар багтаж байжээ. Тэд бүгдээр хууль цаазын болон санхүүгийн нарийн зүйлийг сайн мэддэг байсан боловч яаж санхүүжүүлэх, ийм байгууллагыг хэрхэн хөл дээр нь босгох тухай огт мэддэггүй улс байжээ. Тэгээд бас уул ажлыг санхүүжүүлэх хөрөнгө тэдэнд байсангүй. Лорд Стейн төвийн хоёр шугамд их мөнгөөр хувь нийлүүлсэн боловч тэр нь ямар ч орлого оруулсангүй учир тэр Черинг Кроссын шугамаас хөндийрч холдохыг хичээн нүхэн зам барихын тул гэрээгээр урьдын төлсөн арван мянган фунт стерлинг дээрээ шинээр нэмж гучин мянган фунт стерлинг төлж газар доорх тэр шугамыг хувьдаа эзэмших эрхийн бичиг олж авахыг Гривс, Хеншоу нарт санал болгосон ажээ. 

	Шинэ тойрог шугамын төлөвлөгөөг бодож, Черинг Кроссын шугамыг гартаа авахыг Каупервуд сонирхож, түүнийг дангаараа ашиглаж болно гэж итгэж байв. Тэгээд бас районы болон метрополитены шугамыг хяналтдаа авч чадвал шинэ хуучин хоёр шугамыг хооронд нийлүүлж өргөтгөх төлөвлөгөө дотроо зохиож, түүнийгээ хамгийн сайхан эхлэл гэж үзжээ. 

	Гэвч ноён Гривс, Хеншоу нар албан тасалгаанд нь Жеркинс, Рендолф хоёрыг дагуулан орж ирэхэд Каупервуд ер нь эелдэг биш угтаж авчээ. Гривс бол бараа сүртэй, өндөр биетэй, бадрангуй царайтай биеэ нэлээд тоосон, дунд давхаргын хүн ажээ. Хеншоу бол мөн л өндөр, туранхай, цонхигор царайтай, илүү дээд язгууртны дүртэй хүн юм. Төлөвлөгөө баримт бичгүүдээ түүний өмнө дэлгээд тэднийг бүх л түүхээ ярихад Каупервуд анх удаа дуулж байгаа юм шиг сонсоод хэдхэн асуулт тавьжээ. 

	— Би энэ асуудлыг сонирхсон гэхдээ түүнтэй сайн танилцах хэрэгтэй болно. Ийм судалгаа хийхэд надад ямар хугацаа хэрэгтэй вэ? Миний ойлгосноор бол та нар уул шугамыг хяналтдаа оруулах ашиг надад худалдах, тэгээд би түүнийг гэрээтэй нь аваад барих ажилд орох, ийм учиртай юм уу? Эсвэл би буруу ойлгоод байна уу? гэж Каупервуд хэлэв. 

	Ийм утгаар хэлээгүй учраас тэр хоёр илэрхий сандарч акцын тал хувийг гучин мянган фунт стерлингээр худалдан авахыг түүнд санал болгож байгаагаа тэд яаран тайлбарлав. Үлдсэн тавин хувь нь барилгын гэрээний хамтаар тэдний гарт үлдэх юм. Тэд түүнд хэдий гэнэн тайлбарласан боловч ерөнхий дүнгээрээ найман сая долларын акцыг борлуулах хүслээ илэрхийлэв. Эдгээр акцыг цахилгаан тээврийн компани гаргасан боловч түүнийгээ худалдах боломжгүй байсан учир тал хувийг нь тэд авсан байжээ. Тэд цааш нь Каупервуд ийм хүн бол санхүүжүүлж, уул шугамыг орлоготой болгон ашиглаж чадна гэж ярьж байв. 

	Каупервуд зөвхөн инээмсэглэв. Шинэ замын барилга түүний ашиглалтыг Каупервуд сонирхоогүй, харин газар доогуур тавьсан төмөр замыг бүхэлд нь хяналтдаа авах бодолтой байжээ. 

	— Энэ ярианаас миний ойлгож байгаагаар бол та нар төмөр замын барилгаас нийгэмлэгтээ нэлээд орлого, тухайлбал арван хувиас доошгүй орлого олно гэж найдаж байгаа юм шиг. Тийм биз? гэж Каупервуд асуув. 

	— Тийм ээ, бид барилгын гэрээгээр олдог ерийн орлогод л найдаж байна. Түүнээс илүү юм байхгүй гэж Гривс хариулав. 

	— Та нар хувь нийлүүлсэн байгууллагаасаа авах орлогоо үл оролцуулан наад зах нь таван зуу мянган долларыг энэ замын барилтаас олох найдвартай юм байна гэдэг ойлголт надад төрлөө гэж Каупервудыг хэлэхэд

	— Гэхдээ тавин хувьдаа л бид англи мөнгө оруулах ёстой гэж Хеншоу тайлбарлав. 

	— Хэчнээн англи мөнгө вэ? гэж Каупервуд асуухдаа уул замын акцын тавин нэгэн хувийг л олж авч чадвал анхааралдаа авмаар л зүйл байна гэж дотроо боджээ. Харин тэд англи мөнгөний ерөнхий дүн нь хэд байхыг тодорхой мэдэхгүй байгааг Каупервуд ойлгов. Хэрэв Каупервуд үүнийг эрхэлбэл, бүх зарлагын хорин таван хувийг нийтэд худалдаж мөнгөө цуглуулж чадах байлаа. 

	— Та үүнийг хийж чадна гэж итгэж байна уу? Өөрөөр хэлбэл акцаа хүлээж авахаас өмнө авсан үүргээрээ энэ мөнгийг гаргуулж авах хэрэгт та оролцохыг зөвшөөрч байгаа юм уу гэж Каупервуд сонирхов. 

	— Үгүй. тэд ийм юм хийхийг зүрхлэхгүй... Хэрэв шаардагдах мөнгөө цуглуулж чадахгүйд хүрвэл тэр барилга барих эрхийн гэрээгээ өөртөө үлдээгээд акцын тавин хувиас доош, барагцаалбал гуч, гучин таван хувийг авахыг бодно. 

	Каупервуд дахин инээмсэглэв. 

	— Инженер техникийн талыг нь сайн мэддэг атлаа санхүүгийн талыг нь эрхэм ноёд анзаарч үздэггүй нь надад гайхалтай байна. Үнэндээ ингэж болохгүй. Барилгын ийм том эрхийн гэрээг өөртөө авах боломжийг та нарт олгосон нийгмийн энэ том байр суурь өндөр нэр хүндийг олж авахаасаа өмнө та нар олон жил сурч дараа нь удаан ажиллах хэрэгтэй болсон биз дээ. 

	Санхүүгийн хувьд би ч энэ замыг туулж өнгөрүүлсэн юм. Ямар ч хүн, хэчнээн ч их мөнгөтэй байлаа ч тийм том зам барилгыг барьж ашиглахын тул хувиасаа мөнгөө гаргаж чадахгүй гэдгийг бодолцох хэрэгтэй. Ийм аюултай юманд зүрхлэх хүн байхгүй. Санхүүч хүн та нарын төлөвлөж байгаа шиг бусдаар мөнгө нийлүүлэх ажлыг зохион явуулахдаа, нэгдүгээрт, өөрийн орлого, хоёрдугаарт, мөнгө нийлүүлж байгаа хүмүүсийнхээ орлогыг хангаагүй цагт, таны байгууллагын мөнгийг арвижуулахгүй. Ингэхийн тул санхүүч хүн акцын тавиас дээш хувийг өөртөө авах ёстой.

	Гривс, Хеншоу хоёр юу гэж хариулахаа мэдэхгүй суутал Каупервуд цааш нь залгуулан ярьсан нь:

	— Та нар намайг мөнгө оруулах, тэгэхдээ ихэнх мөнгийг оруулахыг шаардаж байна. Үүгээрээ би та нарт үлдсэн мөнгийг оруулах боломж гаргаж өгнө. Уул шугамын барилгыг босгоход би мөнгийг нь төлөх, дараа нь миний мөнгөөр боссон тэр замыг та нартай хамтран ашиглах болж байх шив. Та нар үнэхээр ингэж бодож байгаа бол цааш нь яриад байх юм алга. Ийм ажлыг би сонирхохгүй байна. Би харин та нараас гучин мянган фунт стерлингийн үнэтэй эрхийн бичгийг худалдан авч болох юм. Энэ нь уул шугамыг бүрэн хяналтдаа авч болох бололцоо надад олговол та нарт түрүүчийн төлсөн арван мянган фунт стерлинг болон барилгын гэрээг үлдээх боломжтой. Үүнээс илүү юмгүй. Энэ бүгдээс гадна тэнд дөрвөн хувийн хүүтэй жаран мянган фунт стерлингийн баталгаат цаас бийг анхаарах хэрэгтэй. 

	Жеркинс, Хеншоу хоёр энэ талаар дутуу бодож алдсанаа мэдээд дуугүй болж, сандарсан байдалтай бие биеэ харав. 

	— Ноён Каупервуд, яавал дээрийг та өөрөө сайн мэдэж байгаа. Гэхдээ бид энэ саналаас дээр санал хаана ч гаргахгүй гэдгийг танд ойлгуулах гэсэн юм. Ийм барилгын ажил эрхлэхэд Лондоноос илүү газар байхгүй. Тэнд газар доорх замын нэгдсэн систем байхгүй. Ийм шугам зайлшгүй хэрэгтэй, хэзээд л байгуулах болно, мөнгө ч олдоно гэж Гривс хэлэв. 

	— Тийм ч байж болно. Миний хувьд бол жаахан азнасан нь дээр байх. Та нар дахин сайн хянаж үз л дээ. Тэгээд уул төлөвлөгөөг дангаараа биелүүлэх боломжгүй, миний тусламж хэрэгтэй гэж үзвэл надад бичээрэй. Тэр цагт л бодож үзье. Харин би энэ ажлыг сонирхвол зөвхөн өөрийнхөө бодлоор тохиролцоно шүү. Ингэхдээ та нарын гэрээт барилгын ажилд саад болохыг би огт бодоогүй. Энэ бүхэн бол хэвээр л байна. Ганцхан тоноглолын зардал ч хэтэрхий их биш байвал болох нь тэр. 

	Ингээд Каупервуд яриа дууслаа гэсэн мэт хуруугаараа ширээгээ тогшиж байв. Хянан үзэж шийдэх тийм онцгой санал гараагүй учраас түүний ярьсан зүйлийг нийтэд зарлахгүй байхыг Каупервуд тэдэнд сануулав. Дараа нь тэр Жеркинст үлдэх дохио өгч, бусад хүмүүсийг гарсны дараа түүнд хандаж:

	— Ноён Жеркинс, гартаа орсон завшааныг бүрэн ашиглаж ажлыг ухаалгаар зохион байгуулж хэзээд чадахгүй хүн юм аа та. Өнөөдөр юу болсныг харж байгаа биз дээ. Лондоны нүхэн замын барилгын том чухал гэрээг гартаа авсан (энэ тухай та ч ярьж байсан, мөн тэд нар ч тэгж л байна) хоёр хүнийг та над дээр авчирлаа. Энэ ажлыг зөв удирдаж чадвал бидний хэнд нь ч ийм байгууллага их ашигтай байна. Саяын ирсэн хүмүүс намайг ажлаа яаж удирдан явуулдаг талаар өчүүхэн ч төсөөлөлгүй байна. Бүрэн хяналтыг би гартаа авах ёстойг та сайн мэдэж байгаа биз. Энэ талаар надад ямар их туршлага хуримталсан, мөн намайг ийм ажил яаж удирдан явуулдаг тухай одоо ч гэсэн бүрэн ойлгоогүй бололтой. Орлогын тал хувийг надад өгөөд тэд найз нартайгаа бүхэл үйлдвэрийг хяналтдаа үлдээхийг бодож байна. 

	Каупервуд түүнийг маш ширүүн харцаар харахад Жеркинсийн нуруу хүйт даах шиг болов. 

	— Та надад ашигтай юм хийхийг хүсвэл иймэрхүү аар саар саналаар цаг үрэхийн хэрэггүй, харин Лондоны нүхэн замын барилгын ерөнхий системийг нарийн судалж яах хэрэгтэй байгааг мэдэх хэрэгтэй байна. Миний хувийн болон ажлын талаар та юу гэж боддогоо зөвхөн өөртөө л хадгалах ёстой. Энэ хоёр хүнийг та над руу авчрахаасаа өмнө Лондонд очиж тэдний тухай юу мэдэх хэрэгтэйг газар дээр нь шийдсэн бол ингэж миний ч цагийг, тэдний ч цагийг ашиггүйгээр үрэхгүй байх сан. 

	— За тийм ээ, Сэр! гэж Жеркинс аман дотроо дуугарав Жеркинс бол дөчөөд насны махлаг хээнцэр эр бөгөөд маш дэгжин хувцасладаг ганган хүн; энэ үед тэр тэвдэж сандарснаас болж бүх бие нь хөлөрчээ. Хөдөлгөөнтэй хар нүд, жижиг шонтгор хамар, зөөлөн зузаан уруултай, сул биетэй тэр хүн өөрийг нь олон саяын хөрөнгөтэй мөн театрын үзүүлэх анхны тоглолт, биеийн тамирын тэмцээн, нохойн үзэсгэлэн болон бусад үзвэрийн газруудаар алдартай хүн болгох арга луйврын тухай үргэлж мөрөөддөг хүн байжээ. Энэ хүн Нью-Йорк Лондоны аль алинд нь их танилтай ажээ. 

	Каупервуд түүнийг дахиад хэрэг болно гэдгийг ойлгож байсан бөгөөд олон юм ярилгүй дөнгөж дохио өгөхөд л Жеркинс, Гривс, Хеншоу нарын хойноос Лондонд очиж тэдэнтэй тохиролцоно гэж итгэж байжээ. Тэр Лондонд очих чадалтай хүн тэгээд... Каупервудэд түүнээс илүү төлөөлөгч хаанаас олдох вэ?

	
АРВАН ТАВДУГААР 6ҮЛЭГ

	Гривс болон Хеншоу нарыг Лондонд буцсаны дараа удалгүй тэдний хойноос Жеркинс очлоо. Түүний мөрөөдөл болсон олон сая мөнгө олох газар луу шууд хөтлөн оруулах энэ асар том ажилд оролцоход Жеркинс үнэн голоосоо дуртай байлаа.

	Черинг Кроссын төмөр замыг эзэмших гэсэн Каупервудын анхны алхам болох Гривс, Хеншоу нартай ярьсан ярилцлага түүний санаанд хүрээгүй боловч энэ нь уул ажлыг хийх шийдвэрийг нь өөрчлөөгүй юм. Сиппенс түүнд тодорхой мэдээ ирүүлсэн учир Черинг Кроссыг биш юм гэхэд Лондоны газар доорх бусад шугамуудын концессыг олж авахыг Каупервуд хатуу шийджээ. Үүнтэй холбогдуулан гэр орноороо зөвлөгөөн хийж, цайллага дайллага үргэлж зохион байгуулдаг болсонд гайхсан Эйлин өөрийнхөө амьдралд хамгийн аз жаргалтай дурсамж болон үлдсэн Чикагогийн хуучин амьдрал тэдний амьдралын урьдын хэлбэрт нөхрийгөө бага ч болсон эргэж орох гэж байгаа юм болов уу хэмээн горьдож байв. Хувь заяанд нь гарсан жигтэй огцом эргэлт, Чикагогийн сүйрэл нь Каупервудын эрүүл ухаанд дахин сэргээх бодол төрүүлсэн байж болох уу хэмээх асуултыг Эйлин өөртөө тавьж байлаа. Ингэхлээр Каупервуд эхнэрээ үл тоомсорлож байвч ийм өнгөн харилцаа нь Эйлинийг ихээхэн тайвшруулах зүйл болж байв. 

	Үнэндээ Каупервуд өдөр ирэх бүр Беренисийг улам их сонирхох болжээ. Беренис заримдаа дүрсгүй зан гаргаж алиалан хошигнож, нөхөрсөг шог зүйлийг дүрслэн бодох дуртай байлаа. Тэгэхдээ түүний эрүүл ухаан бодол нь сэтгэл санааны ийм өөрчлөлтөд харшилдаггүй байжээ. Каупервуд энэ бүгдийг бахархан гайхдаг байв. Тэр Беренисээс уйдах нь ер үгүй бөгөөд түүнийг Чикагод ирснээс хойш богино хугацаанд сэтгэлийн их хөдөлгөөнд нэрвэгдэн, Беренист өгсөн ухаангүй дурлалдаа сэтгэл хангалуун байлаа. 

	Чикаго хотноо Беренисийн хийсэн нэг сонин зүйл Каупервудын сэтгэлийг гүнзгий хөдөлгөв. Нэг өдөр тэр хоёр урьд нь хэд хэд хамтдаа хооллосон зочид буудалдаа очиж хоол идэхээр гарчээ. Зоогийн газар орохоосоо өмнө Беренис түүнийг ойрхны нэг ой руу дагуулан явжээ. Ойн цоорхойд цасаар хучигдсан хус болон залуу царс модны дунд босгосон цасан хүний дүрсийг шууд ажиглаад ойртон очвол бага зэргийн шог боловч Каупервудтай маш адилхан, түүний хувилбар байхыг харав. Беренис өглөө эрт зориуд ирж энэ цасан хүнийг хийжээ. Гялалзсан цагаан цэнхэр чулуугаар нүд суулгаж, хус модны янз бүрийн боргоцойгоор ам хамрыг нь урлажээ. Каупервудтай яг адилхан болохын тул түүний малгайнаас нэгийг сэм авчран цасан баримлын толгой дээр тавьжээ. Шингэж байгаа нарны алтан шаргал туяанд орой нь гэрэлтсэн моддын завсраар өвлийн салхи исгэрч байсан тэр үед Каупервуд өөртэйгөө адилхан энэ барималтай гэнэт тулгарчээ. 

	— Юу вэ, энэ чинь, Беви! Ийм юм хийх бодол чиний толгойд яаж оров оо! Чи хэдийд үүнийг хийж амжив? гээд Каупервуд чанга инээв. Цасан Каупервуд түүний өөдөөс амьд юм шиг нэг нүдээ онийлгон харж, ердийн итгэлтэй байдлаар хамар нь шантайж байв. 

	— Би өнөө өглөө ганцаараа энд ирж хайртай хүнээ цасаар барьсан юм гэж Беренисийг хэлэхэд;

	— Надтай маш адилхан болжээ. Чи үүнийг удаан хийв үү? хэмээн Каупервудыг асуухад;

	— Нэг л цаг болсон байх гээд Беренис ар тийшээ алхам ухраад өөрийнхөө бүтээлийг харснаа Каупервудын таягийг шүүрэн авч цасан хүний жижиг чулуугаар хийсэн кармануудын нэгийг түшүүлэн тавьжээ. 

	— Хар даа яасан сайхан эр вэ! Цас, боргоцой, чулуугаар бүрэлдсэн эр! гээд ойртон очиж, өлмий дээрээ өндийн цасан баримлын уруул дээр үнсэв. 

	— Беви, чи үнсэлцэхийг хүсэж байгаа бол наашаа ир гээд тэврэн авахдаа түүнийг ямар нэг илбэчин ид шидтэн шиг бодож байв. 

	— Беренис, хайрт минь, чи намайг мунхруулж гүйцлээ. Чи жинхэнэ амьд хүн мөн үү? Эсвэл ямар нэг ид шидтэн юм уу?

	— Чи мэдээгүй гэж үү? Би бол ид шидтэн. Би чамайг цас мөс болгон хувиргаж чадна гэж Беренис хуруугаа Каупервуд руу сарвайлган эргэн харж хэлэв. 

	— Беренис, дэмий юм ярихаа боль доо. Заримдаа чамайг ид шид үзүүлэгч гэж бодох юм. Ямар ч ид шидээр намайг мунхруулж болно. Ганцхан л намайг хаяхгүй байвал болох нь тэр гэж хэлээд Каупервуд түүнийг чанга тэврэн үнсэв. 

	Беренис түүний тэврэлтээс гарч цасан хүн рүү эргэж очив. 

	— За харж бай, чи бүх юмыг баллалаа. Энэ баримал жинхэнэ ёсоор болсонгүй, би үүнийг амьд юм шиг хийхийг бодсон юм. Ийм том, хүйтэн тэгээд бас намайг хүлээгээд зогсож байсан. Надаас өөр хүнд үзүүлж, мэдүүлэхгүйн тулд би өөрөө энэ хөөрхий цасан хүнээ устгана гээд, Каупервудын таягийг шүүрэн авч няц цохин цасан баримлыг бутаргав.

	— Би чамайг бүтээгээд устгаж байна хэмээн инээгээд бээлийтэй гараараа цас шүүрэн авч цацахад Каупервуд түүнийг бахдалтай харж байв. 

	— Явъя даа хайрт минь, чи яалаа гэнэ ээ? Намайг бүтээгээд, эргүүлэн устгаж байна гэнэ үү, энэ ч болох юм, ганцхан битгий л намайг хаячхаарай. Би чамтай хамт танихгүй нутагт очиж, чи миний өмнө гайхамшигтай сонин шинэ ертөнцийг нээх шиг боллоо гэж надад санагдах юм. Би үүнийг ёстой аз жаргал гэж үзэж байна. Чи үүнд үнэмшиж байна уу?

	— Үнэмшилгүй яах вэ, хайрт минь. Тийм л байх ёстой. Тэгэх ч болно. Беренис түүнийг сугадан авч тэд буцлаа. Беренис өөр нэг сонин ертөнцөөс гэнэт гараад ирсэн юм шиг түүнд санагдсан учир, тэр ертөнцийн нь тухай Каупервуд асуух гэснээ больжээ. 

	Беренис түүнтэй хамт байх, хамт юманд явах бололцоотой болж, Каупервуд дуртай цагтаа ямар ч саадгүй очиж ярилцах, зугаалах болсон нь түүний сэтгэлд урьд өмнө үзэгдээгүй бахархлыг төрүүлэв. Энэ бол ертөнцийн бүх сайхан юмны гол зүйл байлаа. Каупервуд түүнээс хэзээ ч салахгүй гэж итгэж байв. Учир нь үүний урьд ийм онцлог сайн, сэтгэн бодох их чадалтай, хашир бас тэгээд ер бишийн сонин хүнтэй амьдралдаа тааралдаагүй ажээ. Энэ бол төрөлхийн авьяас, уран чадвар мөн. Янз бүрийн хүүхнүүдийг мэдэх боловч Беренис шиг ийм сэтгэл булаам хүүхнийг Каупервуд олж үзээгүй билээ. 

	Бие махбодоороо янаглан ойртох үед Беренис түүнд зөвхөн гайхал төрүүлээд зогсоогүй харин түүний дур хүслийг бүрэн татна. Эрэгтэй хүний тачаал шуналын эрхэнд захирагдан биеэ сул тавьж баримжаа алддаггүй Беренис түүний тачаалыг хангах жирийн зэвсэг болсонгүй, харин сэтгэл зүрхэндээ дурлалын халуунд умбаж өөрийнхөө алтан шаргал үс, сайхан цэнхэр нүдээр хөөрхөн уруулаараа дур булаан түүний сэтгэлийг эзэмдэн авна. Энэ хүүхний гуа үзэсгэлэн хурц ухааныг бүрэн үнэлж ойлгосон Каупервудад Беренис түүний таньдаг байсан бүх хүмүүсээс шал өөр сэтгэгдлийг төрүүлжээ. Үүнийг хамгийн их бахархан гайхдаг нь Беренис биш харин Каупервуд өөрөө байлаа. Уул харилцааны мөн чанарыг Беренисийн хачин жигтэй ойлгодгийг Каупервуд биширдэг байв. 

	
АРВАН ЗУРГААДУГААР БҮЛЭГ

	Эйлиний талаар яаж ажиллах тухайгаа Толлифертэй даруй зөвлөх хэрэгтэйг ойлгосон Каупервуд хоёр гурав хоногоос Лондон явах санаатай байгаагаа, мөн хүсвэл хамт явж ч болно гэж эхнэртээ мэдэгдэхээр шийджээ. Дараа нь энэ тухайгаа Толлиферт мэдэгдэж нөхрийгөө хэрэгсэхгүй байна гэж үргэлж гуньхарч байгаа Эйлиний сэтгэлийг тайтгаруулан сэргээж саатуулах аргыг бодож олохыг түүнд шаардах нь чухал гэж үзжээ. Эхнэрээсээ удаан хөндийрсөн Каупервуд түүний сэтгэлийн зовлонг хөнгөвчлөн тайвшруулах, мөн өнгөндөө эелдэг дотно юм шиг түүнд харагдах сайн арга олсондоо сэтгэл нь их өөг байв. 

	Цагаан малгай саарал бээлий өмсөж энгэрийнхээ халаасанд үнэрт сайхан цэцэг шургуулан өөртөө маш итгэсэн байдалтай гар дахь таягаа эргүүлэн, нөхрөө гялалзан орж ирэхийг хараад Эйлиний инээд хүрсэн боловч түүнээ нуухыг хичээж байв. Каупервуд ажил хэргийнхээ тухай түүнд шууд ярьж эхлэв. 

	— Чикаго хот дахь хамгийн заналт дайсны маань нэг саяхан насан эцэс болсон тухай сонинд бичсэнийг уншсан уу, үгүй юу?

	— Өөдгүй амьтад нэгээр ч болтугай хорогдсон нь яамай. Үдэд юу идэцгээх вэ? Оройтоогүй бол Адрианд мартерийн маягаар бэлдсэн шүүстэй далайн хавч захиалж болох юм. Ажил тун их, саяхан Бостон, Балтимороор явж байгаад ирсэн, мөд Чикаго руу явах хэрэгтэй. Лондоны ажил хэргийн талаар бол... бага сага юм мэдэж авсан. Удалгүй тийшээ явах болно биз. Эйлин тийшээ цуг явах уу, үгүй юү? Тэнд очсон хойно ажил төрөл үлэмж их байх тул Эйлин тэндээс Парис юм уу, Биарриц явж, ням гарагт уулзацгааж болох юм гэж Каупервуд ярив. 

	Эйлин баярласандаа нүд нь сэргэн суудлаасаа өндөсхийсэн боловч гэр бүлийн доторх хуучин харьцаагаа санаад эргэж лагхийн суув. Эйлин нөхрийнхөө үнэнч биш байдлыг олон удаа тэвчсэн бөгөөд энэ удаа ч түүний үгэнд итгэхэд хэцүү байсан боловч итгэж байгаа дүр үзүүлэх нь дээр гэж боджээ. 

	— За яах вэ, чи надыг үнэхээр л авч явъя гэж бодож байгаа юм бол явалгүй яах вэ. 

	— Тэгж бодоогүй сэн бол чамаас асуухын хэрэг юу байна даа. Одоо би маш чухал алхам хийх цаг болоод байгааг харж байгаа биз дээ. Энэ маань бүтэж ч болох, бүтэхгүй ч байж болох юм. Урьдын хоёр том ажлыг эхлэхэд чи надтай хамт байсан. Гурав дахь удаагийн энэ ажлыг эхлэхэд чи бас л надтай хамт байх ёстой гэж би бодож байна. Тийм үү? гэж тэр Эйлиний үнэнч нандин сэтгэлээр тоглож сурсан зангаараа зоригтой худлаа ярьж байв. 

	— Фрэнк минь, чамайг ингэж бодож байгаа бол би чамтай хамт байхыг хүсэлгүй яах вэ. Энэ бол их сайхан хэрэг ээ. Чамайг явах цагт би бэлэн л байна. Хэдийд ямар усан онгоцоор явах вэ. 

	— Би Жемесионтой ярилцаж байгаад чамд мэдэгдэнэ. 

	Эйлин хаалганы ойролцоо байсан харилцуурт дөхөж очоод Каупервудад хоол авчирч өг гэж Каррт утсаар хэлэв. Ингээд Эйлиний урам зориг сэргэж Каупервудын хүч чадал, амжилт ялалт бүхнийг хуваалцаж байсан хуучин амьдралаа тэр гэнэт санав. Тэгээд Эйлин хоолоо авчирч өгсний дараа чемодан гарган шалгаж үзэхийг Каррт даалгажээ. 

	Дулаан байрандаа авчирч тавьсан халуун орны шувуудыг хамт явж үзье хэмээх саналыг Каупервуд гаргахад Эйлин маш их баярлан сайхан ааштайгаар түүний хамт шувуудыг үзэхээр явлаа. Каупервудын Оринокоос авчирсан хоёр сэргэлэн тоть эр шувууг нь хашхичуулахыг оролдон исгэрч байхыг Эйлин нүд салгалгүй ширтэн зогсоно. 

	Тэр гэнэт Эйлин рүү эргэн харж:

	— Би энэ байшингаа жинхэнэ музей болгохыг л үргэлж боддог байсан. Одоо ингээд зарим зүйлийг худалдан авч байна. Хэзээ нэгэн цагт энэ нь хамгийн гайхамшигтай хувийн цуглуулгын нэг болно гэдэгт би итгэж байна. Сүүлийн үед чи бид хоёр үүнийг яаж тохижуулахыг үргэлж боддог болсон. Эрт орой хэдийд ч үхэх нь зайлшгүй учир намайг үхсэний дараа энэ байшин зөвхөн миний дурсгал болж хадгалагдах биш харин ийм ховор зүйлийг хайрладаг хүмүүст ямар нэгэн баясгалан төрүүлээсэй гэж хүсдэг юм. Би нэг шинэ гэрээслэл үлдээхийг бодож байгаа бөгөөд энэ бол тэр гэрээслэлд орох зүйл юм гэж хэлэв. 

	Энэ бүгдэд Эйлин жаахан гайхаж, энэ яагаад үхлийн тухай ярих болов оо? гэж бодов. 

	— Би одоо жар хүрэх гэж байна. Хэдийгээр үхэхийг хараахан завдаагүй боловч ажил явдлаа эмхэтгэх хэрэгтэй юм. Миний гэрээслэлийг биелүүлэх найдвартай таван хүний гурвыг нь нэрлэхийг бодож байна. Энэ бол Феладельфи хотын ноён Долен болон хувь нийлүүлсэн төв зээллэгийн нийгэмлэгийн ноён Коул байгаа юм. Долен, Коул хоёр бол санхүү болон юмны хууль зүйн талыг сайн мэддэг. Тэд миний гэрээслэлийг биелүүлнэ гэдэгт би итгэдэг. Энэ байшинг бүхэл амьдралын чинь турш чиний эзэмшилд үлдээх учир алсдаа үүнийг олон түмэнд зориулсан сайхан музей болгон чи өөрөө нээх буюу эсвэл энэ талаар санаачлан ажиллахдаа Долен, Коул хоёрыг түшиглэх хэрэгтэй юм. Энэ байшинг улам үзэмжтэй сайхан болгож намайг үхсэний дараа тэр сайхан хэвээр нь үлдээгээсэй гэж хүсэж байна. 

	Эйлин түүний ярианд маш сэтгэл хөдөлсөн бөгөөд нөхрийгөө яагаад ийм чухал ажлын талаар ярьж өөрийг нь сүрхий анхаарах болсны учрыг олохгүй байсан боловч горьдлого найдвар төрөн баярлаж байлаа. Жаахан ухаан сууж амьдралд буурь суурьтай ханддаг болсон байж магадгүй гэж бодож байв. 

	— Фрэнк ээ, чамтай холбоотой юм бүхнийг жижиг гэлгүй нандигнан хайрладгийг чи мэднэ. Чи өөрөөр боддог боловч чамаас гадуур ямар ч амьдрал хэзээ ч надад байгаагүй, байлгахыг ч хүсэхгүй. Энэ байшингийн хувьд гэвэл хэрэв чи үүнийг надад үлдээх буюу намайг гэрээслэлээ биелүүлэгчдийн нэг болгож байгаа бол би чиний хүслээр л бүгдийг хийнэ. Юу ч өөрчлөхгүй гэдэгт итгэж болно. Би чиний мэдэж сонирхож байгаа зүйлийг ойлгож байгаа дүр хэзээ ч үзүүлж байгаагүй. Гэхдээ чиний гэрээслэл надад үүрд ариун нандин зүйл байна гэдлийг итгэж болно гэж Эйлин догдолсон сэтгэлээ барьж ядан хэлэв. 

	Эйлинийг ингэж ярьж байхад Каупервуд солонгон өнгөт тотийг хуруугаараа хатгаж байв. Тэр шувууны чанга дуу хүрэн алаг өнгөтэйгөө хослон түүний сэтгэлийн их баяр хөөрийг элэглэн дооглож байгаа мэт түүнд санагдана. Эйлиний үгэнд сэтгэл хөдөлсөн Каупервуд түүн рүү эргэж мөрийг нь алгадав. 

	— Би үүнийг мэдэж байна, Эйлин минь. Гагцхүү чи бид хоёр амьдралыг яг ижил нүдээр харж байх юм сан гэж би үргэлж хүсдэг байсан шүү. Гэвч бид нэгэнт чадахгүй байсан учраас би аль болохоор эвлэрэн зохицохыг эрхэмлэдэг. Учир нь ямар ч байлаа гэсэн чи надад хайртай бөгөөд амьдралынхаа туршид хайртай байх болно гэдгийг чинь би мэддэг. Чи итгэнэ үү, байна уу, ялгаагүй, би л чиний ачийг хариулахыг үнэн голоосоо боддог. Ингээд л гэрээслэлийн тухай яриа гарч байгаа юм. Үүнээс гадна чамтай ярих зүйл бас байна. 

	Бүхэл шинжилгээний лабораториудтай сайхан больниц барих өөрийнхөө нэг төлөвлөгөөний тухай Эйлинд хоол идэж байхдаа Каупервуд ярив. Ер нь ямар нэгэн сайн үйлсийн байгууллага барих ажилд мөнгө нийлүүлэхийг тэр дээр үеэс боджээ. Үүнтэй холбогдуулан Каупервуд Нью-Йорк дахь энэ байшиндаа Эйлинийг суулгаж, өөрөө үе үе ирж байх нь зүйтэй гэж үзжээ. Гэхдээ Эйлин ч бас үе үе гадаадад явалгүй яах вэ. Эйлиний маш хөгжилтэй сэтгэл хангалуун байгааг хараад Каупервуд гэр бүлийн асуудлыг ингэж шийдэж, Эйлинийг аргатайгаар ятгаж чадсандаа өөртөө баярлах ажээ. Цаашдаа ийм замаар үргэлжлүүлж чадвал бүх юм сайхан болно. 

	
АРВАН ДОЛООДУГААР БҮЛЭГ

	Ноён Жеркинс Лондонд ирмэгцээ Клурфейнтэй яаралтай уулзаж агуу их Каупервуд Лондоны замыг бүхэлд нь их сонирхож байгаа тухай сонсгохоор явжээ. Каупервудын ярьсан бүхнийг Жеркинс түүнд тоочоод Каупервуд шиг тийм том хүн төмөр замын ганцхан жижиг салааг сонирхохгүй гэдгийг тэд бодолцоогүй алдаа гаргасныг бас тайлбарлав. Гривс, Хеншоу хоёр уул замын тавин хувиар түүний сонирхлыг татаж чадна гэж бодсон нь инээдэмтэй хэрэг! Тавин нэгэн хувиас доош бол түүнд үг цухуйлгахын ч хэрэггүй! Гривс, Хеншоу нарыг зам барих мөнгө англиас олно гэж Клурфейн ер бодсон уу?

	Клурфейн бол тарган, махлаг биетэй, голланд хүн жижиг юманд маш аргатай боловч өргөн хүрээтэй, их зориг шаардах юманд бол учир дутагдалтай хүн. 

	— Хаанаас мөнгө олох вэ дээ? Манай энд ийм гэрээ маш олон байна. Маш олон нийгэмлэгүүд жижиг шугамын төлөө бие биетэйгээ өрсөлдөж, нэг нь ч нөгөөтэйгөө нийлэхийг хүсэхгүй байгаа бөгөөд зохих үнээр нь зорчуулах олигтой тээврээр олон түмнийг хангаж чадахгүй байна. Олон жилийн турш Лондоныг тойрон явахдаа би үүнийг нүдээрээ үзсэн. Бүх Лондонд хоёрхон шугам байгааг бод л доо. Метрополитен, районы гэх хоёр шугам нь зөвхөн төвийн албаны хэсгийг хамарч байна гэж Жеркинсэд энэ шугамын сул талыг тодорхой тайлбарлаад тэд Шинэ шугам тавих буюу ядахдаа хуучнаа дахин тоноглох, цахилгаанжуулахыг огт хүсэхгүй байна. Хонгил болон ил шугамаар утаат тэрэг явсаар байна. Ганцхан Сити-өмнөд Лондон хэмээх хувь нийлүүлсэн компани нэлээд бодлоготойгоор төвөөс аваад Клефем Коммон хүртэл шугам тавиад түүгээр цахилгаан галт тэрэг явуулсан. Энэ нь гэрэлтэй, цэвэрхэн бөгөөд галт тэрэг тасралтгүй явж байхад тохиромжтой сайн үйлчилж байгаа ганц салбар зам юм. Гэхдээ тэр хэтэрхий богино учраас зорчигчид галт тэрэг сольж мөнгө давхар төлөх болно. Каупервуд шиг тийм хүн Лондонд хэрэгтэй. Мөн хоорондоо хамтарч зохицоод уул системийг өргөтгөн санхүүжүүлж чадах Английн үндэсний санхүүч нар шаардлагатай байна гэж Клурфейн шууд ярив. Каупервуд эзэмших эрхийн гэрээг нь олж авч болох шинэ шугамын хувьд бол Лондоны нэг оршин суугч Эбингтон Скерр гэгч хүнд тийм шугамыг барих зураг төсөл байсан. 

	Тэр хүн Бейкер гудамжнаас Ватерлоо хүртэл газар доогуур шугам барих гэрээ байгуулсан боловч түүнээс хойш бүтэн жил хагас өнгөрч байхад юу ч хийгээгүй байна. Хорооллын метрог шинэ шугам салбар барин тэлэх сурагтай гэхдээ мөнгөний хүрэлцээгүйгээс болж саатсаар буй. 

	— Ингэхлээр Каупервуд Черинг-Кроссын шугамыг үнэхээр хүсвэл түүнийг барих гэрээг зовлонгүй олж чадна. Цахилгаан тээврийн компани хоёр жилийн өмнө энэ ажлыг санхүүжүүлэхээс татгалзсан юм. Ингээд гэрээ нь энэ инженерүүдийн гарт шилжсэн боловч тэдэнд Каупервудтай байгуулсан гэрээнээс өөрөөр ажиллах бололцоо байгаагүй нь тодорхой байна. Үнэндээ тэд нар ч тээврийн талын мэргэжилтэн биш болохоор Каупервуд шиг их мөнгөтэй ийм тохирох хүнийг олохгүйгээр тэд энэ ажлыг хэзээ ч хийж чадахгүй байх гэж түүнийг ярихад:

	— Тэгвэл тэдний өмнөөс сэтгэл зовох хэрэггүй юм шив дээ? гэж Жеркинс дуугарав. 

	— Тийм гэж би бодож байна. Гэвч бидэнд районы болон метрополитены гол хоёр тойрог шугамыг эзэмшсэн хувь нийлүүлэгчдийн хэн нэгэнтэй нь холбоо барих буюу эсвэл Треднизл гудамж дахь тэндхийн банкны эзэдтэй ярьж тэндээс ямар нэг юм мэдэж авбал зүгээр байна. Кроушоу болон Воуксийн фирмийг та мэднэ биз? Энэ фирмийнхэн Гривс, Хеншоу нарыг эрхийн гэрээний бичиг олж авсан цагаас эхлэн тэдэнд мөнгө олж өгөхийг хичээн байсан боловч цахилгаан тээврийн компани хэтэрхий их зүйлийг тэднээс шаардаж байсан учир бүтэмжгүй болжээ хэмээн Клурфейн батлав. 

	— Цахилгаан тээвэр гэнэ ээ? Энэ шугамыг эзэмших эрхийн бичиг хамгийн түрүүнд олж авсан тэр компани уу? Ямар хачин улс вэ? гэж Жеркинс дахин асуув. 

	Клурфейн шууд сэргэж энэ компанийн тухай дуулсан бүхнээ ярив. Энэ нь Сиппенсийн мэдсэн зүйлтэй адилгүй боловч ямар нэг хэмжээгээр хоёуланд нь их сонирхолтой зүйл байлаа. Тэр хүн Стейн Райзер Беллок, Жонсон нарыг нэрлэв. Жонсон, Стейн хоёр чухал үүрэгтэй байсан. Тэд анх удаа Черинг-Кросс, -Хэмпестэдийн шугамын төслийг дэвшүүлсэн. Стейн бол районы болон Сити-өмнөд Лондоны компанийн томоохон хувь нийлүүлэгч мөн бөгөөд английн язгууртны нийгэмлэгийн дээд хэсэгт нь орж байлаа. Жонсон бол Стейнд итгэгдсэн районы болон метрополитены хуулийн зөвлөгч, тэр хоёр компанийн хувь нийлүүлэгч байлаа. 

	— Яагаад энэ Жонсон гэгчтэй бид уулзаж ярилцаж болдоггүй бил ээ? Энэ хүн нэлээд юмны тухай мэдэж байх ёстой гэж Жеркинс асуув. 

	Клурфейн цонхны дэргэд гудамж руу харан зогсож байснаа Жеркинс рүү эргэн эгц ширтэж:

	— Сайхан санаа байна. Нээрэн яагаад болохгүй байх вэ дээ гэснээ эргэлзсэн янзтай. — Ингэснээр эвгүй юм гарахгүй байгаа. Миний ойлгож байгаагаар бол Каупервудын нэрийн өмнөөс та бид хоёр ярих эрхгүй байх аа! Гривс, Хеншоу хоёр Нью-Йорк очиход тэр хүн зөвхөн тэдний үгийг сонсохыг зөвшөөрсөн гэж та өөрөө хэлсэн байх аа? Бидэнд тэдэнтэй холбогдсон ямар нэг даалгавар байхгүй шүү дээ гэж тэр хэлэв. 

	— Жонсонтой ярих нь хэрэгтэй юм гэж би болож байна. Бид түүнд америкийн саятан Каупервуд Лондоны шугамуудыг хооронд нь холбох төлөвлөгөөг болон Черинг-Кроссын шугамыг сонирхож байгааг ярьж болно шүү дээ. Жонсоны компани энэ шугамыг дахин гартаа эргүүлж авбал түүнийг ашигтайгаар америкийн саятанд худалдаж болох юм. Тэднийг нийлүүлж чадвал та бидэнд их л орлоготой байх сан. Түүнээс гадна дахин акц худалдаж авч түүнийгээ цахилгаан тээврийн компанид юм уу эсвэл Каупервудад дамжуулан худалдвал бид энэ байгууллагатаа АКЦ худалдан авах ба худалдан борлуулах төлөөлөгч нь байж чадна. Ийм сайхан завшааныг алдаж болох уу? гэж Жеркинс хэлэв. 

	— Энэ ч зүгээр санаа байна. Одоо би түүнд утасдаад үзье гэж илэрхий сэргэн Клурфейн хэлээд, зэргэлдээ өрөө рүү орж утасны харилцуурыг аваад Жеркинсээс асуусан маягтай харж зогсон:

	— Утсаар шийдвэрлэж чадахгүй санхүүгийн хэцүү асуудлын талаар бидэнд зөвлөгөө өгнө үү гэж гуйх нь дээр юм хэмээн би бодож байна гэв. Тэр хөлстэй зөвлөгөө гэж бодох л байх. Бидний ямар учиртайг тайлбарлах болтол тэр тэгж бодож л байг гэв. 

	— Маш зүйтэй, одоо утаст гэж Жеркинс хэлэв. 

	Маш тодорхойгүй, их болгоомжтой ярилцаад Клурфейн харилцуурыг тавьж

	— Биднийг маргааш арван нэгэн цагт хүлээн авъя гэнэ ээ гэж тайлбарлав

	— Их сайн байна. Та бид хоёр их зөв зам дээр байгаа юм байна. Ямар ч болсон энэ бол дэвшил тэр өөрөө сонирхоогүй ч байлаа гэсэн сонирхох хүнийг бидэнд зааж өгч чадна гэж Жеркинс ярив.

	— Маш зөв. Ийм санаа миний толгойд орсонд би их баяртай байна. Одоо хүртэл бидний хийж үзээгүй тийм их юм тэнд өрнөж болох юм гэж түүний амыг дагуулан хэлэхдээ энэхүү дур булаам луйврын ажилд илүү их хувь өөртөө оногдох ёстой гэж Клурфейн дотроо бодож байв. 

	— Зөв, зөв гэж Жеркинс түүнийхээ баярласан сэтгэлийг хуваалцаж хэлсэн боловч энэ ажлыг ганцаараа хийгээгүйдээ битүүхэн харамсаж байв. Учир нь Жеркинс өөрийгөө зөвхөн их ухаантайгаар дүрслээд зогсоогүй энэ гайхамшигтай заль мэхийг хөдөлгөгч хүч гэж үзэж байв. 

	
АРВАН НАЙМДУГААР БҮЛЭГ

	Райдер, Бэллок, Жонсон, Чэнс болон Лорд Стейний контор өмгөөлөгчийн нийгэмлэгийн байшингийн зэргэлдээх Стори гудамжны хамгийн харанхуй булангийн нэгэнд байрлаж байлаа. Өмгөөлөгчийн нийгэмлэгийн байшинг эс тоолбол энэ хороолол нь английн алдартай хуульчдын конторт даанч тохирохгүй байр гэж америк хүнд санагдахаар барьжээ. Эдгээр жижигхэн, дахиж засаж сэлбэсэн гурваас дөрвөн давхар байшингууд урьд цагт худалдааны жижиг газар, агуулахууд байснаа одоо үйлчилгээний болон зөвлөгөө өгөх газар, номын сан, архив болон хувирчээ. Тэнд арван хоёр хуульчид өөрсдөө бүх түргэн бичигч, конторын ажилчин, элч зарлага болон бусад албаныхтайгаа хамт байрлажээ. 

	Стори бол хоёр хүн сугадалцаад явахад бараг явцуудахаар тийм нарийн гудамж байсан бөгөөд зассан замаар нь хоёр түрдэг тэрэг зөрж болох боловч харин том хоёр сүйх тэрэг бол зөрөх боломжгүй ажээ. Стрендийн гудамж юм уу зэргэлдээ хорооллуудад дөт замаар хүрч очихын тул өглөөнөөс эхлэн ажилчид болон янз бүрийн хүмүүсийн цуваа энэ явцуу гарцаар чихэлддэг байлаа. 

	Райдер, Бэллок, Жонсон, Чэнсийн фирм Стори гудамжны гучин гуравдугаар байшингийн дөрвөн давхрыг эзэлжээ. Уул байшингийн нүүрэн тал нь өргөнөөрөө долоон метр, уртаараа арван таван метр. Доод давхарт дээр үед зожиг зантай ганц бие өвгөн шүүгчийн хүлээн авах, болон суух өрөө байсан нь одоо нийтийг хүлээн авдаг өрөө болсон бөгөөд номын сан бас тэнд байрлажээ. Лорд Стейн нэгдүгээр давхрын мухарт жижиг контортой ажээ. Хоёрдугаар давхар нь фирмийн хамгийн том гурван гишүүн Райдер, Жонсон болон Бэллок нарт зориулагджээ. Чэнс янз бүрийн туслагчдынхаа хамт гуравдугаар давхрыг эзэлжээ. Эйлварсон Жонсоны конторт жижигхэн хашаа руу харсан цонхтой хоёрдугаар давхрын хамгийн мухарт байжээ. Энэ хашааны дэвсмэл зам урьд эртний ромын орд хашааны хэсэг нь болж байсан боловч одоо түүний дээр үеийн сүр жавхлан өнгө зүс нь алдагджээ. 

	Энд цахилгаан шатгүй, харин хоёрдугаар давхаргын дундаас том хоолой байшингийн дээвэр өөд гарсан байжээ. Өрөө тус бүрийн хананд агаар цэвэржүүлэгчийг хийжээ. 

	Түүнээс гадна өрөө тус бүрийн хананд манантай өвлийн хүйтэн өдөр хар хүрэн нүүрс түлэх зуух тавьжээ. Энэ нь байрны дотоод байдлыг бүүр ч аятайхан болгож байв. Өмгөөлөгч тус бүрийн өрөөнд олон сайхан ширээ сандал тавьжээ. Зуухны дээгүүр ном, баримлуудыг эгнүүлэн тавьсан гантиг чулуун тавиур үзэмжтэй сайхан харагдаж байв. Байшингийн бүх хананд эртний английн хууль цаазын од гэгдэж байсан хүмүүсийн тоосонд дарагдсан дүрүүд буюу английн байгалийн үзэсгэлэнгийн гандсан зургууд өлгөөстэй байлаа. 

	Жонсон бол фирмийн нөлөөтэй том гишүүн бөгөөд санхүүгийн талаар нэр хүнд хөөцөлдөж олсон, ажлын их арга дадлагатай хүн болжээ. Энэ хүн ажлаа бусад гишүүдээсээ тусгай, биеэ дааж явуулдаг бөгөөд ихэнхдээ хувийн явцуу сонирхлыг эрхэмлэдэг ажээ. Харин тэр хийсвэр сэтгэхүйн талаар их боддог байсан учир шашны асуудлыг сонирхож (тэрсүүд) номлол дэлгэрүүлэхийг бас талархаж үздэг байлаа. Мөн английн сүмийн хуурамч гоёлол, оюун ухааны доголдол дутагдлын тухай шүүмжлэх дуртай байжээ. Мөн шашны нэрд гарсан төлөөлөгчид Жон Нокс, Уильям Денн, Фокс, Жон Уэсли нарын тухай боддог байлаа. Түүний ертөнцийг үзэх хачин жигтэй, төсөөлөн болоход харш хоорондоо авцалдаагүй ойлголт нуугдаж байжээ. Үүнд: ертөнцөд ноёлох анги байх ёстой бөгөөд тэр нь үргэлжийн шударга журмыг баримтлахгүйгээр ов заль мэхийн аргаар өөрийгөө тогтоон барьж давуу амжилтад хүрэх учиртай. Англид ийм анги хувийн өмч, өв залгамжлах хуульд тулгуурлаж байдаг нь чухал бөгөөд зүй ёсны хувиршгүй зүйл юм. Оюун ухаан хөрөнгө баялгаараа ядуу хүмүүс дуулгавартай хүлцэнгүй байх, хүнд хүчир ажил хийх болон тэнгэр язгуурт эцэгтээ үнэнч байвал тэр нь хэзээ нэгэн цагт ядуу хүмүүсийг өршөөлдөө авна. Нөгөө талаар утга учиргүй ядуурал, шударга бус замаар олсон хөрөнгө хоёрын хооронд гарч байгаа асар их зааг нь зэрлэг бөгөөд нүгэлтэй юм шиг түүнд санагддаг байв. Ертөнцийг үзэх түүний энэ үзэл заримдаа өөрийг нь хуурмаг сүсэг бишрэлд оруулах шашны хамгийн тэсвэрлэшгүй ойлголтыг түүнд төрүүлж байв. 

	Орон гэргүй басамжлагдсан ядуучуудын дундаас гаралтай Жонсон бүх л амьдралынхаа турш дээд язгууртанд ойртож очихыг эрмэлзсэн бөгөөд өөрөө чаддаггүй юм гэхэд өөрийн хүүхэд, хоёр хүү, нэг охиндоо тэдгээр баячуудын (тэднийг өөрөө нэг талаар бахархан сайшааж, нөгөө талаар үгүйсгэн шүүмжилдэг байлаа) нэг адил хөдөлшгүй бат жаргал цэнгэл олгохыг хүснэ. Өөртөө их ч бага ч гэсэн хэргэм цолын тухай мөрөөддөг байв. Эхлээд даруухан «сэр» гэж дуудуулдаг болох, тэгээд заяа байвал вангийн зэргийг горьдож байв. Гэхдээ ийм юманд хүрэхийн тулд зөвхөн одоогийн байгаагаасаа маш илүү их хэмжээний мөнгө шаардахаас гадна мөнгөтэй, хэргэм цолтой хүний өршөөл дэмжлэг хэрэгтэй гэдгийг ойлгож байв. Иймд тэдэнд ая засахыг хичээн тэр өөрийнхөө бүх үйл ажиллагааг язгууртан дээдсийн ашиг тусад чиглүүлж байв. 

	Жонсон бол жижигхэн биетэй, маш тэвчээр тэсвэртэй, ихэмсэг байрын хүн байв. Түүний эцэг Саутворкийн мужаан, олсон жаахан мөнгөө архинд өгдөг учир найман ам бүхий гэр бүлээ тэжээхэд маш хэцүү байжээ. Жонсон бүр бага байхдаа талхчинд хөлсөөр ажиллаж айлаар талх тарааж өгч байжээ. Түүнээс талх авдаг байсан нэгэн хэвлэлийн ажилтан жаал хүүгийн их чармайлттай байдлыг үнэлж түүнийг өөртөө туслагчаар авч бичиг үсэгт сурган улмаар ядуулагхан амьдралаас яаж гарах боломжийг түүнд зааж, өөртөө ямар нэгэн ашигтай ажил олж хийхийг зөвлөжээ. Янз бүрийн худалдаачин болон үйлдвэрийн эздэд үнийн жагсаалт ба зарлалуудыг тарааж байхдаа тэр Лютер Флетчер гэгч нэгэн залуу өмгөөлөгчтэй танилцав. Лондоны тойргийн зөвлөлд нэрээ дэвшүүлээд Саутворкийн сонгуулийн компанит ажлыг явуулсан тэр хүн залуу Жонсонд ирээдүйн хууль зүйчийн их авьяас байгааг олж харжээ. Юм мэдэх сонирхолтой, цовоо сэргэлэн жаал хүүг сонирхсон Флетчер түүнийг хууль цаазын оройн сургуульд оруулжээ. 

	Тэр үеэс Жонсоны ажил өөдрөг болж эхлэв. Дараа нь бичиг хэргийн ажилтнаар Жонсоны орж ажилласан фирм түүний хууль цаазын гойд авьяасыг мэдээд Фирмтэй тулгарсан хууль эрхийн янз бүрийн асуудлаар ямар нэгэн ажлыг хийхэд түүнд даалгадаг болов. Жишээлбэл, гэрээ хэлэлцээр, эзэмшил, гэрээслэл, шинээр хувь нийлүүлсэн нийгэмлэг байгуулах зэрэг эрхийн үнэмлэх гэрээ хэлэлцээрийн бичгүүдийг Жонсон боловсруулдаг байв. Хорин хоёр настай Жонсон зохих шалгалтыг өгөөд өмгөөлөгчийн цолыг хүртжээ. Хорин гурван насандаа Бэллок, Чэнсийн өмгөөлөгчийн конторын ноён Чэнстэй танилцаад их удалгүй тэдний саналаар фирмийн гишүүн болжээ. 

	Бэллок шүүхийн газар дадлага хийж байсан өмгөөлөгчтэй их танил байсан бөгөөд, Велингтон Райдер гэгчтэй нөхөрлөжээ. Райдер нь Бэллокоос улам илүү танилтай байжээ. Энэ хүн бол Лорд Стейн мэтийн томоохон хөрөнгөтнүүдийн ажил хэргийг явуулж байснаас гадна Районы төмөр замын хувь нийлүүлсэн нийгэмлэгийн хуулийн зөвлөгч байжээ. Райдер бас л Жонсоныг зүй ёсоор үнэлж Беллокоос холдуулж өөртөө татахыг бодсон боловч ямар нэгэн хувийн бодол мөн Бэллоктой нөхөрлөж байгаа зэргээс өөр аргад шилжсэн байна. Энэ арга нь Жонсоноор үйлчлүүлэх боломжийг түүнд олгожээ. Бэллоктой ярилцаад тэр тэдний фирмийн гишүүнээр оржээ. Энэ үеэс эхлэн хуульчдын хамтын ажиллагаа тогтоод арван жил өнгөрчээ. 

	Райдертай хамт Английн гүн Стейний их хүү Гордон Родерик Стейн фирмийн гишүүн болжээ. Энэ үед Стейн Кембрижийн их сургуулийг дөнгөж төгссөн бөгөөд эцэг нь түүнийг өөрийн хэргэм цол өв хөрөнгийг нэр төртэйгөөр залгамжлагч гэж бодож байжээ. Залуу эр жигтэй хачин зан ааш гаргадаг боловч амьдралын өдөр тутмын асуудлыг маш их сонирхдог байжээ. Санхүүгийн томчууд болон жирийн хэргэм цолтны хооронд өрсөлдөөн эхэлж санхүүгийн томчууд нь жирийн хэргэм цолтнуудаа дарж байсан яг тэр үед энэ залуу амьдралд орж эхэлжээ. Кембрижийн их сургуульд байхдаа Стейн улс төр, эдийн засгийн ухаан нийгэм судлал болон бусад шинжлэх ухааныг сонирхон мөн түүнчлэн өөрийнхөө өв залгамжлах эрхийн бат итгэлийг алдалгүйгээр английг өөрчлөн байгуулах нийгэмлэгийн мэргэжилтэн социалистуудын лекцийг сонсохоос ч татгалздаггүй байжээ. Том хувь нийлүүлэгчдийн нийгэмлэгийн үйл ажиллагааг бүрэн сонирхсон Райдертай танилцаад Стейн юмыг эрүүл ухаанаар туршлагатай харах түүний аргыг түргэн эзэмшжээ. Ирээдүй бол санхүүч нарт хамаарагдах юм гэдэгт Райдер эргэлзэхгүй байв. Ертөнц материал техникийн хэрэгслийг арвижуулахыг шаардаж байв. Энэ хэрэгт биеэ зориулсан санхүүч хүн уул эрэлт хүсэлтийг хангах бөгөөд нийгмийн хөгжлийн хөдөлгөх гол хүчин болно. 

	Ийм үзэл санаа итгэл нэвт шингэсэн Стейн том хувь нийлүүлэгчдийн нийгэмлэгийн үйл ажиллагаанд хэрэглэх английн хуулийг судалж эхлэв. Райдер, Бэллок, Жонсон, Чэнс нарын фирм энэ шинжлэх ухааныг бүтээлчээр эзэмшихэд тохирох газар байлаа. Юуны өмнө Стейн Элверсон Жонсонтой бүхнээс илүү дотно байх болов. Ингээд тэр хүн Жонсоныг дээд шатанд хүрэх зоригтой шийдэмгий өгсөж яваа харц гаралтай ажилсаг ухаалаг хүн гэж үнэлжээ. Жонсон нь бол түүнийг нийгмийн болон санхүүгийн асар их баялгийг эзэмшигч бөгөөд шинэ мэдлэг эзэмшиж авч түүнийгээ амьдрал ажиллагаанд хэрэглэхийг хичээн байгаа хүн гэж үнэлжээ. Жонсон, Стейн хоёул бүр эхнээсээ аваад Лондоны газар доорх төмөр замын тээврийн хөгжилт маш арвин бололцоо, хэтийн өргөн төлөвтэй гэдгийг мэджээ. Тэд зөвхөн цахилгаан тээврийн нийгэмлэгийг сонирхсон төдий биш харин Сити өмнөд Лондоны шугамын барилгын төслийг дэмжиж энэ ажилд өөрийнхөө найз нараас татан оруулсан бөгөөд ирээдүйд Лондоны төв хэсгийг үйлчилж байгаа метрополитен ба районы гэх хуучин хоёр шугамтай шинэ шугамыг нийлүүлэх бодолтойгоор тэд өөрсдөө багагүй мөнгө хувь нийлүүлэн оруулжээ. Хоёр шугамын жирийн акцыг худалдан авч чадах хүн олдох бөгөөд тэр хүн уул акцын тавин нэгэн хувийг өөртөө авч газар доорх замын системийг бүхэлд нь хяналтдаа оруулж болно гэдгийг хатуу итгэж байгаагаа Демосфен Афинчуудад хандсаны4 нэгэн адил Жонсон Английн хөрөнгөтнүүдэд хандаж мэдэгдэв. 

	Эцгийгээ нас барсны дараа Стейн өөрийн зарим нөхөд болон Жонсонтой хамт районы газар доорх замын акцыг худалдан авахыг оролдов. Ийм янзаар хоёр шугамыг хяналтдаа авч болно гэж найдсан боловч хэтэрхий их мөнгө байсан учир тэд дийлээгүй ажээ. Төлөгдөөгүй хэтэрхий олон акц байсан учраас тэдэнд тэр бүгдийг авах хангалттай мөнгө байсангүй. Иймд замын ашиглалт муу байсан бөгөөд акцууд орлого оруулахгүй байлаа. Тэд худалдан авсан акцынхаа ихэнх хэсгийг эргүүлэн худалддаг байв. 

	Черинг-Кроссын шугамын хувьд бол энэ замыг байгуулах зорилгоор тэд цахилгаан тээврийн нийгэмлэгийг зохион байгуулсан бөгөөд тэд мөнгөө хангалттай өсгөх бололцоогүй байлаа. Үүнийг барихын тулд шаардагдсан сая зургаан зуун жаран мянган фунт стерлингийн акцыг хангалттай худалдаж чадсангүй. Эцсийн эцэст Гривс болон Хеншоу нараар дамжуулан тэднээс Черинг-Кроссын энэ замыг худалдан авах юм уу, эсвэл метрополитен болон районы шугамыг авах тэдний мөрөөдлийг хэрэгжүүлэхийн тулд тэдэнтэй нийлэх нэг ба хэд хэдэн санхүүчийг хайх болов. 

	Гэвч үүнээс үр дүн гарсангүй. Энэ үед Жонсон дөчин долоо, Лорд Стейн дөч хүрчээ. Тэд хоёулаа энэ асар том ажлаа биелүүлэх итгэлгүй болжээ. 

	
АРВАН ЕСДҮГЭЭР БҮЛЭГ

	Элверсон Жонсоны ажил иймэрхүү байдалтай байхад маш чухал асуудлын талаар зөвлөгөө авахаар ноён Жеркинс, Клурфейн нар түүний өрөөнд орж ирэв. Тэд яриагаа саяхан Нью-Йорк орж ноён Каупервудтай хэлэлцээр хийгээд ирсэн Гривс, Хеншоу нарт шууд хамаарагдах ажлаас эхлэв. Ноён Жонсон тэднийг Нью-Йоркт очсон тухай болон мөн Каупервудын нэрийг дуулж мэдсэн байв. 

	Жонсон ноён Каупервудын тухай бага сага дуулсан гэж яриад тэр хүн эдгээр ноёдод ямар ашигтай юм хийж чадахыг асуув. Лондонд ховор тохиолддог хаврын нарлаг сайхан өдөр, нарны туяа эртний ромын хашааны чулуун дэвсгэрт зам дээр тусаж байв. Тэднийг орж очиход Жонсон ширээнийхээ ард суугаад Сити-өмнөд Лондоны төмөр замтай холбогдсон зарга заалхайн бичиг баримтуудыг эргүүлэн сууж байв. Хаврын нарлаг дулаахан өдөр, районы төмөр замын акц бага зэрэг өссөн, урьд өдөр нь Эпвортын5 олон улсын арга зүйн холбоонд тавьсан илтгэл нь өглөөний сонинуудад магтагдан хэвлэгдсэн зэрэг олон үйл явдал түүний сэтгэлийг баясгаж байлаа. 

	— Би аль болохоор товч ярихыг хичээе гэж саарал костюм, цагаан саарал цамц, бүрх малгай өмсөж, хурц цагаан цэнхэр зангиа зүүн, гартаа таяг барьсан Жеркинс үгээ эхлэх зуур Жонсоныг ажаад ийм зальтай хүнтэй ч ярихад амаргүй дээ гэж дотроо бодов. 

	— Бид Каупервудын нэрийн өмнөөс ярих эрхгүй боловч зорьж ирсэн ажлын маань ач холбогдлыг ноён Жонсон та ойлгож байгаа байх. Гривс, Хеншоу хоёр хуулийн зөвлөгчөөр нь таны ажиллаж байгаа цахилгаан тээврийн компанитай холбоотойг та мэднэ биз гэж Жеркинс овжин инээмсэглэн түүнд хэлэв. 

	— Өмгөөлөгчдийн нэг нь би мөн. Гэхдээ энэ байгууллага надаас зөвлөгөө аваагүй удаж байгаа шүү дээ гэж ноён Жонсон болгоомжтой хэлэв. 

	— Тэглээ ч та түүнийг сонирхож байх ёстой гэж би бодож байна. Гривс, Хеншоу нар ноён Каупервудтай хэлэлцээр хийх үеэр манай фирм тэдний зууч болж байсан. Ноён Каупервуд америкийн тээврийн бүх бололцоотой төрлийг санхүүжүүлсэн их мөнгөтэй хүн. Тэгээд бас Чикагогийнхоо байгууллагуудыг хорин саяас доошгүй доллароор худалдсан гэнэ гэж Жеркинс түгдрэлгүй хэлэв. Энэ аятайхан тоог ноён Жонсон чих тавин чагнав. Тээвэр ч яах вэ. Чикаго, Лондон, хаа сайгүй л тээвэр байна. Харин түүнээс хорин сая долларыг гаргаж чадсан хүн бол энэ ажлыг сайн мэддэг байх нь гэж бодоод Жеркинсийг анхаарах сонирхол нь эрс нэмэгдэв. 

	Гэвч ноён Жонсон үүнийг  бага сонирхож байгаа мэт дүр үзүүлэхийг хичээн:

	— Би ойлгохгүй байж ч болно. Энэ чинь надад ямар хамаатай юм бэ? Би бол цахилгаан тээврийн компанийн нийгэмлэгийн хуулийн зөвлөгчийн нэг. Ноён Гривс болон Хеншоу нарт өчүүхэн ч хамаагүй гэдгийг битгий мартаарай гэж тэр хэлэв. 

	— Гэвч таныг Лондоны газар доорх системд холбогдолтой гэж ноён Клурфейнээс би сонссон. Та бол газар доогуурх тээврийн хөгжилтийг сонирхсон хүмүүсийн нэг мөн биз дээ гэж Жеркинс шургуу бөгөөд аргатайгаар нэмж хэлэв. 

	— Ноён Жонсон таныг метрополитен ба районы зам, мөн түүнчлэн Сити-өмнөд Лондон, төв Лондоны компанийг төлөөлж байгаа гэж сонинд байнга гардгийг ноён Жеркинст би хэлсэн юм хэмээн Клурфейн ярианд оролцов. 

	— Энэ ч үнэн. Хууль цаазын мэргэжилтний хувьд би үнэхээр эдгээр нийгэмлэгүүдийн төлөөлөгч нь билээ. Гэвч та нар надаас чухам юу хүсэж байгааг би сайн ойлгохгүй л байна. Хэрэв Чэринг кросс-Хэмпстедийн шугамтай холбогдсон ямар нэгэн юм худалдан авах буюу худалдах гэж байгаа бол та нар надтай уулзах хэрэггүй байсан юм гэж Жонсон хүйтнээр хариулав. 

	— Та жаахан тэсвэрлэж хүлээхгүй юу? Би учрыг нь ярья. Ноён Каупервуд одоо Чикаго дахь өөрийн тээврийн бүх байгууллагыг үгүй хийж байна. Тэгээд түүнд хийх юмгүй болно. Гэхдээ энэ бол ажилгүй гараа хумхиж суух хүн биш ээ. Чикаго хотноо тээврийн ажлыг эрхлээд хорин таван жил гаруй энэ талаар ажилласан. Мөнгө оруулах газрыг хайж байгаа хүн тэр огт биш. Тийм биш гэдгийг ноён Гривс, Хеншоу нар мэдсэн. Тэднийг Каупервуд руу бид Жеркинс, Клурфейн, Рендолар фирмээсээ явуулсан юм. Ноён Клурфейн бол Лондоны манай салбарын толгойлогч юм гэж Жеркинс бүх биеэрээ бөхөлзөн Жонсонд хэлэв. 

	Жонсон толгой дохиж анхааралтай сонсов. 

	Үнэндээ ноён Клурфейн бид хоёрын аль нь ноён Каупервудын нэрийн өмнөөс ярих ямар ч эрхгүй гэхдээ Лондоны тээврийн одоогийн байдлыг ноён Каупервудэд мэдэгдвэл энэ нь уул ажлыг сонирхсон бүх хүнд их ашигтай үр дүн үзүүлнэ гэж бид бодож байна. 

	Ноён Каупервуд Черинг-Кроссын шугамын тухай саналыг хэрэгсээгүй нь мөнгө төлөхгүй гэж бодсоноос огт биш бөгөөд харин өөрийнхөө заншсан ёсоор бүх акцын тавин нэгэн хувийг авах гэж бодсоноос тэгсэн юм гэдэг нь тодорхой байна. Түүнээс гадна энэ бол жижигхэн салбар мэт түүнд санагдаж бүхэл системийн хувьд ямар ч ач холбогдолгүй бөгөөд зөвхөн жижигхэн байгууллагад ашиглаж болох юм гэж боджээ. Ноён Каупервуд хотын тээврийн бүхэл системийг сонирхож байна гэж Жеркинс яриад цааш нь

	— Тэгээд би Лондоны газар доорх системийн тухай илүү сайн мэдэх, мөн Каупервудыг энэ ажилд сонирхуулахын чухал ач холбогдлыг зөв үнэлж чадах тийм нэгэн хүнтэй намайг танилцуулж өгөхийг би гуйсан юм. Хэрэв бид уул ажлыг зөв ойлгож байгаа бол манай бүх системийг холбож, орчин үеийн техникийн шаардлагад тохируулан засах цаг болжээ. Харин ноён Каупервуд тээврийн ажлыг сайн мэддэг лут хүн гэдгийг хүн бүгд мэднэ. Тэр хүн удахгүй Лондонд ирэх ёстой. Бид түүнийг Лондонд хэрэгтэй хүн гэдгийг түүнд итгүүлж чадахаар тийм хүнтэй уулзуулах хэрэгтэй юм гэж нэлээд зусардсан маягтай хэлээд Жонсоныг ширтэв. 

	Стейн болон түүний төлөө бүхий хүмүүсийн тухай Жеркинс бодоод: 

	— Ноён Жонсон та өөрөө энэ ажлыг сонирхож түүнд оролцохгүй юм аа гэхэд бид хэнтэй яривал зохихыг та зөвлөж болох сон бол уу? Бид зуучийн хувьд хувь олж авахын тул ноён Каупервудыг энэ ажилд сонирхуулах нь их чухал байна. Ийм зуучгүйгээр юу ч бүтэхгүй гэдгийг та өөрөө мэдэж байгаа шүү дээ. 

	Жонсон бичгийн ширээнийхээ ард тэр хоёрын алиныг нь ч харалгүй шал ширтэн сууж байв. 

	— За тэгвэл... америкийн олон саяын хөрөнгөтөн ноён Каупервуд Чикаго болон бусад хотуудад газар доогуурх болон дээрх замын тээврийн талаар асар их туршлагажсан хүн юм байж. Газар доорх манай тээврийн асуудлыг шийдвэрлэхэд би түүнийг сонирхох ёстой болох нь. Хэрэв үүнийг хийж чадвал би та нарт хөлс төлөх буюу эсвэл мөнгө олохын тул тээврийн ажлыг сонирхсон лондончуудын хэн нэгэнд туслуулахаар Каупервудыг олж өгсний хариуд та нарт хөлс төлүүлэхээр хөөцөлдөх ёстой хүн нь би болох нь ээ! гэж хэлээд Жонсон нүдээ шөрвийлгөн Жеркинсийг харав. 

	Жеркинс хариу үг дуугаралгүйгээр ойлгож байгаа маягтай түүнийг харсан боловч юу ч хэлсэнгүй. 

	— Зөвшөөрөхгүй байж болмооргүй маш ажил хэрэгч хандлага байна. Үүгээр олз олохыг бодох, бодолгүй хүн гарна гэдэгт би эргэлзэхгүй байна. Лондоны газар доорх тээврийн асуудал бол дээд зэргийн хэцүү ажил юм. Бид маш олон төлөвлөгөө боловсруулж байлаа. Хоорондоо хэлэлцэн тохиролцох ёстой олон нийгэмлэгүүд байгуулагдаад байгаагаас гадна ажлын олон гэрээ гартаа ганц ч мөнгөгүй янз бүрийн дамын худалдаачны гарт ороод байна гэж Жонсон хэлээд тэр хоёрыг гунигтайгаар харав. 

	Маш их мөнгө, сая сая фунт шаардагдана. Таван саяас л доошгүй фунт орно гэж би бодож байна гээд хоёр гараа гунигтай байдалтай атгах мөн ч их зардал байна даа гэж зүрхшээсэн шинж илт. 

	— Ноён Каупервудын тухай манай энд мэдэхгүй биш ээ. Хэрэв би эндүүрээгүй бол Чикаго хотноо түүнийг янз бүрээр зэмлэж байсан. Гэхдээ та нарын бодож байгаачлан энэ бүх зэмлэл нь нийгмийн ийм том ажлыг явуулахад ямар нэг саад тотгор болох ёсгүй гэж би бодож байна. Гэвч английн олон нийтийн хуучныг баримтлах үзлийг анхааралдаа авч үзвэл... 

	— Та түүний санхүүгийн ажлын аргын эсрэг Чикагод гарсан эдгээр довтолгооны тухай ярьж байна уу гэж Жеркинс зэвүүцсэн маягтай хэлээд, — Энэ бол түүний амжилтад атаархсан өрсөлдөгчдийн нь үйл ажиллагаа байсан юм гэв. 

	— Үүнийг би ойлгож байна. Санхүүгийн хүмүүс өрсөлдөгч дайсны явуулдаг ийм аргыг сайн ойлгодог юм. Энд ч гэсэн ялгаагүй түүний эсрэг багагүй дайсан гарна. Манай энэ арал дээр маш нягтарсан, маш хуучныг баримталсан хүмүүс байдаг юм. Манай ажлыг зохицуулахаар ирж байгаа гадаадын хүмүүст бид ч дургүй. Таны ярьсанчлан ноён Каупервуд үнэхээр их туршлагатай ухаантан хүн байж болно. Тэгэхдээ манай олон нийт түүнтэй хамт ажиллахыг хүсэх болов уу даа. Би үүнийг хэлж мэдэхгүй байна. Таны бодож байгаагаар тийм байгууллагуудыг хяналтдаа бүрэн оруулах эрхийг Каупервудэд олгохыг зөвшөөрөх хүн олдох юм уу даа гээд Жонсон босож өмд, хантаазаа сойздон, — Та нар Гривс, Хеншоу хоёрын саналыг тэр няцаасан гэж хэлсэн байх аа? гэж асуув. 

	— Тийм ээ хэрэгсээгүй гэж Жеркинс, Клурфейн нар нэг зэрэг хариулав. 

	— Тэд чухам юу хүссэн юм бол?

	Жеркинс үүнийг тайлбарлахдаа:

	— Энэ ойлгомжтой байна. Гэрээ бичиг болон акцын тавин хувийг өөртөө үлдээх гэсэн юм. Одоогоор бодох завгүй өөрийнхөө нөхөдтэй зөвлөх боломжгүй байгаа учраас энэ асуудлын талаар танд юм хэлж чадахгүй байна. Гэвч манай томоохон хувь нийлүүлэгчдээс Каупервудыг хүрч ирэхэд түүнтэй уулзаж ярилцах хүсэлтэй хүн байж болох юм гэж тэр нэмж хэлэв. 

	Ажил хэргийн үнэн байдлыг тагнуулж мэдүүлэхээр Каупервуд эднийг явуулсан байна гэдгийг Жонсон дотроо ойлгож байв. Каупервуд гэгч энэ америк эр хэчнээн ч баян байлаа гэсэн манай эндхийн тээвэр эзэмшигчдийн акцын тал хувийг гаргуулж чадна гэдэгт тэр үнэхээр эргэлзэж байв. Ийм янзаар энд ажилд орох нь түүнд их бэрхтэй, нөгөө талаар тэд Стейний хамт энэ ажилд хэчнээн их мөнгө үрснийг бодоод Черинг-Кроссын зам цахилгаан тээврийн компанийн нуруун дээр бууж хувь нийлүүлсэн хүн бүхэнд дахиад л их мөнгө сүйтгэх занал учраад байлаа... 

	Жонсон яриа дууссаны дохио болгон:

	— Би энэ ажлын талаар сайн бодох хэрэгтэй байна. Дараагийн мягмар юм уу, лхагва гарагаас дахин ирээрэй. Тэгээд би та нарт тусалж чадах эсэхээ шууд хэлнэ гээд хаалга руу дөхөн очиж хонх даран ирсэн зочноо үдэж гаргахыг зарц жаал хүүд тушаажээ. Тэднийг гарсны дараа дөрөвдүгээр сарын нарны хурц туяа гийгүүлсэн эртний ромын хашаа руу харсан цонхнуудынхаа нэг рүү дөхөн очиж гадагш харан зогсов. 

	Тэр юм бодохдоо хэлээ завжиндаа тулган хоёр гарынхаа алгыг залбирах мэт хавсардаг заншилтай аж. Ийм янзаар цонхоор харан хөдлөлгүй удаан зогсов. 

	Жеркинс, Клурфейн хоёр энэ үед Стори гудамжаар ярилцан явав. 

	— Их сайн боллоо. Мөн зальтай эр юм даа. Энэ хүн ч лав сонирхож байх шиг байна. Юм боддог хүнд бол энэ нь тэдний хүнд байдлаас гарах зам юм шүү!

	— Чикагогийн энэ балагт явдал уу! Лав сөхөгдөж гарна гэдгийг би мэдэж байсан юм. Үүнийг дурсахгүй өнгөрөх хүн ер алга. Феладельфийн шорон, Каупервудын завхай зайдан зан нь ажил хэрэгт ямар нэг талаар нөлөөлөх юм шиг л байх юм. 

	— Тэнэг хэрэг, шал тэнэг юм гэж Клурфейн эгдүүцэв. 

	— Энэ талаар ямар нэгэн урьдчилан сэргийлэх юм хийх хэрэгтэй байна. Эндхийн сонин хэвлэлийнхнийг ямар нэг аргаар бид барьж байх хэрэгтэй байна гэж Жеркинс хэлсэнд

	— За та намайг сонсож бай. Эндхийн баячуудаас хэн нэг нь Каупервудтай нийлж ажилд орвол тэд агшин зуурын дотор сонин хэвлэлийн шуугианыг зогсооно. Манай энд танай тэндхээс арай өөр хуультай. Хэрүүл шуугиан нэг гарвал ямар ч гүтгэлгийг явуулахаас буцахгүй боловч дээд хүмүүсээс хэн нэг нь сонинд шуугиулах дургүй байвал хэн ч үг хэлж зүрхэлдэггүй. Харин танай тэнд ч өөр юм шив дээ. Гэвч би эндхийн сонины олон ажилтныг танина. Хэрэгцээ тохиолдвол ганц нүд ирмэхэд л тэд нам гүм болно гэж Клурфейн хариу хэлэв. 

	
ХОРЬДУГААР БҮЛЭГ

	Жеркинс, Клурфейн хоёр Жонсонд бараалхсаны үр дүн тэр өдөр нь Стори гудамжны байшингийн хоёрдугаар давхар дахь Стейний албан тасалгаанд болсон Жонсон, Стейн хоёрын ярианд үлэмж тодорхой болжээ. 

	Лорд Стейн Жонсоны худалдаачин хүний үнэнч байдал болон түүний эрүүл ухааныг өндөр үнэлдэг байсныг хэлэх хэрэгтэй. Жонсоныг шашин шүтлэг ба ёс суртахууны чин үнэнч ёсыг даган хувийн сонирхлын талаар хэчнээн ч дур булаам юм байсан түүнийг үл хэрэгсэн, өөрийн хурц ухаан, арга залиа хэм хэмжээний түвшнээс хальж ёс журмыг зөрчдөггүй хүн гэж Стейн түүнийг үнэлдэг байв. 

	Хууль дүрмийг хурц хамгаалагч тэр хүн өөрийн давуу чанарыг харуулах буюу өрсөлдөгчийнхөө төлөвлөгөөг нураах янз бүрийн арга сүвийг хайн олж чаддаг байжээ. «Жонсон данс хөтлөх дуртай боловч түүнээсээ томоохон өр төлөх баталгааг хасдаг юм» гэж нэг өдөр түнш нь Стейнд хэлжээ. Стейн үүнийг их шударга зүйл гэж үзжээ. 

	Мөн түүний этгээд хачин занг хүртэл тэр сайшаадаг байв. Тэгэхдээ олон улсын Эпвортын холбоо болон түүний шашны номлолын ням гарагийн сургуулийг хэт шүтэж, архи дарсны зүйлээс эрс шийдвэртэй татгалздагийг нь Стейн үнэхээр шоолдог байлаа. Жонсон мөнгөндөө харамч биш, сүм, больниц, ням гарагийн сургууль болон Саутворкийн хараагүйчүүдийн сургуулийг (өөрөө түүний хүндэт захирлын нэг бөгөөд тэнд хуулийн зөвлөгчийн ажлыг үнэ төлбөргүй хийдэг байлаа) өгөөжөөр тэтгэдэг байв. 

	Жонсон маш бага шагналтайгаар Стейнд хуулийн нарийн төвөгтэй асуудлуудыг ойлгоход нь тусалж, түүний хувь нийлүүлсэн мөнгө, даатгалын асуудлын талаар санаа тавьдаг байлаа. Улс төр, дэлхий дахины байдлын талаар ярилцахад Стейний үнэлэлтээр бол Жонсон аливаа үйл явдлыг маш ухаалгаар дүгнэдэг байжээ. Гэвч урлаг, уран барилгын ухаан, яруу найраг, уран зохиол болон эмэгтэй хүн, ер нь ямар ч ашиггүй зугаа цэнгэлийн талаар Жонсон юу ч ойлгодоггүй ажээ. 

	Ийм юм ойлгодоггүйгээ Жонсон бүр залуу байхдаа Стейнд нуулгүй ярьжээ. 

	— Ийм зүйл сонирхохыг надад зөвшөөрдөггүй байсан ахуй нөхцөлд би өссөн юм. Харин Итонд байгаа хөвгүүд, Бэдфордад суугаа охиндоо бол одоогийн нийгэмд зөвшөөрөгдөж байгаа зүйлийг сонирхохыг нь би эсэргүүцдэггүй. Миний хувьд бол хуулийн зөвлөгч болсон нь их юм гэж тэр ярьжээ. Жонсоны ингэж илэн далангүй ярихыг Стейн таалж инээмсэглэв. Түүнээс гадна бид хоёр хүний нийгмийн өөр өөр хэмжээнд байгаа нь зүйн хэрэг гэж Стейн үзэж байлаа. Стейн хааяа өөрийн эзэмшил газар Трэгесол буюу Берклийн цэцэрлэг дэх хуучны сайхан байшиндаа түүнийг урьдаг байсан боловч энэ нь голдуу ажил хэргийн чанартай урилга байлаа. Энэ өдөр Жонсоныг орж ирэхэд Стейн өрөөндөө бичгийн том улаан модон ширээн дээр хөлөө тавиад, том бариултай, өндөр аравчтай зөөлөн сандал дээр бүх биеэрээ гэдийн хэвтэж байлаа. 

	Сайхан хийцтэй ноосон даавуун костюм, цагаан шар цамц өмсөж бүдэг цайвар зангиа зүүжээ. Гарт нь байгаа асаалттай тамхинаас утаа баагьж, Стейн залхуутайгаар түүний үнсийг хааяа сэгсэрнэ. Энэ үед Стейн «Өмнөд америкийн Де-Бирсийн алмаасын уурхайн» хувь нийлүүлсэн нийгэмлэгийн тайланг харж байв. Хорин акцыг цаг тухайд нь олж авсан нь жил бүр хоёр зуу орчим фунтийн цэвэр орлого түүнд оруулж байв. 

	Стейн бол жаахан монхордуу том хамар, урт шаргал нүүр, намхан дух, хурц хар нүд, том ам, ялимгүй ээтийсэн эрүүтэй, аятайхан боловч зальхайдуу инээмсэглэдэг хүн байв. 

	— Аа та юу, сонин юу байна? Үнэн арга зүйч ноёнтон минь, би өнөө өглөө таны илтгэлийн талаар уншлаа гэж Жонсоныг хаалга цохин орж ирэхэд Стейн хэлэв. 

	— Манай районы хоёр сүмийн лам нарын хооронд маргаан гарсан. Тэгээд би тэднийг эвлэрүүлэх хэрэгтэй болсон юм. Дараа нь намайг үг хэлэхийг гуйхад нь би завшааныг ашиглаж ёс суртахууны лекц тэдэнд уншлаа гэж Стейныг уул өгүүллэгийг уншсанд бахархсан Жонсон гадуур хувцасныхаа товчийг товчлон нэлээд сэтгэл хөдөлсөн маягтай хэлээд үүндээ нэлээд бардсан маяг гарган биеэ эгцлэн их сүртэй байдал үзүүлэхийг Стейн ажиглалгүй яах вэ. 

	— Жонсон та парламентад юм уу, эсвэл шүүхийн газар үг хэлж баймаар юм байна гэж шоглон хэлээд, — Парламентаасаа эхэлбэл зүгээр юм даа тангүйгээр бид байж чадахгүй ажээ. Таныг бид шүүхэд өгөхөд харамсалтай л байна хэмээн Стейн наргиан болгон нэмж хэлээд Жонсоныг харвал тэр хүн сэтгэл хангалуун байдалтай байв. 

	— Парламентын тухай ч би аль хэдийн бодоод байгаа шүү. Түүнээс манай ажил их зүйлийг хожих юм. Райдер Бэллок хоёр зөвхөн энэ тухай л ярьж байна. Үнэнийг хэлэхэд Райдер есдүгээр сонгуулиар өөрийнхөө тойрогт намайг нэрээ дэвшүүлээч гэж шаардаж байна. 

	Намайг шууд орно гэж бодож байх шиг байна. Үүний тулд зөвхөн нэг хоёр л илтгэл тавих хэрэгтэй юм. 

	— Тэгээд та яагаад дургүйцэж байгаа юм. Танаас илүү хүнийг олохгүй байх аа. Райдер тэнд их нөлөөтэй шүү. Би танд үнэхээр зөвлөж байна. Би юм уу, эсвэл миний найз нарын хэн нэг нь танд хэрэгтэй бол та шулуухан хэлээрэй. Хүссэнийг тань дуртайяа хийж гүйцэтгэнэ. 

	— Та үнэхээр сайн хүн юм. Танд би ямагт талархаж явдаг гэж Жонсон хариулаад, — Түүнээс гадна өнөө өглөө миний конторт үүнтэй холбоотой нэг юм боллоо гэж итгэлтэй байдлаар хэлснээ түр дуугүй болж нусныхаа алчуурыг гарган хамраа арчихад Стейн түүнийг сонирхсон янзтай харж байв. 

	— Ямар нууц юм бол оо вэ, ярь даа. 

	— Дөнгөж сая миний өрөөнд Уиллард Жеркинс гэгч америк хүн, Виллем Клурфейн гэгч голланд хүн хоёр ирээд явлаа. Тэд хоёулаа төлөөний хүн, зууч нар бөгөөд Клурфейн Лондонд, Жеркинс нь Нью-Йоркт ажилладаг юм байна. Тэд надад нэлээд сонин зүйл ярилаа. 

	Гривс, Хеншоу нарт бидний өгсөн гучин мянган фунтийн акцыг та санаж байгаа биз?

	Жонсоны ярианы өнгийг шууд сонирхсон Стейн ширээн дээр тавьсан хөлөө татаж, уншиж байсан тайлангаа хойш тавиад түүнийг ширтэн харж,

	— Улигт цахилгаан тээврийн компани! Түүнийг юу гэж? гэхэд

	— Тэд саяхан Нью-Йорк орж олон саяын хөрөнгөтөн Каупервудтай гэрээ хийгээд ирсэн бололтой. Тэгээд тэд зам барилгын мөнгө хуримтлуулахад нь туслахын тулд гучин мянган фунтийн акцынхаа тал хувийг түүнд шилжүүлэх юм шиг байна. Харин дараа нь зуун мянган фунтийг Каупервуд хариу болгож тэдэнд төлөх ёстой юм гэнэ гэж Жонсон доогтой хэлэв. Тэр хоёр хүн бие бие рүүгээ харж харин инээдээ барьж ядан байв. 

	— Каупервуд үүнийг татгалзсан нь мэдээж. Харин бүрэн хяналтыг гартаа авбал тэр хүн Черинг Кроссын шугамыг сонирхох л байх. Тэр хоёрын ярьж байгаагаар бол та бидний арван жилийн турш бодож байгаа тээврийн шугамыг холбон нэгтгэх ажлыг Каупервуд сонирхож байгаа юм шиг байна. Тэр хүн Чикаго хотоос хөөгдсөнийг та мэдэж байгаа биз! гэж Жонсоныг ярихад

	— Тийм ээ, би мэднэ гэж Стейн хэлэв. 

	— Түүнээс гадна энэ хүний тухай сонинд бичсэн зүйлийг би уншлаа гэж хэлэнгүүтээ «Нью-Йорк Сан» сонины хайчилбар халааснаасаа гаргаад Жонсоныг дэлгэхэд бүтэн хуудасны төв дунд нь үзгээр зурсан, Каупервудтай маш адилхан том зураг байхыг олж харсан Стейн тэр сонины хуудасны зургийг анхааралтай ширтэн байснаа Жонсонд хандаж 

	— Муугүй л эр шиг байна. Та юу гэж бодож байна? Шийдэмгий зоригтой хүн юм гэж хэлэв. Дараа нь Стейн сониноо дахин ширтэж Каупервудын Чикагогийн байгууллагуудын тухай мэдээлсэн зураг хүснэгтийг гүйлгэн харав. 

	— Хоёр зуун тавин бээр... энэ бол хорин жилийн туршид гээд дараа нь түүний Нью-Йоркийн байшинтай холбогдсон тайлбарыг уншаад, их юм мэддэг, бас урлаг сонирхдог хүн шиг байна гэж Стейн нэмж хэлэв. 

	— Чикаго дахь түүний түүхийг цааш нь та хар даа. Энэ бүгдийг улс төр нийгмийн ухааны утгаар хийжээ... гэж Жонсон хэлээд Стейнийг уншиж дуустал дуугүй хүлээж суув. 

	— Тэнд ч их тэмцэлдээн болж байна даа! Түүний хөрөнгө оруулалт хорин сая хүрч байгааг бод л доо! гэж Стейн сониноо ар тийш нь тавьж дуу алдав. 

	— За ийм л юм тэр хоёр зууч ярьсан даа! Хамгийн сонирхолтой нь тэдний ярьж байгаагаар барагцаалбал хоёр долоо хоногоос Каупервуд энд ирэх юм байна. Иймд намайг түүнтэй уулзуулж зөвхөн Черинг-Кроссын шугамаар барахгүй мөн газар доорх тээврийн системийг холбох тухай, нэг үгээр хэлэхэд та бидний бодож байсан тэр юмны тухай ярилцах гэж тэр хоёр над руу ирсэн юм байна. Мөн биднийг Черинг-Кроссын шугамыг бид эргүүлэн авах болно гэдгийг тэд бас мэдсэн бололтой. 

	— Энэ Жеркинс, Клурфейн гэдэг чинь юун улсууд вэ? Каупервудын найз нар уу? гэж Стейн сонирхов. 

	— Үгүй ээ. Огт тийм биш тэд харин банкны хэрэг эрхэлсэн төлөөлөгчид бөгөөд Гривс, Хеншоу, Каупервуд, та биднээс, нэг үгээр хэлэхэд энэ ажилд сонирхох хүн бүгдээс л хувь горьдож байгаа улс. Тэд Каупервудыг төлөөлж чадахгүй. 

	Стейн ёжтойгоор дал мөрөө хавчив. 

	— Шугамуудыг холбон нэгтгэх төлөвлөгөөг та бидний сонирхож байгааг мэдээд тэд надаар хувь нийлүүлэгчдийг цуглуулж энэ ажлын гол эзэн нь Каупервуд болбол зүгээр гэдгийг тэдэнд хэлүүлж, дараа нь энэ санаагаараа Каупервудыг татахыг хичээсэн улс бололтой. Хариуд нь тэд хувь хишиг бас л хүртэнэ шүү дээ. 

	Стейн түүнийг гайхан хараад

	— Тэд ч сайхан юм боджээ! гэж инээмсэглэв. 

	— Энэ саналыг ч би татгалзсан л даа. Гэхдээ шууд хэлж болохооргүй ямар нэгэн бололцоотой зүйл энд нуугдаж байна гэдэг бодол надад төрсөн. Каупервуд энэ ажлыг үнэхээр сонирхвол уул завшааныг бид ашиглаж болох юм. Черинг-Кроссын юм одоо хүртэл бидэнд дарамт болж байна. Үнэндээ Америкийн саятан манай дотоод ажилд оролцож, манай газар доорх системийг эзэмшин захирахыг бидний хэн маань ч зөвшөөрөх ёсгүй гэдгийг би ойлгож байна. Та бид Лорд Эттинж, Хэддонфилд нартай нийлж нэгдсэн компани байгуулан хамтын хяналтын аятайхан хэлбэрийг боловсруулж яагаад чадахгүй байх вэ гээд Жонсон дуугүй болж хариу хүлээсэн маягтай Стейн руу харж болгоомжтойгоор харав. 

	— Яг үнэн. Хэдэн жилийн өмнөхтэй адил энэ асуудлыг сонирхож байгаа хүмүүс манай хувь нийлүүлэгчдийн дунд байвал тэднийг энэ ажилд татан оролцуулж болно. Тэдний тусламжгүйгээр Каупервуд юу ч хийж чадахгүй гэж Стейн хэлэв. 

	Ингээд Стейн босон цонх руу очиж гадагшаа харахад, Жонсон яриагаа үргэлжлүүлэн: 

	— Жеркинс, Клурфейн хоёр хэд хоногийн дараа надаас хариу авахаар ирэх ёстой. Хэрэв тэд надтай холбоотой байхыг хүсэж байгаа бол нууцыг сайн хадгалж зөвхөн надад үйлчлэхийг тэдэнд урьдчилан сануулах нь зүйтэй байх гэж ярихад

	— Зүйтэй гэж Стейн хэлэв. 

	Зөвхөн Черинг-Кроссын шугамаар зогсохгүй түүнийг хариуцаж байгаа гол эзэн цахилгаан тээврийн компанийн тухай ярьж байгаа юм шүү дээ. Стейн тэр хоёр Хэддонфилд, Эттинж болон бусад хүмүүсийг урьдаар сайн мэдэж авбал туршилтын хэлэлцээр хийх хэрэг байна уу, үгүй юу гэдгийг тэд төгс шийдэж чадна. Хэрэв тэд хоорондоо сайн тохиролцвол Каупервуд яаж ч чадахгүй. Жеркинс, Клурфейн Гривс, Хеншоу нартай холбоотой байхаас Стейн тэр хоёр болон тэдний бусад түншүүдтэй ажил төрлийн холбоо тогтоохыг илүү дээр гэж үзэх нь зайлшгүй гэж Женсон тайлбарлав. Стейн түүний бодлыг ойлгож түүнтэй санаа бүрэн нийлж байв. Ийм янзаар тэд харанхуй болтол ярьж суув. Стейн цайндаа, Жонсон хуульчдын хуралд явах цаг болсон бөгөөд тэр хоёр дотроо баяртайгаар салан явцгаав. 

	Гурав хоногийн дараа Жонсон тэдэнд аятай сэтгэгдэл төрүүлэхийн тул нэр төрөө бодон урилга явуулж, Жеркинс, Клурфейн нарыг ирэхэд тэдний сонирхож буй асуудлаар зарим нөхөдтэйгөө ярилцсан болон тэдгээр нөхөд нь Каупервудын санал төлөвлөгөөтэй танилцахаас татгалзахгүй байгаа тухай тэр хоёрт ярив. Үүнтэй холбогдуулан Каупервудын хувийн урилгыг хүлээж авбал түүнтэй уулзаж ярилцахад Жонсон бэлэн гэв. 

	Харин тэгэхдээ Каупервудыг өөртэйгөө уулзахаас өмнө өөр хүнтэй ямар нэг гэрээ хэлэлцээр хийх буюу ажил төрлийн холбоо тогтоохгүй байх болзлыг Жонсон тавьжээ. Учир нь энэ ажлыг сонирхуулахаар түүний оролдож байгаа хүмүүс бол хамгийн том хувь нийлүүлэгчид бөгөөд аливаа тоглоом тохуу хийхийг тэвчээрлэхгүй улс гэнэ. 

	Ингэж ярилцаад тарцгаахад Жеркинс, Клурфейн хоёр хамгийн ойрын утсан хороо руу яаран гүйв. Тэд хамтран цахилгаан төлөвлөж түүндээ ажлынхаа гялалзсан амжилт, үр дүнгийн тухай дурдаад Каупервудыг аль болох түргэн хугацаанд Лондонд хүрч ирэхийг шаардахын зэрэгцээгээр ирэхээсээ өмнө ямар нэг гэрээ хэлэлцээр хийхгүй байхыг түүнд маш хүндэтгэлийн үгээр хүсжээ. Учир нь энд болох гэж байгаа зөвлөгөөн бол бүх юмыг хамрах нь эргэлзээгүй байна гэдгийг бас бичжээ. 

	Каупервуд уул цахилгааныг уншаад урьд нь Жеркинсийг яаж загнаж айлгаснаа санан өөрийн эрхгүй инээмсэглэв. Одоохондоо маш завгүй байгаа учир дөрвөн сарын дундуур очиж тэдэнтэй уулзан уул саналын талаар тодорхой ярилцана гэсэн үгтэй хариу цахилгаан явуулжээ. 

	Үүний зэрэгцээгээр Сиппэнст мөн цахилгаан явуулж, түүндээ Гривс Хеншоу нарын саналыг үл хэрэгсэнэ гэж Каупервуд нууц түлхүүрээр дурдаад Черинг Кроссын шугамд ямар ч хамаагүй газар доорх тээврийн шугамын талаар гарсан асар том саналтай холбогдуулан түүнийг Лондонд ирж байгаа тухай мэдээг тэдэнд дам сонсуулахаар ажил зохиохыг түүнд даалгажээ. Каупервуд ийм мэдээ, Гривс, Хеншоу нарт эрүүл ухаанаар бодоход нь нөлөөлж сэтгэлд нийлэмгүй ямар нэг санал хэлэхээс нь урьдаж Каупервуд өөрөө хүлээн авч болох тийм саналыг тэд нараар гаргуулна гэж найджээ. Ийм янзаар бүх зэвсгийг гартаа авч шинэ түншүүдээ захирч чадах ажээ. 

	Каупервуд энэ завсар Беренис хатагтай Эйлин хоёрын ажлыг янзалж Толлиферын ирээдүйд гүйцэтгэх үүргийг төлөвлөгөөндөө тусгаж, мөн Лондон явахаар шаргуу бэлтгэжээ.

	 

	ГУДИГГҮЙ ЭР 2 (e-nom.mn)

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Цирцея — эртний грекийн туульст гардаг хүнийг адгуус амьтан болгон хувиргаж байсан хорт илбэчин




	[←2]
	 Елена — (грекийн миф) Спартын хаан Менелайн эхнэр, маш сайхан төрсөн. Трой хааны хүү Парис түүнийг хулгайлснаас болж Тройн дайн гарчээ




	[←3]
	 Афродит гэдэг бол далайн хөөснөөс төрсөн гуа сайхан дурлалын дагина




	[←4]
	 Афинчуудад хандсан Демосфен: Демосфон манай тооллын өмнөх 384—322 онд амьдарч байсан Грекийн гүн ухаантан, улс төрийн зүтгэлтэн, гарамгай илтгэгч Афин дахь македоны эсрэг намын удирдагчийн хувьд Грекийг захиргаандаа оруулах гэсэн македоны хаан II Филиппийн эсрэг тэмцэж байжээ.




	[←5]
	 Олон улсын эпвортын холбоо. Энэ нь 1899 онд АНУ-ын Огайо муж улсад залуу хүмүүст зориулан байгуулсан шашны арга зүйчдийн байгууллага. Эпворт бол энэ арга зүйг үндэслэгч Жон Уэслийн төрсөн англи хот. Энэ холбоог олон улсын гэж нэрлэснээр Драйзер уул байгууллагын нөлөө америкаас хальж гарсныг онцлох гэсэн бололтой.

